
        
            
                
            
        

    
	В. КУЗЬМИЩЕВ

	 

	НАРНЫ ХӨВГҮҮДИЙН ХААНТ УЛС - 1

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ЭХЛЭЛ ӨГҮҮЛЛЭГ : АЛТААР ЦУТГАСАН ТҮЛЭЭ

	— Цул алтан байсан уу?

	— Цул алт ч биш ээ. Мөнгө нэлээд орсон байсан.

	— Тэр модод, өвс ногоо, шувууд, урт хүзүүт хоньд бас адилхан уу?

	— Модод, өвс ногоо, шувууд, хоньд, бас энэ шавжууд хүртэл адилхан...

	— Чиний уранхай тэрлэг дээгүүр чинь эд нар мөлхөж яваатай л адил үнэн. Хананы ёроолд овоолж хураасан түлээ байсан нь бас л алт...

	— Түлээний хэрэг юу бил ээ? Гал түлээгүй байхад шалз болмоор халуун байна шүү дээ.

	— Өөрийгөө болгох гээгүй нь мэдээж, хоол унд хийх хэрэгтэй биз дээ. Наранд халааж хоол чанах биш.

	— Тэр ч үнээн.

	Алонсо де Молинаг тойрон зогсож байсан нөхөд нь яагаад ч юм гэнэт нам жим болов.

	— Тийм түлээг хоёул өргөөд ч өндийлгөхгүй дэг! хэмээн байлдан дагуулагчдын олз омгоос ван эзэнд өргөх хураамжийг авах албатай вангийн сангийн бойдаа ажил хэрэгч байдлаар өгүүллээ. Алт хэр зэрэг хүнд болохыг тэр мэднэ, тэгээд ч тийм түлээ хэр хүнд байхыг тэрээр сэтгэлдээ хэдийнээ тооцоолж амжжээ.

	— Ахмад аа, Алонсог тэнд ямар нэг юмаар ундаалж орхисон юм биш байгаа даа! Тэгээд ч ямар нэг хий юм үзчихээд биднийг маанагтуулж байж магадгүй биш үү?

	Сэтгэл уужран сүүрс алдах чимээ олны дунд тархав.

	Алонсо юу ч хэлсэнгүй. Тэр бээр зөвхөн толгойгоо сэгсэрлээ. Тэр алтан цэцэрлэг үзсэн, бас хажууд нь алтан тэмээн гөрөөс зогсож, мөчир дээр нь алт, мөнгөн шувууд сууж асан алтан мод, бут дундуур алхалж явсан бөлгөө. Хэрэв ойртож очих аваас тэр бүгд дэрхийн нисэж одох мэт түүнд санагдан байжээ. Бас алтан биет могой, гүрвэл, бах мэтийн эсэн бусын ёрын амьтад байсан нь бүхнээс илүү түүнийг гайхуулж билээ! Харин нөхдийнхөө эгдүүцэл, дургүйцлийг улам их болгохгүйн тул энэ бүгдийг тухай юу ч ярихыг хүссэнгүй.

	— Франсиско, бидний үгэнд орж өөр нэг хүн илгээгээч. Бид Молинад итгэхгүй нь, итгэх арга алга...

	Франсиско Писарро бол Молинад итгэж байлаа. 1527 оны тэр аймшигт есдүгээр сарыг Галь аралд өнгөрүүлсний дараа түүнд итгэхгүй байж чадахгүй юм. Тэгэхэд дараа дараалан учирсан азгүй явдлуудыг тэд цугтаа тэсэж давсан билээ. Бурхны хилэгнэлд өртсөн тэрхүү арал дээр тэд өлсгөлөн, өвчин эмгэг, хүнд хүчир хөдөлмөр, басхүү хаашаа ч зайлах аргагүй аймшигт халуунаас цугтаа үхэж байсан билээ. Тэд нар өчүүхэн ч энэрэх сэтгэлгүй тэнгисийн мандлыг үрэвсэж улайсан нүдээр ширтэн аврах тусламж ирэхийг олон өдөр хүлээжээ.

	Тэгээд хүлээж чадсан ч юм. Гэхдээ аврал, тусламжийг бус мужийн амбан ноёны байцаагч Тафурыг шүү. Амбан ноён Педро де лос Риос Писаррогийн экспедицийг Панамд буцаж ирэхийг зарлиг болгосон нь туйлын хатуу цохилт байлаа.

	Өмнө зүгт шинээр эзлэн авах газар буй хэмээн Франсиско Писарро тэргүүтэй гурвын сэдэж үүсгэсэн энэ ажилд итгэх хүн Панамд аль хэдийн байхгүй болсноос энэ ажгуу. Өмнөд нутагт шинэ газар байх нь мэдээж боловч Мексикээс ч илүү, баян индианы хаант улсыг Писарро болон түүний нөхөд гурван жил эрж Өмнөд далайн усыг яран аялсаар авч ямар ч амжилт олсонгүй билээ. Испаничуудын ярилцдаг тэрхүү баян нутгийн тухай цуу дам үгийг юугаар ч баталж үл чаджээ.

	Испаничууд анх Панамын хүзүүвчийг огтлон Өмнөд далай хэмээн нэрлэж асан Номхон далайн эрэг хүртэл аялсан Васко Нуньес де Бальбоагийн экспедицэд Писарро оролцож явсан хүн юм. Энэ хэрэг 1513 онд болжээ. Тэдний сэдэж үүсгэсэн энэхүү аялал хайгуул эхний удаад юу ч өгсөнгүй. Харин хэдэн жил өнгөрсний хойно Кортес Теночтиланыг байлдан эзэлж, ацтекүүдийг бут ниргэсний дараа л Мексикээс үлэмж их баялагтай индианы хаант улс өмнөд нутагт байдаг хэмээсэн цуу дам үг Панам даяар тархжээ.

	Чухамхүү энэ тухай сонссон анхны испаничуудын нэг нь Андогойя хэмээгч цэрэг байлаа. Гэвч тэр бээр аялал жуулчлалаас болж эрүүл биегүй болоод, өөрийн командлагч Педрариас Давилын зөвлөснийг даган шинэ газрыг анхлан нээх эрхээ Франсиско Писаррод найр тавин шилжүүлжээ. Андогойя юу мэдэж, түүнд юу гэж ярьсан нь тодорхойгүй боловч чухамхүү тэр өдрөөс эхэлж өмнөд нутагт индианчуудын хаант улс байгаа гэдэгт Писарро огтхон ч эргэлзэж байгаагүй гэдэг нь илт бөлгөө. Бас үүнд гурвын нөгөө хоёр гишүүн болох шинэ газрын «худалдааны захирлын» албан тушаал хүлээсэн шашны профессор Фернандо де Люке, бас экспедицийнхнийг хэрэгтэй бүхнээр хангагч алдар нэр багатай Диего де Альмагро нар итгэдэг байв. Альмагрогийн хувьд гэвэл үнэндээ Люкегийн цуглуулсан мөнгөөр олдож л байгаа юм бүхнийг авч хангадаг байлаа.

	Альмагро дараачийн онгоцондоо ачаа бараагаа ачаад экспедицдээ шинээр элсүүлсэн хүмүүсийг авч, өмнөд далайн хаа нэгтээ хөвж яваа Писаррог эрэн хөдөлжээ. Альмагро ийнхүү эрж явахдаа нэгэн удаа индианчуудтай хийсэн тулалдаанд харах нүдээ алджээ.

	Гурвын ажил үйлс илт муу байв. Арай л Панам даяар өр тавиагүй Люкег, Солиот буюу Локо хэмээн хэдийнээ хочилжээ. Писарро, Альмагро хоёр бол бүр ч долоон дор, тэдэнд хайрласан шинэ нэр өөрсдийнхтэй нь огтхон ч төстэй байсангүй. Энэ аялал хөрөнгө мөнгө урсгаад зогссонгүй, нэлээдгүй хүний аминд хүрсэн болохоор ч тэр биз, тэднийг ердөө л Махчин, Төхөөрөгч гэж нэрлэсэн бөгөөд тэгээд ч Шинэ Ертөнцөд испани цэргүүд их өндөр үнэтэй «таваар» байв. 

	Испаничууд үхэж үрэгдсээр, гэтэл олз омог даан ч байсангүй. Ийнхүү бүтэн гурван жилийг ардаа хийжээ. Альмагрогийн «төхөөрсөн» ээлжит цэргийн хэсэг, хоол хүнсний хамт Гальо аралд ирэхийн оронд Тафур экспедицийг Панамд буцаж очих хатуу зарлигийн хамт ирсэн учир энэ ажээ. Амбан ноёны эхнэр өөрт нь илгээсэн бэлгийн дотроос:

	 

	Хажууханд тань Төхөөрөгч бий 

	Харин энд Махчин үлдлээ,

	Амбан ноёнтон санамсаргүй ч атугай

	Аврал хайраараа биднийг соёрх

	 

	хэмээсэн дөрвөн мөрт байхыг олсны дараа л амбан ийн шийдсэн ажээ хэмээн Панамд ярьцгаана.

	Анх хэн гэгч юуны учир наашаа зорин аялсныг нь гялалзтал зүлгэсэн буу зэвсгээр нь л арай ядан төсөөлж болох эцэж зүдэрсэн царайтай, урагдаж навсайсан хувцастай, өмнө нь бөөгнөрөн зогсох энэ хүмүүс түүнийг ганц үг хэлэх төдийд л авралт хөлөг өөд шуудхан харайлгана хэмээн Тафур бат итгэж байлаа. Гэвч эрхэм байцаагч андуурчээ. Панамд эгж очсугай хэмээх зарлигийг тэд үг дуугүй сонсоцгоогоод мөн тэр хэвээр тушаал авсан мэт өөрийн толгойлогч өөд эргэж харцгаав. Толгойлогчоо юу гэж хэлэхийг сонсохыг тэд хүсжээ.

	Писарро илдийнхээ торгон үзүүрээр эргийн элсэн дээгүүр гүн нарийн зураас татлаа. Түүний сөөнгө хоолой Хахир хатуу цуурайтан:

	— Ноёд оо, өөрсдөө сонгоцгоогтун. Хүнд хүчир хөдөлмөр, өлсгөлөн, эгээрэх хүслэн, ядрал зүдрэл, шарх, өвчин эмгэг ер тохиолдож болох бүхий л аюул гамшиг, үхэлд ч хүргэж болох тэр бүхнийг энэ зураас төлөөлнө. Шинэ газарт хүрч очих энэ баатарлаг үйлсэд ялж гарах хүслэн хэнд тань хүрэлцэхүйц байна, тэр хүн миний үнэнч нөхөр байхыг зөвшөөрсний баталгаа болгож энэ зураасыг алхаж гарагтун. Ийм гавьяа байгуулах тэнхээ байгаа эсэхээ мэдэхгүй байгаа тийм хүмүүс яах вэ, Панамд буцаж очигтун. Ер нь би хэнийг ч албадан тулгахыг хүсэхгүй... гэлээ.

	Молина ямар ч эргэж хургах сэтгэл төрөлгүй тэр зураасыг алхаж гарсныг Писарро сайн санаж байлаа. Жинхэнэ итгэлт нөхрийн ёсоор зураасыг алхсан ажээ. Тэрээр «ялгуусан алдраа мандуулсан арван гурвын» нэг нь болно гэдгээ тэр өдөр мэдээгүй шүү дээ. Писарро түүнд итгэхгүй байж үл чадахын учир энэ бөлгөө...

	Ярьж буй зүйлээсээ бид түр зуур холдох хэрэгтэй болж байна, учир юу гэвэл дээр бидний өгүүлсэн Писаррогийн экспедицийн бусад нөхөд болон Молинагийн хооронд болсон Писаррогийн тэрхүү яриа яг үнэн болохыг батлах ямар нэгэн нотолгоо байхгүй, учир нь зохиогчийн уран сэтгэмжийн үр дүн гэдгийг уншигч авгай нарт урьдаас сануулах хэрэгтэй байнам. Бид гарамгай түүхэн сударч Инка Гарсиласо де ла Вего агсны «Перугийн түгээмэл түүхээс» эш татаж авсан испанийн байлдан дагуулагчдын толгойлогчийн хэлсэн энэ үг эргэлзээ төрүүлсний учир нь Писарро өөрийнх нь хувьд шийдвэрлэгч тэр мөчид огт өөр үг хэлсэн байх учиртай хэмээн бидэнд санагдсан юм. Яагаад гэдгийг тайлбарлахыг оролдъё.

	Гальо арал дээр байлдан дагуулагчдын байдал үнэхээр сүйрлийн шинжтэй байсан юм. Хоол хүнсээ аль хэдийнээ дуусжээ. Арал дээрх амьтан, ургамлын талаар ямар ч мэдлэггүй байсан хэр нь испаничууд далайгаас ч (нялцгай биетэн, хавчийн төрөл, бас загас ховор ажээ), хуурай газраас ч (гол төлөв могой) барьж болох амьтан бүрийг «хэр зэрэг хоол болохыг» өөрсдийн биеэр туршихаас, өөр аргагүйд хүрсэн билээ. Ингэтэл испаничуудын тэр дор нь ойлгосноор бол төсөөтэйн зарчмыг энд огтхон ч хэрэглэж болохгүй байлаа. Үүнийг батлан ганцхан жишээ хэлэхэд хан боргоцойг испаниар «пинья» буюу «гачуурын боргоцой» хэмээнэ. Энэ тохиолдолд эндүүрэл нь тийм муугүй гэж хэлж болох авч иймэрхүү алдаа нь үхэж төгсөж болох гунигт үр дагаварт бүрэн хүргэж болох бөгөөд ийм тохиолдол нэг бус удаа гарчээ.

	Байцаагч Тафурыг ирсэн тэр үед Писаррогийн бүлэг хэдэн хүнтэй байсан тухай тодорхой баримт бидэнд олдоогүй юм. Ямар боловч тэнд хэдэн арав, магадгүй зуу гаруй хүн байсан биз. Янз бүрийн эх мэдээнээс үзэхэд арлаас Тафурыг буцаж одоход байлдан даруулагчдаас тэнд Писаррог өөрийг нь оруулаад 13 буюу 17 хүн л үлджээ. Панамд хүлээн авсан гомдлын (Сарабия хэмээх усан цэрэг бичиж илгээсэн гэлцдэг) улмаас шинэ газар эрэх аяллыг зогсоохоор Тафурыг илгээсэн болохыг бид эргэн санаваас Писаррогийн «баатарлаг үйлс» хэмээн ярьсан, ялангуяа би хэнийг ч хүчээр барьж энд үлдээхгүй хэмээсэн гэх зэрэг нь бодит эх баримтуудтай тэр бүр авцалдахгүй байнам. Учир нь отрядад самуун гарсан нь илүү лавтай байна. Энэ самуун эхнийх нь ч биш, эцсийнх ч биш байсан биз ээ. Ташрамд хэлэхэд индианчуудтай тулалдсанаас хамаагүй олон испани хүн ийм самууны хөлд үрэгдэж байжээ.

	Цааш нь аваад үзье. Испаничууд зөвхөн баатарлаг гавьяа байгуулж өөрсдийгөө алдаршуулах гэж Шинэ Ертөнцөд ирдэггүй байв. Тэр үеийн ойлголтоор хамгийн хурдан бөгөөд хамгийн хялбархан баяжих хамгийн найдвартай арга болох алт эрж ирдэг байсан билээ. Ингэхлээр Писарро илдээрээ тэрхүү домогт зураасыг татаад нэр хүнд, эргэлзээтэй суу алдар олохын төлөө биш, харин баяжихын тулд л үхлийг эрслэн зориход бэлэн байгаа эсэхийг нь нөхдөөсөө асууж, ятгах ёстой байсан билээ. Учир нь тэр цагийн Испани оронд хамгийн өндөр дээд ч байг ямар ч хэргэм цол хүнийг ядуурал хоосролоос аварч чаддаггүй байлаа. Тэр зураасны цаанаас одоохондоо бүдэг бадаг хэдий ч үлгэрт л гардаг шиг баян индианчуудын хаант улсын дүр харагдаж байсан байж таарна. Үүнийг хэн ч олж чадах байсан боловч ингэхийн тулд онцын их хүсэх хэрэгтэй байжээ.

	Ингээд арван гурвуул, юу ч болов энэ тоог нь бид баримталъя, азаа үзэхээр шийдсэн байна. Тэд үнэхээрийн гайхалтай эрэлхэг хүмүүс ажээ. Харамсалтай нь нэр нь мөнхөд үлдсэн ч гэлээ, алдар нэрийг нь чимэхээргүй тийм үйлсэд эрэлхэг зоригоо зориулж дээ.

	...Писарро Молинад итгэхгүй байж чадахгүйн нэг адил зураасыг алхан өөрийнх нь талд зогссон хэнд ч итгэхгүй байж хэрхэвч чадахгүй билээ. Гэвч тэр бээр нөхдөө тайвшруулах ёстой байв. Хэнийг илгээж болох вэ? Тэр арал дээр хөл тавьсан анхны хүн бол Бартоломе Руис ба грек эр Педро де Кандиа хэмээгч байлаа. Үүнийг бүгдээр мэдэж байсан болохоор аль нэгийг нь сонгох хэрэгтэй байв.

	— Кандиа явах болно хэмээн Писарро зарлиг буулгаж, — Бартоломе чи манай гол лоцман тул бид аз туршин чамайг явуулж болохгүй байна хэмээн нөхрөөсөө уучлал гуйх мэт өгүүлэв. Ингэж шийдсэн нь зөв байсныг хүмүүсийн сайшаан дэмжсэн дуу батлах ажээ.

	Хүлээхийн зовлон дүүрэн болон итгэж горьдон эргэлзэх, аюун хирдхийх бас... дурсан санах мөчүүд ирэв. Шинэ газар эрэх аяллыг цааш нь үргэлжлүүлэх зөвшөөрлийг хоршоо нөхөр нь амбан ноён Педро де Лос Риосоос хэрхэн гаргуулж чадсаныг Писарро мэдэж чадаагүй л яваа билээ. Тафур ямар ч өрөвч сэтгэлгүй зэрлэг үхэр шиг хүн боловч өрөвдөж хайрласнаасаа эхэр татан уйлмаар аймшигт зүйлийг дүрслэн харуулахыг чармайсан гэдэг нь мэдээж юм. Альмагро ямар боловч итгүүлж чадсанаас л амбан ноён буулт хийсэн байж таарна.

	Харин тэд арван гурвуулаа Панамд эгж очихгүй хэмээн эрс татгалзсан нь л Альмагрогийн хэлсэн ярьсан бүхнээс илүү амбан ноёнд нөлөөлсөн гэдгийг Писарро мэдэхгүй байлаа. Нэгэнт буулгасан зарлигаа гүйцэлдүүлэх гэвэл тэдэнд хүч хэрэглэхээс аргагүй, энэ нь тэр арван гурван тэнэгтэй дайн хийнэ гэсэн үг болохыг амбан ноён ойлгож байлаа. Гэтэл ингэхийн тулд экспедицийг сангаас хангах хэрэгтэй болно (өөрийн мөнгөөр ийм зүйл хийдэг гэж үү), харин үүнийгээ вангийн ордныхноос яагаад ч нууж явахын аргагүй юм.

	Тэрээр бас Панамын амбан ноён шинэ газар эрэх ээлжит аяллыг хориглоод зогссонгүй, бүр вангийн алдар цуу, ариун шашныг олонд мандуулахын төлөө амь насаа ч умартан, өөрсдийн хөрөнгө мөнгөөр аялал хийгч Испанийн алдарт хөвгүүдийн өөдөөс дайн эхэлсэн гэсэн энэхүү гайхалтай шинэ мэдээг католик вантанд хэрхэн илтгэхийг төвөггүй ойлгож байлаа. Педро де лос Риос вангийн титмийн тусын тулд ийм үйлдэл хийлээ гэдгээ вантны түшмэдэд ойлгуулахын тулд хэчнээн алт зарцуулж таарах вэ гэдгийг урьдаас таахад ч төвөггүй ажээ.

	Арван гурвын эсрэг дайтах явдал өөр ч аюулд хүргэж болох байсан нь тэднийг дарахаар илгээсэн цэргүүд Писаррогийн талд урвахыг үгүй гэх газаргүй, учир нь испаничуудын хэн нь ч тэр шинэ, олз омог ихтэй газрын эзэн суухыг хүсдэггүй гэж үү. Азын тэнгэр ивээсэн цагт Писарро өөрөө ч Педро де лос Риосыг самуун дэгдээгч хэмээн зарлахгүй гэх газаргүй, Шинэ Ертөнцийг байлдан дагуулж байсан тэр цагт ийм явдал нэг бус удаа гарсан билээ.

	Ордны цонхны цаана хариу хүлээн үймэлдэн шуугьж буй Альмагрогийн элсүүлсэн испаничууд амбан ноёныг шударга шийдвэрээ гаргахыг ятгаж байв. Шүдээ хүртэл зэвсэглэсэн байлдан дагуулагч энэ зуун тавин эр тэднийг Писарро лугаа даруй явуулж өгөхийг хэдэн хоногийн турш орь дуу тавин «гуйн ятгаж» буй нь тэдний байр төрх, зэвсгээ хангинуулах, тийм чиг эелдэг гэхээргүй хашхиралдаж байгаагаас илт байлаа. Тэндээс эгж ирэгсдийн ярьсан зүйлс тэднийг айлгасангүй ажээ. Харин ч одоохондоо тэдний шуналт сэтгэлд нь л биеллээ олж байсан тэрхүү их баялгаас хувь хүртэхээс хоцрох вий гэдгээс л юунаас ч илүүтэй айцгааж, солиорох шахам буй нь үнэнтэй гэвэл зохино. Тэднийг туйлын хүчир бэрх гачаалыг даван туулж, энд Панамд, Шинэ Ертөнцөд ирцгээн Альмагрогийн отрядад элсэн ороход гагцхүү энэ шунал нь жолоодон хөтөлсөн ажээ.

	Шинэ газар байлдан дагуулах аялалд тэднийг явуулахаас амбан ноён чухам юуны учир цааргалан байгааг тэдний хэн нь ч тоймтой мэдэхгүй боловч бүгдээр чухам өөрийг нь л басамжлан доромжилж буй мэт санах ажгуу. Өөрсдийг нь аль хэдийнээс хүлээн зогсох хөлөг онгоц дээр үсрэн гармагц л бүхий итгэл найдвар нь ид шидийн аргаар гүйцэлдэх байтал Педро де лос Риос чухамхүү үүнд нь л хориг саад тавиад байх шиг бодогдоно. Байдал хоног өнгөрөх бүр хурцдаж байв. Амбан ноён олон талаас нь янз бүрээр бодож тунгаасны эцэст тулалдаанд орохыг тэсэж ядан хүлээцгээж буй эдгээр байлдан дагуулагчдыг сая зөвшөөрөн явуулсан ажээ.

	Альмагро Писаррогийн экспедицийг өлсгөлөн гуйланчлалд нэрвэгдсэн Гальо арал дээр биш, харин Гаргонд олж очсон нь түрүүчийнхээсээ хамаагүй том арал байлаа. Манай арван гурав шинэ хэсэгтэйгээ нийлж хөлөг онгоцонд нь суун өмнө зүг алслан хөвлөө. Сар шахам аялсны эцэст сая тэдний хөлөг далайн маш том тохойд орж иржээ. Энэ бол Тумбес (одоогийн Эквадорын нутаг Гуаякиль) бөлгөө. Уг тохойн өмнөд эрэг дээр жинхэнэ хот байхыг олж харсан нь Өмнөд Америкт нээсэн анхны индиан хот, испаничуудын урьд нь огт мэдэхгүй байсан инкчүүдийн анхны хот байлаа.

	Тэд хэдхэн цагийн дараа өөрсдийн явуулсан элчээ эргэж ирээд ярьсан зүйлд итгэхийг хүсэхгүй байсан шигээ анх энэ хотыг хараад нүдэндээ итгэхгүй байв. Тэд инкчүүдийг ч, Куско хотыг ч, Тумбесаас өмнө зүгт бүтэн таван мянган километр сунасан Тауантинсуйю хэмээх асар уудам орон байдгийг ч мэдэхгүй байсан гэдгийг дахин хэлье.

	Яг халуун бүсийн өргөрөг дээр орших Тумбес хотын байшин барилгуудын бүдэг бадаг дүрс униар будан дундаас бүртэлзэн үзэгдэнэ. Испаничууд тэдгээр асар том пирамид, орд харш, сүм дуганыг аюун хирдхийж, итгэл найдвар гэрэлтсэн харцаар ширтэн байлаа. Энэ аварга том, нууцлаг, тэр тусмаа аюултай байж болох хотын оршин суугчид тэднийг хэрхэн хүлээж авах бол?

	Толгойн хөлөг онгоцноос Молинагийн суусан завь салан зай завсаргүй багшран үзэгдэх хүмүүсийг чанх чиглэн хурдлан одов. Цаана нь байгаа их хотын аварга чулуун барилгуудад уусан шингэх мэт нүүгэлтэн хөдөлж байсан үй олон хүн агшнаа чимээ алдран хөдлөхөө болив. Гагцхүү ойртон буй завины баруун гар талд л ямар ч хөдөлгөөн үл мэдэгдэнэ. Завинд яваа хүмүүс ч энэ өөрчлөлтийг мэдмэгц хүн амьтангүй эрэгт очих нь ямар ч утгагүй зүйл хэмээн үзэж баруун гар тийш огцом эргүүлэн заллаа. Хөлөг дээр хоцорсон хүмүүс Молинагийн болд төмөр дуулга наранд гялбалзахыг, завинаас буусан элчийг хүмүүс гар дээгүүрээ өргөсөн үү, хэсэгхэн зуур хүмүүсийн дээр үзэгдсэнээ дараа нь угтагсдын бор саарал толбо дунд уусан алга болохыг харцгаав.

	Дөрвөн цагийн дараа л Молина эгж ирэв. Түүний ярьсан бүхэн нь испаничуудын гайхлыг төрүүлсэн билээ. Тэдний «амбан ноён» хэмээн нэрлэсэн гол дарга Молинаг алтан цэцэрлэгтээ хүлээж уулзсаныг тэд сонсоод ийм зүйл тохиолдсон гэдэгт хэн ч эс итгэсэн бөлгөө...

	Одоо грек эр Кандиагийн ээлж иржээ. Писарро түүнийг дагуулан холхон очоод хоорондоо юуг ч юм аяархан ярилцав. Тэгээд Писарро Молинаг дуудав. Тэрээр зөвшөөрсний тэмдэг болгож толгой дохив.

	Педро де Кандиа нөгөө завинд суугаад эрэг дээр бөөгнөрөн зогссоор байгаа индианчуудын дарга нарын зүг сэлүүрдэн одов. Тэр хүмүүс Молинаг цэцэрлэг хүртэл л хүргэсэн агаад харин өөр хүмүүс амбан ноёндоо аваачсан билээ...

	Хөлөг онгоц дээр нам жим болов. Бүгд тавцан дээрээ, тэр бүү хэл, тэсвэрлэх аргагүй цонох нарны илчнээс хэн нь ч нуугдаж орсонгүй. Цаг мөч өнгөрөх бүрд түгшин догдлох нь их болох ажээ. Урьд нь газар хагалж, загасчилж явцгаасан, усан үзмийн тариаланч, мал хулуун хөөгчид, гэр оронгүй тэнэмэл, эсвэл Испанийн их, бага гарын дээрэмчдийн удам угсаа болох энэ эрчүүл шалбарч зулгарсан, басхүү шарх нь аньж амжаагүй, боолын хүчир хөдөлмөрт нухлагдан судас, шөрмөс нь гүрийж цайсан гараа тэсэж ядан атгацгаанам. Молина хөлөг онгоцны бүдүүн татлагын зангилаанд нүүрээ наагаад үд дундын шаналгаат зүүдэнд автан бүхнийг умартжээ. Писарро түүнтэй зэрэгцэн ахмадын тавцангийн сүүдэрт шатны жижиг гишгүүр дээр суух ажээ. Тэр тайван байлаа. Түүний азын тэнгэр гийж эхэлснийг сайн мэдэж байв. Тэр бас Молинад итгэх ажээ. Тэрээр Андогойяд итгэсэн нь дэмий ч хэрэг биш байлаа. Одоо бол өөрийнх нь азын од гэрэлтэж байгаад итгэсэн юм. Грек эрийг буцаж ирсний дараа юу хийх бодолдоо автах ажээ. Гэтэл тэр эргэж ирэх болов уу? Ганцаараа ирэх болов уу?

	Цаг өнгөрсөөр ажгуу. Хүмүүсийн тэвчээр туйлдаа хүрчээ. Хэн нэг нь татваганан тийчилж байлаа. Писаррогийн дохиогоор арван гурвынхны дотроос лоцман Руис, бас Рибера, Куэльяр, Перальта гэдэг цэргүүд, нойрноосоо сэрсэн Молина нар нөхдөө сэрээх гэж тэнгисийн ус цацан, харааж зандран бас сэлмийн хуйгаар ч дэлсэж байлаа. Халуун намдаж эхлэв. Ухаа улаан наран бөмбөглөг далайн илчилгүй мандлыг шүргэх тэр мөчид гэнэт:

	— Канди — а — а! хэдрэн байдгаараа бархирах дуун чийгтэй бүгчим орчныг сочоон дуурьсав.

	— Ганцаараа биш байна. Бас нэг хүн байна...

	Писарро ирсэн тэр шинэ хүний жижигхэн биеийг анхааралтай ажин ширтэнэ. Тэрээр одоо юу хийхээ яг мэдэж байв. Ийнхүү мэдэж байгаа нь хамгийн гол байлаа.


I БҮЛЭГ : НАРНЫ ХҮҮХДҮҮД ГАЗАРТ БУУЖ ИРДЭГ

	XV зууны сүүлчээр Шинэ Ертөнцийг нээсэн Европын байлдан дагуулагчид алт эрж явсан билээ. Гайхалтай нь инкчүүдийн тэр үүссэн тухай хоёр домог ч мөн алттай холбогдох ажгуу.

	Испанийн байлдан дагуулагчид Америкийн эрэгт хүрч очихын өмнө Нарны хөвгүүд буюу инкчүүдийн тухай домгийг мэдэхгүй байсан нь мэдээж юм.

	Далайн чанад дахь урьд огт мэдэгдээгүй байсан шинэ эх газарт анхлан очсон хүмүүс өөрсдийн эрж явсан Энэтхэг орныг оллоо гэж бодсон юм. Чухамхүү тэр цагаас эхлэн нэрийн энэхүү будилаан үүсэж, одоо хүртэл зарим нэгнийг төөрөгдүүлсээр байна. Жишээлбэл, «индианчууд» гэдэг маань угтаа бол «Энэтхэг орны хүн» гэсэн үг болой. Гэсэн хэдий боловч Энэтхэг оронд очих баруун шинэ замыг нээлээ хэмээн эндүүрсэн алдарт Колумбийн алдааг ямар нэг хэмжээгээр залруулсан нь үнэнтэй. Тэр үеэс хойш Америкийг Шинэ Ертөнц хэмээн нэрлэх болсон боловч индианчууд энэ нэрээрээ үлджээ.

	Ганц энэ тохиолдолд ч биш, ер нь дэндүү даруу зан гаргалаа гэж Европчуудыг зэмлэхэд хэцүү бөлгөө. Бөмбөрцгийн баруун хагасын орчин үеийн газрын зураг эргэцүүлэл бодол, ажил үйлсийнхээ үнэн зөвд баттай итгэж явсан европчуудын иймэрхүү «нээлтээр» эрээн алаг болжээ. Жишээлбэл, бидний сонирхож буй энэ сэдэв ч үүнийг баталж болох юм. Өнөөдөр бүхэл бүтэн нэг улс гүрний нэр болсон «перу» хэмээх үгийг л аваад үзье л дээ. Испаничуудыг Шинэ ертөнцөд ирэхээс өмнө энэ үг ерөөс байгаагүй ажээ.

	Эл номын хуудаснаа уншигч тантай олонтоо учран золгох түүхэн сударч Инка Гарсиласо де ла Вега энэ үгийн гарал үүслийн тухай «Тайлбар судартаа» тодорхой өгүүлсэн бий.

	Испаничууд өмнөд Америкийн баруун эргийн дагуу хөвөн аялах замдаа тэндээс эх авсан олон голын нэгний эх хавьд үдлэн буугаад нэгэн индиан хүнийг олзлон авчээ. Испаничууд тэрхүү «зэрлэгийг» өөрийг нь огт сонирхоогүй ч гэсэн конкистадоруудын хөлөг онгоц хаана ирэв, ямар нэртэй улс гүрэн энд байдгийг мэдэхээр шийджээ. Индиан хүнийг арай ядан тайвшруулмар аядаад мэдэх гэсэн асуултаа... испаниар асуусан байна.

	Тэдний ярьж буйг индиан хүн ойлгож буй гэдэгт испаничууд огтхон ч эргэлзсэнгүй. Мөнөөх индиан ч үнэхээр ярьсан бүгдийг нь тэгэхдээ өөрийнхөөрөө ойлгосон хэрэг ажээ. Тэрхэн мөчид өөрийнх нь амь нас аюулд учирсныг үл үндэстэйгээр ойлгосон тэр индиан эрийн бодох санах юм нь газарзүйн нээлт хийхэд тус хүргэхэд биш юуны өмнө өөрийн амь биеийг авч гарахаа урьдал болгон «Беру» гэж нэрээ хэлжээ. Бас «пелу» хэмээн нэмж хэлсэн нь өөрийг нь гол дээр бариад авлаа гэдгийг испаничуудад тайлбарласан хэрэг санжээ. Ийнхүү ярилцсанаар бүх юм зүй зохисоороо болж «беру» ба «пелу» хэмээх үг нийлж «Перу» болон үүсэхэд бүрэн хангалттай байлаа. Испаничууд өөрсдөө нээгээд байлдан дагуулах орныхоо нэрийг ийнхүү «тогтоосон» хэрэг ажээ. Гэвч амьдралд огт өөрөөр тохиолддогийн нэг нь испаничууд эхлээд байлдан дагуулснаа хожим нь энэ улс гүрнээ Нарны хөвгүүдийн хаант улс гэдгийг тогтоосон явдал болой.

	Нэг үгээр хэлэхэд «эртний Перу» хэмээх ямар ч улс байгаагүй юм. Инкчүүдийн тэр улсыг бид Тауантинсуйю хэмээн нэрлэж байгаа маань нарийн яривал бас чиг тийм ч зөв зүйтэй биш болохын учир нь «тауантинсуйю» гэдэг бол угтаа нэг үг биш, харин инкчүүдийн кечуа хэлнээс орчуулбаас «ертөнцийн дөрвөн зүг» гэсэн утгатай холбоо үг болой (Энэхүү холбоо үгийг яг онож орчуулбал «нэгэн дор нийлж нэгдсэн ертөнцийн дөрвөн зүг» гэвэл зохих боловч бид хураангуй хувилбараар нь цаашид авч хэрэглэх болно). Нарны хөвгүүд өөрсдийнхөө мэддэг бүх газар орныг өөрсдийнхөө эзэмшил гэж тооцдог байсан ажээ. Тэд зорилгоо яг ийм далайцтай ойлгож байсан байх нь ээ...

	Испаничуудыг Тауантинсуйюд ирэх үеэр хэдийгээр их бага, чухал ба мартагдах нь дөхөж буй олон домогт тэр бүр чухам ингэж үзээгүй байдаг ч гэлээ эндхийн инк захирагчдыг Наран, Сарны шууд удмынхан гэдэгт хэн ч эргэлзэж байсангүй. Гэхдээ домогт анхны инк хүн - Инк Манко Капако болон түүний охин дүү буюу эхнэр нь болох Мама Окльо нар газар дэлхийд ирэхдээ газарзүйн тодорхой район буюу тухайлбал Перу, Боливийн өндөр уулархаг нутагт анх буусан хэмээснээрээ бараг бүгд адил юм. Түүхийн шинжлэх ухааны туршлагаас авч үзвэл ийнхүү тохирч буйг тохиолдлын зүйл гэж болно гэж үү.

	Энэ бүх домог анх үүсэхдээ нэг эх сурвалжтай байсан учраас буюу хүмүүсийн ой ухаанд хоногшин үлдсэн инкчүүдийн домогт түүх нь анхдагч нэгэн сэдэвтэй байсан гэх нь нэлээд үнэмшилтэй бөлгөө. Инкчүүд үлэмж өндөр хөгжил бүхий соёл иргэншлийнх нь гол төв байрласан Кускогийн хөндийд манай эриний XII зуунаас хойш ирсэн гэдгийг орчин үеийн археологийн судалгаа харуулж байгаа бөгөөд ийм баримт домог биш харин түүхэн баримт болохын учир нь инкчүүд Кускогийн хөндийд ирж суурьшихаасаа өмнө хаа нэг газар амьдарч байсан байх ёстой.

	Инкчүүд манай газар дэлхийд хэрхэн бий болсон нь илүү төвөгтэй асуудал юм. Энэхүү «хэрхэн» гэдгийн домогт гардаг хувилбарын тухай ярьж байна гэдэг нь ойлгомжтой биз ээ. Тауантинсуйюгийн түүхэнд холбогдох энэ чухал үйл явдлыг тайлбарласан хоёр гол домог бий. Гайхалтай нь гэвэл энэ хоёр домогт хэн бүхний мэдэх нэг л үйл явдлыг хоёр янзаар өгүүлэх учраас тодорхойгүй олон асуудал үүсгэдэг бөгөөд гэтэл инкчүүд нь бүх юманд яв цав тодорхой, эмх цэгцтэй хандахыг эрхэмлэдэг байсныг хэлэх хэрэгтэй. Тэгэхлээр домгийн аль нэг нь Нарны хөвгүүдийн хаант улсын ард түмний дунд байж болохгүй байсан учраас л хэн нэгэн хүнд ямар нэг шалтгаанаар бас өөр нэг домог гаргах хэрэгтэй байжээ гэсэн учир шалтгааны нэгэн дүгнэлт хийхэд эрхгүй хүргэж байна. Бидний бодлоор инкчүүдийн тухай энд өгүүлэгдэх зүйлс нь чухамхүү энэ «хэн нэгэн хүнд» «ямар нэгэн шалтгаанаар» гэдэгт тодорхой хэмжээний хариулт болох ёстой юм.

	Одоо инкчүүдийн гарал үүслийн талаар эдгээр домгийн цаана ямар бодит үйл явдал оршдогийг авч үзье.

	Эдгээр домогт инкчүүдийн уг гарал хийгээд бас Кускогийн инкчүүд кечуагийн ба бусад индианчуудыг ноёрхсонтой холбоотой өнгөрсөн тэр үеийн дуулиант үйл явдлууд тусгалаа олсон бололтой. Нэг домог нь инкчүүдийн овог, омог үүсэж бий болсон үлэмж эртний «түүхэнд» холбогдох болов уу гэсэн бодол төрүүлж байна. Энэ домог инкчүүдийг багтаасан кечуа (кечва) индианчуудын төр улсын байгуулал үүсэхийн түрүү үеийн нийгэм үүсэж эхэлсэнтэй холбогдоно. Нөгөө домог нь нэлээд хожим үед инкчүүд өөрсдөө зохиосон зүйл бөгөөд нийгмийн энэхүү шинэ харилцааны ялалт болон инкчүүдийн омгийн дотор нэгдмэл засаг ноёрхох, тэгэхдээ бас ч арай бүрэн устаж арилаагүй «омог аймгийн журам» дээр суурилсан засгийг тогтоосон тухай тусгажээ.

	 

	Анхны домог

	Уулсын оргилд орших Паукартампу хэмээх хэсэг газарт гурван «цонх» буюу үнэндээ бол агуйнууд байлаа. Тэндээс нэгэн өдөр дөрвөн (зарим нь гурав гэдэг) хос эр эм гарчээ. Тэд нар төрсөн ах дүүс ажгуу. Цонхнуудыг алтаар хулдаж чимсэн ба голынх нь болох хааны цонхыг (чухамхүү эндээс энэ ахан дүүс гарчээ) бас үнэт эрдэнийн чулуугаар бүржээ (Испаничууд домгийн энэ хэсэгт тэгтлээ их итгэсэн учраас «цонхнуудыг» эрж ихээхэн хүч, хөдөлмөр зарсан гэдгийг тэмдэглэе).

	Ахан дүүсийн толгойлогчийг нь Манко Капак хэмээнэ. Бусдынх нь нэр түүхэн судар зохиогч нарын янз бүрийн бүтээлд тэр бүр таарахгүй бөгөөд Качи гэдэг нь «Давс», Учу гэдэг нь «поваарь» Саука буюу «баясагч», Лука «Дайсан», Уанка (?) гэх мэтчилэн болой.

	Эмэгтэйчүүдийг нь бүгдийг эхлэн Мама буюу «Ээж» эсвэл «эзэгтэй» гээд араас нь нэрийг нь залган хэлдэг ажээ. Манко Капакийн эхнэрийг бүгд Мама Окльо гэжээ. Испанийн түүхэн сударч ахмад Педро Сармьенто де Гомбоа, Мама Окльог эр нөхөр Манко Капакийнхаа дүү нь бус харин эх нь байсан хэмээн нотолсон нь бас бий (ингэснээр хэргийн талыг өөрчлөх юм шиг үү?)

	Ахан дүүс нар ийнхүү өмнөх хаанчлалынхаа цонхоор гарч ирснээр газар дэлхийн олон юмтай учран золгосны дотроос шинэ байдалд хэрхэн амь зууж, аж төрөх талаар санаа тавих явдал хамгийн гол нь байв. (Өөрийн хаанчлалаа орхин орхин ингэхийн хэрэг юу байв гэдэг асуулт өөрийн эрхгүй гарна). Тэд нар бие биедээ тусалж, басхүү дайсагналцах болжээ. Гурван ах нь амь үрэгдэв. Зөвхөн Манко Капак л амьд үлджээ. Тэр бээр бэлэвсэрмэгцээ эхнэр нь болцгоосон эгч дүүсээ дагуулан явсаар үржил шимт хөндийг хүрч, тэнд ирээдүйн эзэнт төрийнхөө нийслэлийг үүсгэн байгуулжээ. Сууринаа Куско хэмээн нэрлэв. Куско гэдгийг орчуулбал «Хүйс» буюу амьд бие, эсвэл орчлонгийн төв нь гэсэн утгатай бөгөөд сүрлээр барьсан хоёрхон урцыг ийнхүү нэрлэхэд асар их хүслэн тэмүүлэл, түүнээс ч илүү зориг хэрэгтэй юм. Эхний, үлэмж эртний домгоор бол бүхний эхлэлийг ийнхүү тавьжээ.

	Удаах домгийг нь түүхэн сударч Инка Гарсиласод түүний авга эх Наран эцгийн цэвэр цусны хүү Вальпа Тупак Инка Юпанка хэмээгч ярьж өгчээ. Уншигчдад эвтэй байхыг бодож бид энэ домгийг энгийн яриагаар сийрүүлье.

Автоматаар үүсгэсэн тайлбар]

	 

	Наран - Эцэг хүмүүс газар дэлхийд ямархан зэрлэг бүдүүлэг амьдардгийг тольдон харж, энэрэн хайрлах сэтгэл төрөөд газрын хүмүүсийг Наран - эцгийн соёрхлыг хүлээж, түүнд бишрүүлэн мөргүүлж байхын тулд хөвгүүд, охидоо илгээсэн ажээ. Наран-Эцэг хүүхдүүдээ Титикака нуурын хөндийд орхин одохдоо та нар хаана амарч, үдлэхийг хүссэн газартаа энэ очирт алтан таягийг шааж үзэгтүн хэмээн зарлиг буулгаж, зузаанаараа хоёр хуруу, уртаараа хагас вар (багцаалбал 42 см орчим) таяг өгчээ. Хаана анхны шидэлтээр л очирт таяг газарт зоогдоно, тэнд хааны ордон харшаа тэд барих ёстой байлаа.

	Наран-Эцэг, Саран-Эхийн хөвгүүд охид Титикака нуураас умрыг зорин явав. (Бөмбөрцгийн өмнөд хэсэгт умар зүг явна гэдэг бол нарыг чиглэн явна гэсэн үг ээ). Тэд явсан газар болгондоо очирт таягаа шидсээр авч хаана ч үл зоогдном билээ. Ийнхүү тэд Паукартампуд (бид энэ газрыг эхний домгоос мэдэх болсон) иржээ. Эндээс Манко Капак, түүний дүү буюу эхнэр нь болох Мама Окльо нар Куско хөндийд очжээ. Тэд энд очирт таягаа шидтэл газарт дорхноо шигдэн орсон агаад (онц чухал энэ зүйлийг уншигч авгай нараас анхаарахыг хүсье) хэн ч түүнийг дахин олж харсангүй ажээ...

	Инкчүүдийн хаант улсыг үндэслэгч домогт хүний гарал үүслийг өгүүлсэн гол хоёр түүхийг товчхон яривал ийм юм. Эндээс оновчтой санааг нь тодруулж хэлбэл, түүхэн үнэнийг нь гаргаж авахыг оролдоцгооё. Бидний дээр тэмдэглэсэнчлэн домогт адил зүйл, ялангуяа Манко Капакийн эрэл нүүдлийн сүүлчийн хэсэгт гарч байгаа газар усны нэрс таарч байгааг тохиолдлын гэж үзэх нь юу л бол. Хэрвээ Куско хөндийд инкчүүдийн ирсэн цаг хугацааг баримтлах ахул манай эриний нэг ба хоёр дахь мянган жилийн зааг дээр эхэлсэн индиан омгуудын шилжин нүүдэллэж байсныг энд тусгасан бололтой байна.

	Манко Капак ба түүний эхнэрийг, бас тэдний хамаатан садан (хэрвээ дээрх хоёр домогт итгэвэл) нарыг идээшиж дассан газраа орхин явахад нь тэр цагийг хүртэл амьдран сууж байсан газарт хүн амьтан олон болж, бас нэг омог үндэстнийг илүү дайнч буюу илүү өлсгөлөн нөгөө омог, аймгууд шахан түрж, байнгын түгшүүр төрүүлж байснаас өөр илүү онцгой шалтгаан байжээ гэж үзэж болох байна. Соёл - улс төрийн гол төв нь Титикака нуурын эрэг дээр оршиж байсан Өмнөд Америкийн инкчүүдээс өмнөх хамгийн гарамгай соёл иргэншлийн нэг болсон Тиауанакугийн иргэншил унтарч мөхсөн явдал энэ онцгой шалтгаан нь байсан байж болох билээ.

	«Өрх гэрийн холбоотой» төстэй зүйлтэй холбоо бүхий цусан төрлийн омгуудыг «ахан дүүс» хэмээн нэрлэдэг бөгөөд Манко Капак ийм «ахан дүүстэй» байсан явдал нь эхний домгийг бодит түүхэнд ойртуулж байна. Харамсалтай нь, тэдний «давс» «поваарь» болон бусад нэрс нь ийнхүү үзэж буйг нарийвчлан тодруулахад ямар ч хэрэг болохгүй юм. Харин «ахан дүүс» л инкчүүд бурхан тэнгэрийн зарлиг лүндэнгээр бус, харин өөрсдөд нь болон ойрын садан төрөл хийгээд хажуу хөршийнхөнд нь учирсан амь зуухтай холбоотой бодитой шалтгаанаар аян замд гарсны жинтэй баталгаа болж байна.

	Эртнээс идээшин амьдарч ирсэн нутгаасаа инкчүүдийг даган анх ямар хүмүүс явсан тухай түүхэн сударч Сармьентогийн мэдээлсэн зүйл сонирхол татаж байна. Түүний бичсэнээр бол Манко Капакийн ахан дүүсийн ятгалга, сүрдүүлгээр арван аймгийн (?) «нутгийн хүмүүс» эрслэн хөдөлсөн агаад бас Кускод ирж суужээ. Бүр өөрийнх нь үед тухайлбал, XVI зууны 70-аад оны эхэн үед эдгээр аймгийн төлөөлөгчид Кускод амьдарч байсныг Сармьенто батлан өгүүлжээ.

	Хоёр дахь домог маш тодорхой тэгээд ч төгс байдалтай хэдий ч түүхэн баримтгүй юм. Гэвч бид үүнийг яаран орхихоо азная.

	Жишээлбэл, Манко Капакийн алтан таягийн тухай ярьсан нь юуг өгүүлж байна вэ? Энэ нь юуны өмнө Нарны хөвгүүдийн гайхамшигт ажил хэрэгч чанар, тэдний ашиг хайж явсныг нь бүхний эхлэл болсон энэ домогт хүртэл илэрхийлж байна. Санаагаа бүр тодруулж хэлбээс алтаар цутгасан хүнд таяг ямар хөрсөнд амархан орох вэ гэвэл газар тариаланд маш тохирох... зөөлөн хөрсөнд зоогдоно. Тэгэхээр Наран Эцгийнх нь анхны зарлиг бол уг чанартаа шашны ямар нэгэн хоосон номлол ч бус тариачин хүнд онц ашиг болох тодорхой зүйл байсан байна.

	Сүүлчийн домог үүссэн шалтгаантай холбогдох өөр жишээ ч бас бий. Ийм баримтыг яаж тайлбарлах вэ? Яагаад инкчүүд эд бүхний үүслийн тухай домгийг дахин зохиох хэрэгтэй болов?

	Хоёр дахь домог гарсан нь инкчүүдийн байгуулсан нийгэмд болж өнгөрсөн нийгмийн дэвшлийг тусгажээ. Ганцаар ноёрхох засаг бий болсон учир Манко Капакт, тодруулж хэлбэл түүний үр удмынханд хааны цонхноос анх хамт гарч ирсэн төрсөн ах дүүс нь ч тэр саад болох болжээ. Цааш өгүүлье. Газар дээрх ганцаар ноёрхох засагт жинхэнэ нэгдмэл биш гэхэд (нэг бурхант шашин хараахан үүсэх цаг нь болоогүй байв) дээд тэнгэрийг тахих явдал бүрэн тохирч байсан агаад түүнийг төр баригчийн дээд удам хэмээн тунхаглахад харьцангуй хялбар байжээ: Тэгээд ч тэнгэрт Наран газар дээр бол цорын ганц ника хаан болох Оройн Дээд Инка хоёр цусан төрлөөр эцэг хүү болон нийлж, тэнгэр газарт дээд засгийг төлөөлөх ажээ.

	Ийнхүү энэ домгийн үүссэн ганцхан баримт л, түүнийг буй болгосон эрин цагийнхаа өвөрмөц баталгаа нь болж байна.

	Гэвч одоо инкчүүдийн тухай яриандаа шуудран орцгооё. Инкчүүд манай эриний XII зуунаас хойш үед Куско хөндийд ирсэн болох нь мэдэгдэж байна. Харин бидний үед уламжлагдан ирсэн олон түүхэн судар дотроос анхны Инка Манко Капак газар дээр хүрч ирсэн он цагийг огт ондоогоор өгүүлдэг нь ганцхан байна. Энэ нь Фелипе Гуаман Пома де Айяла хэмээгч индиан сударчийн «Шинэ түүх ба сайн санааны засаг» хэмээх зохиол болой. Гуаман Пома нь Манко Капакийг манай эриний 10 онд төрөөд 160 насыг элээж 170 онд нөгчсөн хэмээн баталжээ. Гэвч Тауантинсуйюгийн захирагч хаадын дотор хамгийн гайхамшигт урт насалсан нь ганц тэр биш бөгөөд Гуаман Помагийн зохиосон инка хаадын жагсаалтад 200 насалж 1420 онд хальсан Топа Инка Юпанка хэмээгч бас бий.

	Гэтэл Топа буюу Тупак Инка Юпанка бол түүхэн бие хүн агаад түүнийг 1471—1493 онд төр барьж байсныг нэлээд үнэмшилтэй тогтоосон юм. Нийтээр хүлээн зөвшөөрсөн энэ он цагт эргэлзэх үндэс байхгүй. Чухамхүү энэ шалтгаанаар хэдийгээр бид Гуаман Помагийн зохиосон захирагч хаадын нэрсийн жагсаалтыг ашиглах боловч тэнд дурдсан огноог харгалзаж үзэхгүй юм.

	Одоо бид инкчүүдийн тухай ярихдаа хэрхэвч мэдэхгүй өнгөрч үл болох тийм нэг асуудалд хүрч ирлээ. Энэ бол Тауантинсуйюгийн хамгийн гол нь бөгөөд тэгээд ч албан ёсны баримт бичгийн асуудал билээ. Инкчүүд үсэг бичиггүй байсан гэдэг тодорхой, тиймээс ч энэ нь үеэс үед амаар дамжин уламжлагдаж ирсэн учир одоо бидэнд маш олон хувилбар мэдэгдэж буй захирагч хаадын нэрсийн бүртгэл инкчүүдийн нэрлэдгээр капаккуна буюу угийн бичиг болой. Ер нь түүхэн сударч нар өөрийн зохиосон капаккуныг толилуулжээ. Эдгээрээс хамгийн бага нь гэхэд таван нэр бүхий агаад эд бүгд түүхэн захирагч хаад байна. Хамгийн том нь 104 нэртэй агаад түүнийг Монтесинос хэмээх гэлэн XVII зууны дундуур үл мэдэгдэх нэгэн эх сурвалжаас хуулсан буюу зохиосон ажээ.

	Бид эдгээрийн алиныг нь ч хэрэгсэлгүйгээр инкчүүдийн хувьд албан ёсны гэж тооцож болох угийн бичгийг дор толилуулав.

	Түүхийн домогт үеийн инкчүүд.

	1. Манко-Капак — Куско болон инкчүүдийн хаант улсыг үндэслэгч. Барагцаагаар 1200—1230 онд төр барьж байв.

	2. Синчи Рока — Доод Кускогийн угсаа залгамжилсан хаан. 1230—1260.

	3. Льоке Юпанки — Доод Кускогийн угсаа залгамжилсан хаан. 1260—1290

	4. Майата Капак — Доод Кускогийн угсаа залгамжилсан хаан. 1290—1320.

	5. Капак Юпанки — Доод Кускогийнхны удам. 1320—1350.

	6. Инк Рока — Дээд Кускогийн угсаа залгамжилсан хаан (Төрийн эрх өөр удамд шилжсэн нь ордны эргэлт гарсантай холбоотой бололтой) 1350—1380.

	7. Иавар Уакак — Дээд Кускогийн угсаа залгамжилсан хаан. Түүнийг захирч байх үеийн сүүлчээр чанка омгийн индианчууд Кускод довтолжээ. Улс орноо хамгаалж чадахгүй байснаас засгийн эрхээс хүү нь буюу эсвэл өөр хэн нэгэн зайлуулжээ. 1830—1410. Түүхийн «эзэнт төрийн үеийн» инкчүүд (түүхэн инкчүүд)

	9. Пачакутек Инк — Чанкчуудыг дийлж, бүх кечау нарыг Юпанки нэгтгэсэн анхны түүхэн Инка. 1438—1471 онд төр захирчээ.

	10. Топа (Тупак) Инк Юпанки — Дээд Кускогийн угсаа залгамжилсан хаан. Томоохон байлдан дагуулагч. 1471—1493

	11. Уайна Капак — Дээд Кускогийн угсаа залгамжилсан хаан. 1493—1523

	12. Инк Уаскар — Дээд Кускогийн угсаа залгамжилсан хаан. Засгийн эрхээс зайлуулагдаж, хожим нь Атауальпад алуулжээ. 1523—1532.

	13. Атауальпа — Бутач Инка. Уайана Капакийн хууль бус хүү. Хэдэн онд засгийн эрхийг булааж авсан нь төдийлөн тодорхой бус. 1533 онд испаничуудад цаазлуулсан байна.

	 

	Наймдугаар захирагч хааны нэр угийн бичигт алга байгааг уншигч авгай нар анзаараагүй байж яахин чадах билээ. Энэ найм дахь хүн нь бараг бүх угийн бичигт Инк Виракоча гэж гардаг. Харин нэг хэсэг сударт Инка Виракочаг чанкчуудыг ялан дийлэгч гэдэг бол нөгөө хэсэгт нь чухамхүү Виракочаг л түүний үе залгамжлагч нар засгийн эрхээс зайлуулсан байх ёстой гэлцэнэ.

	Гэтэл Тауантинсуйюд Виракочаг ихэд хүндэлдэг байсныг харгалзах аваас ингэж үзэх нь яавч таарахгүй билээ. Тэрээр хамгаас бишрэлт бурхдын нэгийн нэрийг зүүж явсан ба инкийнхний ойлголтоор бол түүний зүгээс аливаа өөнцөг явдал, тэр тусмаа аймхай хулчгар зан илрэх учиргүй ажээ. Испаничуудыг очиход дээд тэнгэрээс Виракоча бидэнд соёрхон ирлээ хэмээн бодсоныг дурдахад л хангалттай юм. Аюул тулгарсан мөчид ариун Куско хотоо орхин зугтсан аймхай хулчгар хааны дүртэй энэ бүхэн яавч авцалдахгүй байнам.

	Харин үүнтэй зэрэгцүүлэхэд «цусаар уйлагч» (нарны хөвгүүдэд огтхон ч таарахгүй нэр ажээ!) хэмээн орчуулж болох Инк Йавар Уакак нь шилдэг хаадын шалгуурт тохирох юмаар маш бага билээ. Түүхэн сударч Инка Гарсиласо Куско руу чанкчууд довтлоход чухамхүү тэрээр оргон зугтаж хүү Виракоча нь түүнийг засгийн эрхнээс зайлуулсан хэмээсэн бол гарамгай түүхэн сударч Педро де Сьеса де Леон хэмээгч Инка Йавар Уакакаг «Кондейсуйюгийн хүмүүс алсан» (Кондейсуйюд чанкчууд амьдарч байжээ) хэмээн өгүүлдэг. Гэлээ ч инка захирагч - хаанд ийм явдал тохиолдсон байж огт болохгүй, учир нь тэд үхдэггүй, алуулдаг ч үгүй, харин болзсон цагаа ирэхэд Наран Эцэгтээ одоцгоосон ажгуу.

	Ямар боловч Йавар Уакакийн нэр капаккунад орж мөнх үлджээ. Харин энэ нь чанкчуудын довтолгоотой холбоотой үйл явдлуудад захирагч хаадын нэрд нэлээд будилаан байснаас үүссэн бололтой. Энэ үйл явдалд оролцсон байж болох бидний дээр өгүүлсэн гурван нэрээс гадна зарим сударт Инк Урко хэмээх бас нэг захирагч хааны нэр цухас гардаг.

	Инк Урко капаккунад орсонгүй. Хэрэв чанкчуудаас зугтсан Инкаг капаккунаас хасах юм бол захирагч хаадын жагсаалтад хэтэрхий том «зай» үлдэх байсан биз ээ. Түүхийн ийм гуйвуулга тэр тусмаа Нарны хөвгүүдийн хувьд байж болшгүй билээ. Чухамхүү ийм шалтгаанаар Инка Йавар Уакакийг капаккунад үлдээсэн бололтой.

	Ингэж бодит түүхийн үндэс биш капаккунад үндэс болгосон хаан ширээг залгамжлах, системийн эмх цэгцтэй систем эвдэгджээ. Бид үүнийг таах төдий ярьж байгаа юм биш ээ. Капаккуныг засварлах зайлшгүй шаардлага байсныг шууд нотлох зүйл бий. Түүнийг нэг бус удаа «нарийвчилж» чухамдаа энгийнээр өгүүлбэл өөрчилсөн ажээ. Үүнийг гэрчлэх цөөнгүй баримтыг Сьеса де Леон дурджээ. Тэрээр захирагч хаад бүр өөрийн төр барих цагтаа гурваас дөрвөн итгэмжит хүнийг томилж болсон бүх үйл явдлыг ой ухаандаа тунгаан «үүний тусламжтайгаар өнгөрсөн бүх зүйлийг ирээдүйд ийн мэдэж байхын учрыг ашиг тустай, хортой алин боловч шадлан хайрцаглаж» санаж үлдээхийг зарлиг болгодог байсан хэмээн өгүүлсэн байдаг. Эдгээр бадгийг захирагч хааныг амьд ахуйд чандлан нууцалж цаазаар авна хэмээн сүрдүүлдэг байсан ажээ. Зөвхөн хааныг нас элсэн хойно л орыг нь эзэлсэн захирагч хааны дэргэд анхны буюу заримдаа эцсийн удаа дуудан сонсгодог байсан учир нь Тауантинсуйюд муу инка хаан гэж ерөөс байж үл болох билээ.

	Захирагч хаад солигдсоны дараа «бадаг шад»-ыг боловсруулах үедээ Нарны хөвгүүд капаккунад зохих засвар оруулдаг байсныг ойлгоход төвөгтэй гэж үү. Түүнээс нэг биш, хоёр нэр арчих шаардлага гарахад тэгэх тусмаа өөрийнх нь хүчин зүтгэл оролцоотойгоор суларсан хаан ширээг «хууль ёсоор» эзлэх ёстой боллоо гэхэд (инкчүүд чинкчүүдтэй дайтсаны дараа» ийм юм болсон бололтой) капаккуныг шинээр зохиогч тэр хүн зарим нэг будилаан хутгахаас өөр аргагүй байсанд гайхах зүйл ерөөс алга.

	Захирагч хаад нар бүгдээр Наран-Эцгийн удам болох учир хууль ёсны дагуу засгийн эрхэд гарах нь Тауантинсуйюгийн нөхцөлд тэргүүн зэргийн ач холбогдолтой зүйл байсныг хэлэх нь зүйтэй. Үүний төлөө тэмцэх хэрэгтэй байлаа!

	Онол ийм байлаа. Харин амьдрал дээр ямар байв гэвэл ганц капаккунад будилаан хутгаад зогссонгүй.

	Тауантинсуйюд капаккунын зэрэгцээ чухамхүү энд бүхнээс илүү ярих учиртай нийгмийн бас нэг сургаал байсан билээ. Бүрлээч болсон хааны төрсөн охин дүүгээс төрсөн ууган хүү нь л инкчүүдийн захирагч хаан болох ёстой ажээ. Харин хааны жинхэнэ хөвгүүд болох бусад ах дүү нар нь инкчүүдийн овог удмынхны салаа мөчир нь болох ба тэд бүгдийг нийлүүлэн айлью хэмээн нэрлэх бөлгөө. Бүрлээч хааны эхнэрээс хууль ёсоор төрсөн хоёр дахь, гурав дахь хийгээд бусад хөвгүүдийн удам залгагсад нь энэ инка хааны айльюд багтана.

	Тодорхой жишээгээр тайлбарлан: Пачакутекийн ууган хүү нь эцгээ нас нөгчсөний дараа захирагч хаан болсон билээ. Түүнийг Топа Инк Юпанки хэмээмүй. Пачакутекийн бусад хөвгүүд нь Пачакутекийн айлью болох ба тэдний удам залгагсад бүгд багтана. Түүхэн сударч Инка Гарсиласо тэдний нэг нь болохыг цаг нь ирэхээр бид хэлэх болно. Харин Топа Инка Юпанки нь өөрийн айльюг толгойлогч болох учраас эцгийнхээ айльюд үл багтана.

	Айльюгийн сургаал бол ууган хүү нь хаан ширээг эзлэх эрхтэйг амьдралд бататгаж байсан мэт болой. Тэр тусмаа инкийн хууль ёсоор бол эрх засгийг залгамжлагч нь гагцхүү шинэ залуу үеийнхэн байх ёстой байлаа. Бүрлээч хааны төрсөн ах, авга нар түүний орыг эзлэх эрхгүй байжээ. Инкчүүдийн удмын залуу үеийнхэн засгийн эрхийг барих замыг нээж байгаа энэ зарчмыг үндсэндээ чанд мөрдөж байсан гэж үзэж болох юм.

	Ийнхүү хууль ёсоор засгийн эрх барьсан сүүлчийн хүн Инка Уаскар нь өөрийн айльюг үүсгэж амжсан байсан гэвэл испаничуудыг Кускод ирсэн тэр цагт дор хаяад арав, ер нь арван хоёр хааны айлью бий болсон байх ёстой байлаа.

	Хамгийн гайхалтай нь Кускод үнэхээр арван хоёр айльюгийн төлөөлөгчид байжээ. Өөр хэн нэгэн хүн биш, испани ахмад бөгөөд түүхэн сударч Сармьенто л тэднийг олж цуглуулсан бөгөөд энэхүү «олзоо» вангийн нотариатчаар хүчин төгөлдөр болгожээ. Себастиан Ильюэ ба Чимагийн Франсико Паукар гэгч хоёр хүний төлөөлсөн Манко Капакийн айльюгаас эхлээд цорын ганц хүн Алонсо Тито Атаучитай Инка Уаскарын айльюгаар шувтарсан арван хоёр айльюгийн цэвэр инк цусны гучин таван хүний нэрийг дэс дараалан тоочсон, испанийн засгийн газрын албан ёсны баримт бидэнд байна.

	1572 оны хоёрдугаар сарын 29-нд Кускод цэвэр цусны инкчүүдийг ийнхүү цуглуулсан нь чухам хэнд юуны учир хэрэгтэй болов хэмээн уншигч авгай нар тааж ядан толгойгоо гашилгахаас ангижруулахын тулд Перугийн дэд ван Франсиско де Толедогийн даалгавраар ахмад Сармьентогийн зохиосон инкчүүдийн хаант төр үүссэн түүхийг сонсож, үнэн болохыг нь батлах ёстой байснаас л инкчүүд түүнд ирсэн (ирүүлсэн гэвэл үнэнд илүү дөхөх буй заа) юм гэдгийг шууд мэдэгдье.

	Тэгээд ч тэд энэ түүхийг тэр мөн бурхны авралаа засаглаж агснаа хууль бус байсныг, харьяат албан нартаа туйлын харгис хэрцгий байлдан дагуулсан хүн ардад хүн бусаар хандаж байснаа, испанийн колонийн засгийнхны бодлоор инкчүүд нь байгуулсан төр улсаа удирдан жолоодох эрхгүй гэдгийг бас олон зүйлийг баталсан ажээ. Нарны хөвгүүдийн үе улиран салаалуулсан ургийн модны арван хоёр мөчрийг төлөөлөх арван хоёр айльюгийн амьд гэрч болсон хүмүүс энд байлцсан явдал инкчүүд Тауантинсуйюд хууль бусаар засагласан гэсэнтэй нь огт авцалдахгүй байгааг яагаад испаничууд анзаарсангүй вэ гэдэг нь гайхалтай байна.

	Инкчүүдийг өөрсдийнх нь гараар багалзуурдуулах гэхдээ улайм цайм хууран мэхлэхэд хүрсэн испаничуудын арга уу гэдэг асуулт өөрийн эрхгүй төрж байна. Эсвэл Сармьенто үнэхээр Тауантинсуйюгийн бүх хааны төрөл төрөгсдийг цуглуулахад капаккуна, улмаар Манко Капакийн тухай домгоос эхлээд инкчүүдийн бүхий л түүх инкчүүд болон кечуа омгийн индианчуудын амьдралд болсон бодит үйл явдалтай тохирсон хэрэг үү?

	Тауантинсуйюгийн хууль, зан заншлыг илүү сайн ойлгоход туслах энэ хоёр асуултад хариулахыг оролдоцгооё.

	Нарны хөвгүүд өөрсдөө үнэн гэж зөвшөөрсөн Сармьентогийн тэр түүхээс үзвэл захирагч хаан бүр дунджаар 115 нас насалснаас 85-д нь төр барьжээ. Ингэж үзвэл арифметикийн хамгийн энгийн тооцоо ч үнэн амьдралтай яав ч үл нийцэх зөрчилд орно. Жишээ нь, Синчи Рока капаккунын арифметикийн дундаж үзҮҮлэлтэд тохируулахын тулд ууган хүүгээ 102 настайдаа хийсэн байх ёстой болж байна. Льоко Юпанкагийн ууган хүү 107-тойд нь мэндэлсэн байх ёстой болно. 200 насалсан хааны хувьд бүр ч хэтэрхий юм болох ажээ. Энэ тооцоогоор бол Себастьян Ильюэ ба Франсиско Паукар Чима нар мянган жилийн урт угийн бичигтэй байжээ. Ийм зүйлд, тэр тусмаа инкчүүд бичиг үсэггүй байсан тул итгэхэд бэрх юм.

	Эндээс капаккуна гэдэг нь санаанаас зохиосон зүйл буюу инкчүүдийн өөрсдийнх нь бодож гаргасан хоосон зүйл байв уу гэдэг асуулт гарч ирнэ. Бидний бодлоор үүнд яг тэр гэж хариулж болохгүй юм. Инкчүүдийн капаккуна бүрэн бодитой үндэстэй юм. Энэ нь бүр түүхэн үед гарсан бололтой агаад зохиогч нар нь бүх домогт инк захирагчдыг ой ухаандаа хадгалж ирсэн дурсамжаар босгосон ажээ. Харин түүхийн хойч үедээ инкчүүд түүнийг найруулан засахдаа сэтгэлдээ тохирохгүй тэр л хэсгийг «тодруулж» байсан болохыг бид мэднэ. Ийнхүү шинээр захирагч болсон хүн нарийвчлан тодруулж дуусаад ургийнхаа ерөнхий шинэ «баримтыг» мэдээлдэг байжээ. Ингэхдээ инкчүүдийн удирдагч нарыг сэлгэн тавьсан ээлжит явуулга ч төдийгүй, Тауантинсуйюгийн захирагч хаадын овгийн удам төрлийнхний мөчир салааг нэг бол уртасгаж, эсвэл тайрч богиносгосон ов мэх ч тусгалаа олдог ажгуу.

	Инкчүүд бүгд чухамхүү ямар айльюд хамаарагддаг болохоо нэгэн үе өнгөрсний хойно л яг мэддэг байлаа. Сармьенто дээр цуглуулсан тэр инкчүүд үүнийгээ мэдэж байсан бөгөөд хүн бүр өөрийнхөө хааны айльюг үнэхээр төлөөлж буй болохоо мэдэж, түүндээ туйлын итгэлтэй байв.

	Бид ярьж буй зүйлийнхээ үндсэн сэдвээс ийнхүү хэт холдож орхилоо. Тэгээд ч ер нь инкчүүд гэдэг ямар хүмүүс вэ буюу өөр юү вэ? гэж асуухын аль нь зөв болох тухай бас нэг асуултаар уншигч авгай нарын гайхлыг төрүүлэхээр зориглов.

	Энэ асуултыг тоглоомоор ч тавьсангүй бидний тавьсан асуулт эелдэг даруухан бөлгөө. Тауантинсуйюд Нарны хөвгүүдийн хаант улсын захирагч хаадын овог төрлийн зөвхөн эрчүүлийг инкчүүд гэж нэрлэж байсанд (эмэгтэйчүүдийг нь палья буюу ньюста, тэдний дундаас хаанчлагч пальяг нь хойя гэнэ) хэргийн учир оршино. Ямар ч индиан хүн, хэчнээн ч алдар цуутай байлаа өөрийгөө инк хүн хэмээн нэрлэх ёсгүйгээр үл барам Нарны хөвгүүдийн өмсдөг хувцас, малгай, үс гэзэг болон онцлох бусад тэмдгийг хэрэглэж болохгүй байжээ. Ийм зүйлийг үйлдвээс цаазаар авах ялд унах аюултай. Тэр байтугай Капак, Юпанка болон бусад нэр хүртэл гагцхүү инкчүүдийн онцгой эрх дарх байв.

	Гэвч Тауантинсуйюд бас «эрх дархтай инкчүүд» (ийм эрх дархыг Манко Капак өөрөө буй болгосон мэт) хэмээх онцгой хэсэг бүлэг хүмүүс байжээ. Эндээс үзвэл «Инк» гэдэг нь нийгмийн шинжтэй үг болохыг ямарваа хоёрдмол санаагүй илэрхийлж байнам. Гэтэл түүхэн сударчид бүгд инкчүүд Тауантинсуйюгийн захирагч хаадын овог төрөлд хамаатай ойрын удам төрлийн холбоотой болохыг шууд зааж байна. Тэгэхээр юу боловч инкчүүд гэдэг нь ямар хүмүүс буюу өөр юу болох вэ?

	Манко Капак болон түүнтэй хамт ирсэн хүмүүс кечуагийн индианчууд байсныг бид мэднэ. Энэ нь Өмнөд Америкт амьдардаг индианчуудын дотроос нэлээд олон хүнтэй угсаатны зүйн нэгэн бүлэг билээ. Инкчүүд энэ бүлгийн нэг хэсэг нь бөгөөд тусгай овогтон буюу бүр бүхэл бүтэн омог ч байж болох авч ялгаагүй л кечуачууд билээ. Үржил шимтэй Куско хөндий газар тариалан эрчимтэй хөгжүүлэхэд ихэд тохиромжтой нутаг байжээ. Ийм аятай таатай шинэ нөхцөлд хүн ам маш хурдан өсөж, хөндийд багтаж шингэхгүйдээ хүрчээ. Газар, ус, ургацаас болж инкчүүд кечуа үндэстний бусад омог аймагтай (хүй нэгдэлтэй) мөргөлдөөн гаргадаг нь байнгын зүйл болов. Энэ нь баян хоосны ялгаа бас цэрэг, цэргийн жанждын онцгой бүлэг ялгаран гарах зэрэг суурин амьдралтай тариаланч омогт зайлшгүй тохиолдох учиртай тэр үйл явцыг түргэсгэсэн байна. Дайтаж байлдах явдал аажимдаа мэргэжлийн шинжтэй болж, омгууд өөрийгөө хамгаалагчдын эрэлхэг хөдөлмөрийн өр төлөөсийг хариулах болжээ. Эхэндээ дайны олз омгоос хүртээдэг байсан бол олз омог бага буюу огт олзгүй үед энх амгалан хөдөлмөрлөж амьдрахад нь зайлшгүй чухал эдгээр хүмүүсийн хэрэгцээтэй бүхнийг нь «хотлоороо» бий болгох бололцоог өөрсдөө эрж хайх болжээ.

	Цэрэг дайны мэргэжил ийнхүү үүссэн нь засгийн эрхийн асуудлыг аяндаа шийдвэрлэжээ. Нийтээрээ цуглаж зөвлөдөг байсан нь аажимдаа сонгогдсон хүмүүсийн илүү шуурхай зөвлөгөөнөөр солигдов. Эхний үед ийм хүмүүс хамгаас илүү туршлагатайн хувьд өтгөс өвгөд байсан бол хожим нь тэднийг бүхнээс ухаалаг, мэргэн хүмүүс халсан агаад бүр сүүлдээ удирдах гурван гол шинж: туршлага, хүч чадал, мэргэн ухаан гэгч чухамхүү надад бий гэдгээ бусдад итгүүлэх онцгой чадварыг эзэмшсэн тийм хүч чадалтай хүмүүсийн ноёрхох цаг ирсэн ажээ.

	Засгийн эрхийн салшгүй шинж тэмдгийн зэрэгцээ өөрөө гарцаагүй хамаарах омгийнхоо сүр хүч нь болсон бэлгэ тэмдгийг бас завших болов. Шинэ удирдагч нар дайсан хийгээд хамсаатнуудтайгаа «инкчүүд бид» гэж ярьдаг байснаа больж «би инк» гэж ярих болжээ. Харин бүхнээс илүү агаад хувь заяатай нэг нь «инк» хэмээх үгэндээ «Оройн Дээд» хэмээх чимэг байх нь зүйтэй гэж «бодож олсон» тэр үед түүний омгийнхны бусад бүх хүн аль хэдийн инк байхаа больж, эгэл хүмүүсийг захиран суух бурхан тэнгэрийн хутгийг олсон энэхүү Оройн Дээдийн харьяат албат төдий гэдгээ гэнэт ойлгосон ажээ.

	Бүх зүйл чухамхүү ийн болж хөгжсөн хэмээх нотолгоо байхгүй гэдэг нь мэдээж боловч ийм байж ер нь болох билээ.

	Кускод суурин суусан инкчүүдийн сүр хүч өсөхийн хэрээр энэхүү хот улсын захирагч хаадын овгийнхны тоо улам тэлж байв. Чанкчуудыг ялан дийлсэн нь инкчүүдэд бүх кечуаг толгойлох бололцоо олгосон ба Инк Уйан Капакийн төр барьж байх жилүүдэд Тауантинсуйюд амьдарч байсан хэдэн арван мянгаар тоологдох цэвэр цусны Нарны хөвгүүд олон хааны айльюд хуваагдсан нарийн зохион байгуулалттай байлаа. Ташрамд өгүүлэхэд кечуа хэлний «айлью» хэмээх үг нь инкчүүдийн цусан төрлийн овгийнхны нэг бүлэг төдийгүй бас «аймаг» гэсэн утгатай бөлгөө.

	Инкчүүдийн анги үүсэхийн түрүү үеийн байгууллын нийгэм эдийн засгийн суурь давхарга хөгжихийн хэрээр «инк» гэдэг үгийн угсаатны зүйн агуулга нь нийгмийн агуулгад түрэгдсэн бөгөөд харин испанийн байлдан дагуулагчид ирснээр энэхүү зүй тогтолт үйл явцыг эвдэж, уг үгийн угсаатны зүйн анхны утга хэвээр үлдэхэд хүргэжээ. Бид энэ үгийг чухамхүү тэр утгаар нь хэрэглэх болно.

	Одоо Манко Капакийн тухай яриандаа эргэж орцгооё.

	Манко Капак ба Мама Окльо нар газар дайдаар хэрэн тэнэж явсан нь хаана төгсгөл болохыг нь очирт алтан таяг яг зааж өгсөн билээ. Харин тэд нар ирээдүйн нийслэлээ барьж байгуулах ажлыг шууд эхлэхийн оронд «буянт сайн үйл хийх, албадан оролцуулахын тул» нутгийн иргэдийг цуглуулж эхэлсэн байна. Инк умар зүг, харин эхнэр нь өмнө зүг оджээ. Хүмүүс тэдэнд ойртон нөхөрлөснийг бодоход тэд ч сайн сэтгэгдэл төрүүлсэн бололтой. Түүхэн сударч Инк Гарсиласогийн авгын шууд баталснаар бол Манко Капакийн тушаалаар хүмүүсийн нэг хэсэг нь бусдынхаа «борог хоол хүнсийг» бэлтгэж байсан ба нөгөө хэсгийг нь «урц байшин» бариулахаар инк тушаажээ. Хот байгуулах ажил ийнхүү эхэлжээ. Энэ хот нь Ханан Куско буюу Дээд Куско, Хурин Куско буюу Доод Куско хэмээсэн хоёр хэсэгт хуваагдана. Инкийн хүмүүс Ханан Куског, харин эхнэрийнх нь авчирсан хүмүүс Хурин Куског байгуулжээ.

	Түүхэн сударч Гарсиласогийн авгын ярьснаас Инк нутгийнхныг ая эвээр гуйгаагүй харин тушаал буулгаж Кускод урц байшин бариулсан хэмээсэн сонин зүйлийг уншигч авгай нар анхаарсан эсэх нь сонирхолтой байна. Хэдийгээр чухам хэнд зориулж ийнхүү хоёр хуваасан нь домогт тодорхой биш байгаа авч ямар хариулт байх ёстойг тааварлахад төдий л төвөгтэй биш ээ.

	Куско нь үнэхээр дээд, доод хоёр хэсэгт хуваагдаж байсан бөгөөд ийнхүү хуваах нь Тауантинсуйюгийн ид цэцэглэн хөгжих үед уламжлал төдий шинжтэй байлаа. Үүнээс гадна капаккунад бичсэнээр бол засгийн эрх Доод Кускогийн угсаа залгамжилсан хаад Дээд Кускогийнход шилжсэн нь Инк Рокагийн нэртэй холбоотой билээ. Гэвч Инк Рокагаас өмнө Доод Куско нь Дээд гэдэг нэртэй байсан байж бүрэн болох юм. Учир нь захирагч нар доороос удирдахыг төдийлөн хүсдэггүй билээ.

	Өөрөөр хэлбэл ийнхүү хуваасан нь инкчүүдийн нийгмийн анги, давхарга үүссэн явцыг илэрхийлсэн болох нь л маш тодорхой байна. Харин анх хуваагдахдаа нийгмийн үзэгдэлтэй огт холбоогүй байжээ. Үүнд итгэхийн тулд Перу ба Боливийн газрын зургийг харахад л хангалттай. Дэлхийн энэ хэсгийн хотгор гүдгэрийн байдал туйлын өвөрмөц бөгөөд гэтэл ерөөс газар газрын цаг уур орон зайгаас гадна хэр зэрэг өндөрт байрласнаас хамаардаг билээ. Уулсын оргилыг хучсан мөнх цастай зэрэгцэн хэдхэн километрийн цаана халуун бүсийн тэсвэрлэх аргагүй халуу шатам нутаг орших жишээтэй. Тэгэхээр дээр, доор хэмээн хуваасан нь байгалийн араншнаас үүдсэн хэрэг агаад харин үүнийг яаж ашиглахаа хүмүүс өөрсдөө шийджээ.

	Нарны хөвгүүд энэхүү хуучин уламжлалыг хэвээр нь хадгалахдаа ертөнцийг үзэх шинэ үзлийг нь илтгэсэн хаант улсаа өөр зарчмаар хуваажээ. Тэд гайхамшигт соёл иргэншлийнхээ гол дархны газар, аварга том чулуун өлгийгөө байгуулахдаа (албат харьяат нарынхаа гараар байгуулсан байлгүй яах вэ) цоо шинээр төлөвлөн тэгээд ч бүтээн байгуулжээ.

	Эртний гайхамшигт хотуудын нэгэн Тауантинсуйюгийн нийслэл Куско хотын түүхийн эхлэл болсон тэр урц байшингууд хэдэн зуун жил өнгөрсний хойно юу болж хувирахыг Манко Капак тэр цагт төсөөлж чадах байсан нь юу л бол доо.

	Кускогийн анхны байшин, анхны урцыг хэн барьсан бол? Хэн тушаал буулгаж тэдгээрийг бариулсныг бид мэднэ, харин уг тушаалыг хэн гүйцэтгэсэн бол?

	Энэ асуултад эдүгээгийн шинжлэх ухаан бараг ямар нэгэн эргэлзсэн зүйлгүй, тодорхойгоор уг хөндийг инкчүүдийн адил кечуа индиан омгууд эзлэн суурьшсан юм хэмээн хариулж байна. Тэд л Инкийн харьяат албат нар нь басхүү Куског бүтээн байгуулагчид болжээ. Олон зүйл шууд ба шууд бусаар үүнийг баталж байна. Юуны өмнө ганц Куско ч биш, харин энэ хөндий бүхэлдээ хүн амьтан идээшин суусан хил залгаа өндөр уулархаг нутгийн хамтаар кечуагийн индианчуудын тархан суурьшсан нутаг нь байсан бөгөөд индиан хэлний энэхүү томоохон аймгийн угсаа соёлын нэгдмэл төв нь болж байлаа.

	Цааш нь аваад үзье. Нарны хөвгүүд гагцхүү кечуагийн индианчуудыг л «эрх дархтай инкчүүд» хэмээн хүлээн зөвшөөрдөг байсныг бид мэднэ. Тэд нар анхлан ирээдүйн эзэнт төрийн бүрэлдэхүүнд багтан орсон ба тэр цагт Куско нь кечуагийн олон хот улсын зөвхөн нэг нь байжээ. Инкчүүдэд хамгийн түрүүнд ирж нэгдэгсэд тэдний хаяа нийлсэн хот - улсууд байж болох байсан нь мэдээж билээ. «Эрх дарх бүхий инкчүүд» нь чухамдаа Кускогийн дүүрэг, хаяа хотуудад, инкчүүдийн нийслэл хот төв нь болсон үлэмж олон тооны тосгон суурины хүрээнд бусад кечуа нартайгаа аж төрөн сууж байлаа.

	Кечуа нарт хамрагдаж байсан гэдэг нь ямар нэгэн эргэлзээ үл төрүүлэх томоохон хот - улсуудын балгас туурь өнөөдөр ч Кускогийн дэргэд байсаар байна. Эдгээрийг инкчүүд барьж байгуулсан болов уу хэмээн зарим тохиолд үздэг хэдий боловч нэлээд нарийвчилсан судалгааны үр дүн ийм дүгнэлтийг эрс няцааж байна. Хэдийгээр энэ хотууд олон зүйлээр өөр хоорондоо адилхан боловч хэрвээ айл хөршийнхнөөсөө айх аюул байгаагүй ахул хот бүр энэ асар том бэхлэлт хэрмийг яахан барих билээ гэдгийг ойлгоход төвөгтэй юм. Куско, Писака болон кечуагийн бусад хотын чулуун хэрэм, цайзыг харахад амар тайван суулгадаггүй мөн л кечуа омгийн хөршөөсөө хамгаалахын тулд л үүнийг байгуулжээ гэдэгт эргэлзэх сэтгэл үл төрнө.

	Кускогийн аварга том бэхлэлтийг харсан өнөөгийн хүмүүс ч сүрдэн биширмээр ажгуу. Гэхдээ Кускогийн цайз бэхлэлт, сүм дуган, ордон харшууд нь одоо л балгас туурь болсон үедээ дурсгалт зүйл болжээ. Эртний энэ улсын харц ардууд энэ бүхнийг улаан гараараа бүтээж босгосон гэдэгт үнэмшмээргүй ажээ. Гэтэл тэд хөшөө дурсгалыг бус, харин тэр цагтаа хамгийн энгийн цайз бэхлэлт, сүм дуган, орд харш байгуулсан билээ. Гэхдээ өөрсдөдөө ч биш, газар дэлхийн дайснаасаа хоргодох, хамгаалах хэрэгтэй болсон Нарны тэнгэрлэг хөвгүүдэд байгуулсан нь үнэн бөлгөө.

	Соёлжин гэгээрсэн манай эриний хүмүүс өөр үеийн боловч бид бүгдээс дутуугүй сайн сайхан хүний туйлсан ололтыг үгүй гэх, байгуулсан зүйлийг нь бууруулахыг оролдохдоо энэ бүх аварга байгууламжийг өөр гарагийнхан барьсан болгох, эсвэл мөхөж үгүй болсон ер бусын чадвартай хүмүүс барьж байгуулсан мэтээр өгүүлэхийг сонсоход гомдолтой байдаг.

	Бид өнгөрсөн түүхээ бас л муу мэдэж байгаагаас энэ бүхэн үүдэн гарч байна. Шинэ Ертөнцийн уугуул хүмүүсийн өнгөрсөн түүх түгээмэл биш бөгөөд бас чиг хамгийн хэв шинжит тохиол байж болох билээ. Гагцхүү өнгөрсөн түүхээ мэдсэнээр л ирээдүйгээ гэж ярихаа больё гэхэд өнөөдрөө зөв ойлгож мэдэх найдвартай суурь тавигдана гэдгийг ойлгохыг хүсдэггүй хүмүүс байсаар байгаа нь ердөө гайхалтай хэрэг ээ...

	Гэвч Манко Капакийн тухай яриандаа эргэж орцгооё. Наран эцгийнхээ зааснаар хүрч очсон хөндий нь байгалийн сайхан тааламжтай хөндий болоход Манко Капак шууд итгэсэн байна. Эндхийн нутаг зөөлөн хөрстэй тэгш тал газар ажээ. Хөндийн эргэн тойрны уулсаас эх авсан дөрвөн жижигхэн гол хөндийг ундаална. Төвд нь давстай усан булаг байх агаад тэндээс давс авна. Агаар нь маш цэнгүүн, цаг уур аятай дулаан ажээ. Хэдийгээр өвөл дулаан хувцастай байх нь илүү байдгийн адилаар гал голомттой байх нь илүү аятай авч гал түлэхгүй байлаа ч гадаа дулаахан хувцас хунарын хэрэггүй ажээ. Агаар гойд хуурай тул өрөөнд өлгөсөн ангийн мах хэдхэн долоо хоноод л борц болно. Энэ хөндийд ялаа батгана бас элдэв төвөгтэй хорхой шавж үгүй.

Автоматаар үүсгэсэн тайлбар]

	 

	Манко Капак анхны өмбүүл овоохойнуудаа Саксайуаманы бэл хормойгоор тушаан бариулсан агаад инкчүүд хожим нь тэнд хаант улсынхаа гол цайзыг байгуулжээ.

	Он жил зуун зуунаар өнгөрч, Куско хот эртний томоохон хотуудын нэг нь болов. Испаничуудын нотолдгоор бол инкчүүдийн аварга том байшин барилгыг тойрон эгэл индианчуудын «зуу зуун мянган» урц овоохой нэвсийж байх ажээ.

	Куско хот цэцэглэн хөгжиж байхдаа ямар байсныг төсөөлөн бодоцгооё. Хот яг тэгш өнцөгт хэлбэртэй хорооллуудад хуваагдана. Хороолол бүрийг янз бүрийн хэмжээний чулуугаар өрж барьсан, хэдэн метр өндөр хэрмээр хашиж, орох хаалтуудыг маш гоёмсгоор үйлджээ. Хамгийн том хороолол нь уртаараа зуу, түүнээс ч илүү метр урт бөгөөд өргөн нь уртаасаа арай богино байв. Хашсан хэрэм нь угтаа хашаа биш, харин хорооллыг бүрдүүлэгч олон арван байшин барилгын тэгш өнцөгт үүсгэж барьсан хана мэт ажээ. Хорооллуудыг «пата» хэмээх чулуу зүймэл тавцан дээр барьсан бөгөөд Колькампата, Римакпата, Кильипата хэмээх нэрс эндээс үүсжээ. Бидний үед Кускогийн арван таван хорооллын нэр мэдэгдэж байгаа ч үүнээс олон хороолол байсан бололтой. Ингэхээр Кускогийн зөвхөн чулуун барилгууд гэхэд хэдэн зуугаар тоологдох юм.

	Хотын гудамжнууд нь тэр үеийн Европын хотуудын чулуун хавтан шигтгэж шалласан нарийн гудамжнаас өргөн ажээ. Кускочууд асар том талбай дээрээ томоохон жагсаал, баяр ёслолоо хийдэг байлаа. Жишээлбэл, захирагч хаадын зарлиг лүндэнг олонд тунхаглан мэдээлдэг тул Римакпампе буюу «Яригч талбай» хэмээн нэрлэжээ. Энэ талбайтай хаяа хатган инкчүүд өөрсдөө амьдардаг байсан ба энэ нь хотын зүүн хойд хэсэг юм. Тэнд Манко Капак (музей маягийн зүйл байсан бололтой), Виракоча, Тупак Инк Юпанка нарын ордон байлаа. Мөн энд «Их хороолол», «Улаан хороолол» гэгч байв. Арай урдуур Интиппампа буюу «Нарны талбай (хороолол)» байсан ба энд бүх хаант улсын Нарны гол сүм болох «алт, мөнгө, эрдэнийн чулуугаар барьсан» Кориканча хэмээх сүм байжээ.

	Кориканчад хэмжээлшгүй их баялаг хадгалагдаж байв. Инкчүүд ийнхүү нотолдог. Испаничууд ч ийнхүү өгүүлдэг.

	Инкчүүдийн баялаг эд агуурсыг тоочихоос өмнө тэд Атауальпын төлөөс болгож испаничуудад өгсөн юмны хэмжээ, Тауантинсуйюд тэд хэчнээн алт, мөнгө олж авсныг өгүүлье. Уг төлөөсийг вангийн сангийн бойдаа 4605670 алтан дукатаар үнэлжээ. Сьеса де Леоны баталж буйгаар бол инкчүүд нэг жилд 50 мянган арроб (575 тонн) мөнгө, 15 мянган арроб (172,5 тонн) алт олборлож байжээ. Энэхүү алт, мөнгийг бүгдийг гоёл чимэглэлд зориулдаг байв.

	Кориканчуг маш гайхамшигтай засаж янзалсан цул чулуугаар барьжээ. Шүтээний гол гонхныг бүхэлд нь алтан «гулууз ба нимгэн хуудсаар» бүрсэн байна. Нарыг төлөөлүүлсэн зузаан алтан хавтанг гол гонхон дээр байрлуулжээ. Нимгэлсэн алтан хуудсан дүрс нь «сүмийн нүүрэн талын нэг хананаас нөгөөг хүрсэн асар том» байжээ. Түүнээс хоёр тийшээ алтан гулууз суурьт байрлуулсан алтан титмүүд дээр захирагч хаадын занданшуулсан биеийг босгон тавьжээ. Сүмийн бүх хаалгыг алтаар бүрж, гадна хананы дээд хөвөөгөөр өргөнөөрөө нэг вар буюу наян сантиметр хэрийн алтан хашлага хийжээ. Сүмтэй залгаа задгай танхим байна. Түүнийг мөн л алтаар хашсан агаад харин өргөн нь нэг вараас илүү ажээ. Энд бас Наран Эцгийн эхнэр Саран Эхийн дуган байгаа нь дотор талыг нь мөнгөөр бүржээ. Энд Саран эхийн биелсэн дүр болох мөнгөн царын хоёр талаар захирагч хаадын бүрлээч хатдын хатаамал цогцсыг мөнгөн сууринд байрлуулжээ. Энд бас Венера, Солонго, Ильеп буюу Аянга цахилгаан, тэдний сүр хүчийг илтгэсэн бусад бурхныг байрлуулжээ. Сүмд тэргүүн бөө Вильяомын мөргөлийн дуган бас байлаа. Үүний хана, адар, тэр байтугай шалыг нь алтаар бүрж хөвөөг нь маргад, оюу эрдэнэ шигтгэсэн өргөн туузан «хошмог» чимжээ. Бас өөр гурван «тусгай» мөргөлийн дуган арай ядуувтар байсан нь бүгдийг нь бүтэн алтаар чимж чадсангүй.

	Кориканчад алтан цэцэрлэг байсан нь магад бөгөөд харин испаничууд түүнийг зөвхөн Тумбест л үзсэний учир гэвэл испаничуудын алтанд дономгой болохын сураг байлдан дагуулагчдаас түрүүлж тарсных бөлгөө. Кускогийн гайхамшиг нь «мөнгөн могой» буюу Кольке Мачаквайн ус дамжуулах чулуун хоёр хоолой байлаа. Хоолойгоор урсах ус гойд тунгалаг бөгөөд хоолой могой лугаа мурилзан тахиралджээ. Инкчүүдийн томоохон жагсаал, цуглаан болдог талбайг эл хоолойнууд дайрч өнгөрсөн тэр хэсэгт хүмүүсийн хөлд тээглэж садаа болгохгүй гэж чулуун хавтангаар хучиж далдалжээ.

	Чулуугаар барьж алт, мөнгөөр чимж гоёсон энэ гайхамшгуудыг сүрлээр халхалсан байх юм. Инкчүүд шаазан ваар үйлдвэрлэх бүхий л нууцыг эзэмшсэн атлаа хамгийн энгийн вааран дээвэр хийхийг бодож олоогүй нь гайхалтай.

	Толь шиг өнгөлсөн цул чулуун хэсгийг өрж босгосон барилга байшин зузаанаараа метр хүрэх алтан хашлагатай атлаа ердийн сүрэл дээвэртэй байх нь зохилдохгүй харагдана.

	Гэвч сүрэл алттай яг адилхан Тауантинсуйюгийн бодит байдал юм. Нарны хөвгүүдийг ч, тэдний байгуулсан төр улсыг ч тэр төсөөлөхийн тулд өөр ч ер бусын баримт, үзэгдэлтэй бид нэг бус удаа учрах болно.

	Дээр өгүүлсэн зүйлс буюу эхний бүлгийг дүгнэж үзье.

	 

	 

	Куско хөндийд ирсэн инкчүүд бол эрт үеэс Андын нурууны багцаалбал Титикака нууртай залгаа хэсэгт амьдарч байсан кечуагийн индианчуудын нэг омог байжээ. Уугуул нутаг нь хүн олонтой болсонтой холбоотой болов уу, нэлээд хэдэн омог нэгэн зэрэг нүүдэллэж эхэлсэн бололтой. Титикака нуурын эрэг хавьд оршин тогтнож байсан Тиауанакугийн өндөр хөгжилтэй соёл иргэншил, мөхсөн явдал ийнхүү нүүдэллэхийн нэг шалтгаан болсон байж болохыг үгүйсгэж болохгүй юм.

	Инкчүүд шинэ нутагт суурьшиж, тариалан эрхэлсэн суурин амьдралд бүрэн шилжжээ. Энэ нь нийгмийн шинэ харилцаа цаашид хөгжиж баян, ядуу хэмээн хуваагдах, овог омгийн холбоо задрах явцыг эрчимжүүлсэн байна.

	Газар, усны төлөө байнга тэмцэлдэх болсон нь цэрэг дайны мэргэжлээр нийгмийн онцгой бүлэг ялгаран гарах нөхцөл бүрдүүлж, хожим нь эдний дотроос угсаа залгамжлагч хаадтай төстэй захирагч ноёд болон цэргийн жанжны зиндааныхан буй болжээ.

	Кечуагийн бусад омгийнхны эзэмшил байсан Куско хөндийд инкчүүд ирж, шинээр хаяа залган амьдарсан нь эндхийн уугуул иргэдийн хувьд ул мөргүй өнгөрч чадсангүй. Инкчүүд кечуа омгийн захад ирж суурьшаад бусад кечуа нартай мөргөлдөөд зогссонгүй дайнч шинжээрээ биш юм аа гэхэд өндөр зохион байгуулалттай чанараараа (хэрвээ ийм биш байсан бол нүүдэллэн суурьших гэж санахын аргагүй юм) кечуа нутгийг байнга түйвээдэг чанкчуудын индианчуудын эсрэг тэмцээд бэхлэлт болж өгчээ.

	Тауантинсуйюгийн хаант улсын түүхийн энэ үе нь бидний үед Наран Эцэг, Саран Эхийн хүүхдүүд болох Манко Капак, түүний охин дүү агаад эхнэр Мама Окльо нар анхлан Нарны хөвгүүд газар дээр ноёрхох эхлэлийг тавьсан тухай домог байдлаар уламжлагдаж иржээ. 

	Чухамхүү тэд л Нарны хөвгүүдийн ирээдүйн хаант улс Тауантинсуйюгийн нийслэл болсон Куско хотыг үндэслэсэн ажгуу.

	 


II БҮЛЭГ : ХАРЬЯАТ АЛБАТААС ХААД НОЁД, ШАШИН НОМЛОГЧ НАР БОЛСОН НЬ

	Газарт бууж ирсэн Нарны хөвгүүдийн зорилтыг орчин үеийн нэр томьёогоор тодорхойлбол иргэншил тогтоох гэсэн хоёр үгээр илэрхийлж болно.

	Инкчүүдийн иргэншлийг тогтоох зорилгыг зохион байгуулагч - Наран Эцэг энэ зорилгыг «бодит амьдралд» дэвшүүлэн тавьсан байна. Үүнийг нь Инкчүүд өөрсдөө тодорхой агуулгаар баяжуулжээ. Наран Эцэг хүүхдүүдээ газарт илгээхдээ газар дэлхийд амьдран суугч хүмүүсийг Наранд бурхан шүтээн лугаа бишрэх явдалд сургахыг заавал биелүүлэх ёстой зүйл хэмээснийг эргэн санацгаая. Гэлээ ч энэ нь гол зорилт байсан уу гэвэл бас үгүй, тийм чиг тодорхой биш «Манай Наран Эцгийг таньж мэднэ» гэдгийн цаана нарт хорвоод амьдрах илүү нарийн шаардлагыг агуулж байв. Энэ ийм учиртай байв: газар дэлхийн хүмүүс тосгон сууринд амьдарч, газрыг боловсруулж сурах, газрын үр шимийг араатан амьтан лугаа биш ухаант хүний ёсоор хэрэглэж чаддаг эрүүл саруул сэтгэлгээтэй, сайн хүмүүжилтэй хүмүүс болоход нь Нарны хөвгүүд туслах ёстой...

	Энд очирт алтан таягийн адил бурхан шашны утгатай гэхээс илүүгээр иргэний утгатай бүр тодорхой хэлбэл газар дэлхийн, нийт хүн төрөлхтний эхлэл давамгайлж буйг олж харахад тийм ч бэрх биш юм.

	Харин үйл ажиллагааны ийм программ гаргасан явдал газар дэлхий дээр илэрхий зэрлэг бүдүүлэг ёс оршин тогтнож байсныг илтгэж байна. Нарны хөвгүүдийн домогт итгэвээс үнэхээр ийм байжээ. Чухам иймээс ч Наран Бурхан тэндхийн эмх замбараагүй байдлыг цаашид тэвчин харж чадахгүйд хүрээд хөвгүүдээ газарт илгээжээ. Тэрээр хүмүүс ямар аймшигтай зэрлэг байдалд амьдардгийг үзээд нигүүлсэх сэтгэл төрж, бас чиг сэтгэл нь татагдсанаас тэдэнд хэрхэн яаж туслахаа боловсруулжээ.

	Ийнхүү Манко Капак хаашаа, юуны учир явж буйгаа эртнээс мэдсэн байлаа. Газрын хүмүүс агуй нүхэнд орогнон нүцгэн шалдан явцгааж, бие биеэ дуртайяа идэцгээж... байдгийг Наран Эцэг элч болгон илгээж буй хүүдээ хэлэхгүй байж чадахгүй байсан биш үү?

	Нарны хөвгүүд яг л энэ үеэс эхлэн испаничуудыг хүрч очих хүртэл хүмүүсийг хүн ёсны амьдралаар амьдрахад сургаж, бүхнийг хийж байсан бөлгөө. Үүнийхээ төлөө л тэд орчлонгийн дөрвөн зүгийг эзэгнэн захирчээ.

	Гэхдээ инкчүүд өөрийн түүхэн үүргийг ийнхүү ойлгоход ямар боловч шулуухан хүрээгүй юм. Тэд идээшиж дассан нутгаасаа шинэ газар нутаг эрж нүүдэллэхдээ иймэрхүү зүйлийг бодсон нь юу л бол. Учир нь ийм чухал үзэл бодол цаг завтай төдийгүй бодит хүч илүү хуримтлагдсан үед л төрдөг нь илэрхий бөлгөө.

	Инкчүүдийн түүхэнд ийм цаг үе бүр хожуу хэдэн зуун жилийн дараа л ирсэн агаад, Манко Капакийн хувьд бол Куско хөндийд дөнгөж саяхнаас эзэмшиж эхэлж байгаа энэ нутагтаа өөрийнхөө овог, үндэсний (ард түмний) эрх дархыг баттай тогтоох, амьдрахын тул тэсэж гарах туйлын даруухан зорилт түүний өмнө тавигдаж байлаа.

	Тэр цаг үед Куско хөндийд газрын асуудал тийм хурц асуудал биш байсан бөгөөд инкчүүд тариалангийн сөөм газар бүрийн төлөө ханцуй шамлан тулалдаагүй гэж үзэж болно. Харин инкчүүд ч, тэдний хөршийнхөн ч өсөж нэмэгдэхийн хэрээр газар, усалгааны усны асуудал хурцаар тавигдахгүй байж таарахгүй байлаа. Ингэхээр нэг бол дахиад л шинэ газар эрэх, эсвэл хөрш газрыг булааж авах хэрэгтэй байв. Амьдралын үнэний хатуу хууль ийм бөлгөө. Инкчүүд ч үлдэхээ илүүтэйд үзжээ.

	Гурван зуун жилээс багагүй хугацааг авсан энэ тэмцлийн нарийн ширийн зүйлс түүхэнд үлдэж хоцроогүй боловч түүхийн тэр эрин үеийн бодит амьдралд Нарны хөвгүүдийн үүрэг чухамхүү ийм байсныг илтгэн харуулж байнам. Нарны хөвгүүдийн өөрсдөө баталдгаар ахан дүүсээ хядаж цус асгаруулсан тэр дайн инкчүүдэд дандаа ялалт авчирдаг байсан нь юу л бол. Ялалт, ялагдал дараалдаг байв. Үүнийг айл хөршийнхөн нь төдийгүй инкчүүд өөрсдөө ч машид хичээнгүйлэн босгосон хот хүрээ, цайз хэрмийн хана туурга зузаанаараа ч, өндрөөшөө ч байнга өсөж байсан явдал юуны өмнө харуулна. Нэгэнт л ийм байсан болохоор Нарны хөвгүүд ч бүслэлтийг тэсэж давахад хүрч байсан нь илт агаад Наран хийгээд Инк дайчид ямагт ялан урагш давшиж байсан хэмээн өгүүлдэгтэй нь авцалдахгүй байна.

	Ийм хөрш хотуудын нэгнийх нь тухай тодорхой яривал зохих билээ. Писак хотын ул мөр нь арилчхаагүй бөгөөд балгасаар нь баримжаалж үзвэл энгийн нэг том хот биш, кечуа үндэстний томоохон хотуудын нэг байжээ. Зарим талаараа Кускотой өрсөлдөхүйц, тэр байтугай илүү ч байжээ. Үүний зэрэгцээ Писак нь Кускогоос явган замаар ердөө 15—18 километр зайтай байв. Түүхэн сударчдын хэн нь ч үг хотыг энэ нэрээр бичиж үлдээгээгүй нь бидний сонирхлыг бас татаж байна.

	Инкчүүдийн үед Писакийг арай өөрөөр нэрлэдэг байжээ хэмээн үзэж болох л юм. Жишээлбэл, ариун Мачу-Пикчу хэмээх хот энэхүү нэрээ бидний үед л авсан билээ. Харин Мачу-Пикчугаас ялгаатай нь гэвэл Сармьентогийн «Индианы түүх» хэмээх бүтээлд «писак» гэдэг үгийг дурдсан байдаг юм. Энэ нь инкчүүдийн байлдан дагуулах аян дайнд хоёр удаа (!) өртсөн тэр хөндийн нэр болох нь үнэн бөлгөө. Үүнээс гадна Сармьенто Писак Топу гэгч инк хүнийг дурдсан байдаг нь инкчүүдийн талаар испаничуудын зохиосон зүйлийг үнэн хэмээн нотолсон тэдгээр хүмүүсийн нэг агаад тэрээр Инк X хааны айльюг төлөөлж байжээ.

	Писак хөндийг хоёр удаа уулгалан дайрсан нь хэдийгээр залхаан цээрлүүлэх аялал хэмээн нэрлэхэд илүү хялбар боловч (энэ нь инкчүүдийн шашныг түгээх тухай асуудалд хамаатай юм) илэрхий утгаараа бол «хүмүүжүүлэх» шинжтэй байлаа. Эхний удаад инк хөвгүүнийг зочлон очиход нь тэндхийн захирагч хаан барьж алсан учир Инк Йавар Уакак цэргүүдээ босгож хөндийд дайлаар очуулжээ. Эхийн талаар өөртэй нь төрөл болох Йавар Хакакийн нөгөө нэг хүү Кускогийн хаан ширээг залгамжлах болно хэмээн Писакийн захирагч тооцоолсон юм санжээ. Инкчүүд Писак хөндийн тосгон сууринуудыг газрын хөрснөөс ёстой л арчиж орхисон ажээ.

	Хоёр дахь удаа тэр хөндийд дайлаар орсон нь Инк Виракочагийн үед болсон ажгуу. Түүний зарлигаар хөдөлсөн хоёр отряд Писак хөндий дэх Пакайкача сууриныг эзлэн авчээ. Нутгийнхан Виракочад дагаж захирагдахаар ирсэнгүй тул тэрээр бүх хүнийг хядаж, сууриныг цөлмөн хоосолсон байна.

	Энэ бүхэн юуны тухай өгүүлж байна вэ?

	Өнөөдөр Писак хэмээн нэрлэж буй кечуагийн энэ хотын жинхэнэ нэр нь Пакайкача байж болох юм гэсэн таамналаас эхэлье. Тухайлбал Сармьентогийн бичсэнээр Пакайкачагаас Куско хүртэлх зай үүнийг нотолно. Энэ Зай Кускогоос Писак орох зайтай таарч байгаа юм.

	Цааш нь ярья. Бүр XIV—ХV зууны зааг дээр Кускогийн ойр зэргэлдээ инкчүүдэд үл хамаарах кечуа хотууд байсны нэг нь Писак (бид энэ хотыг энэ нэрээр нь нэрлэе) болохыг Писакийн бэхлэлт маш тодорхой нотолж байна. Куско тэдэнтэй үргэлж байлдаж байсан ч биш, басхүү холбоотон нь болдог байсан нь үүнээс дутуугүй тодорхой бөгөөд Куско ба Писакийн захирагч хаадын удмынхны тийм чиг хувь заяатай гэж хэлэхээргүй гэрлэлт энэ тухай өгүүлж байна.

	Писакаас гадна кечуа үндэстний өөр өөр улсын нийслэл болох Ольянтайтамбо, Паукартампу, Калька, Юкай зэрэг хот байсан нь мэдэгдэж байна.

	Ийм томоохон хотуудад зэрлэг бүдүүлэг хүмүүс амьдардаггүй учир эдгээр хот - улс нь Нарны хөвгүүдийн соёл иргэншлийн үйл ажиллагааны объект байж чадахгүй ажээ.

	Инкчүүд хожим нь ч гэсэн Писак хөндийд дор хаяад хоёр удаа дайлан орсон агаад, тэрээр Кускогийн бүр дэргэд байсан шүү дээ. Гэвч хүлцэнгүй харьяат албат нарыг хоёр дахиа эзлэн авдаггүй билээ. Ингэхээр Куско Писакийг эзэгнэн захирч байсан нь тийм чиг найдвартай байсангүй ажээ.

	Чухамхүү Писактай холбоотой, бидний онцгой сонирхож буй зүйлс үүгээр дуусахгүй юм. Түүхэн судруудад энэ хотыг яагаад дурдахгүйг ойлгоход хэцүү байна. Гэтэл энэхүү хот амьдралынх нь хэмнэл хотын агуу их бүтээн байгуулалтад биеллээ олсон тэр нүсэр их хөдөлмөрийн ядаж аравны нэгтэй нь л тэнцэхүйц байсан сан бол түүхэн сударч нар сохроод Писакийг үздэггүй юм аа гэхэд аварга том чулуун хотын амьдралын лугшилтыг сонсох байсан нь эргэлзээгүй.

	Гэтэл испаничууд Писакийг үзээгүй гэдгийг давтан хэлье. Эл хот «алга болсныг» юугаар тайлбарлах вэ? Үнэмшилтэй болох цорын ганц тайлбар бол испаничуудыг Тауантинсуйюд ирэх тэр цагт Писак хэдийнээ мөхөж сөнөсөн байжээ.

	Бүр инкчүүдийн үед Писак өөрөө мөхсөн, эсвэл том нийслэл хотын хувьд түүнийг сөнөөсөн гэсэн дүгнэлт эндээс гарах учиртай. Писак хот дайсны довтолгоонд эвдэрч балгас болоогүй аваас улс төрийн мөхлөөр сөнөсөн, тэгэхээр тэндхийн орд харш, цайз цамхаг нь хүний гараар биш, улирах цагийн эрхээр нурж унажээ.

	Хүн амыг хүнс хоолоор хангахаас илүү бэрх асуудал Писакт байсангүй. Уулын хажуу бэл бүрд асар том тавцан дэнж засаж шороо асгасан нь үзэгдэнэ. Хажуу бэлийн заримд тавь жар үелэн шаталсан тавцан ч байна. Өнөөдөр ч эдгээрийн олонхыг нутгийнхан ашиглаж, ургац авахуйцаар боловсронгуй засаж тэгшилжээ. Эртний энэ хотын гол барилга байшин хажуу энгэр болон орой дээр нь сүндэрлэж байсан Ариун уулын хормойд арвин уст Вильканота гол, түүний цутгал Чанго хэмээх уулын жижиг гол урсах учир Писакт усаар гачигдахын зовлон байсангүй.

	Балгас туурь нь өнөөгийн бидний гайхлыг төрүүлсээр буй энэ хот цэцэглэн хөгжих үедээ ямаршуу байсныг төсөөлөн бодоход хэцүү байна. Писакийн аварга том ордон, сүмүүд орчны дунд чив чимээгүй бараантан сүндэрлэнэ. Хотыг хамгаалах гол байгууламж болсон хоёр давхар өндөр чулуун хэрэм юунд ч үл дийлдэм үзэгдэнэ. Писакийн шашны болон засаг захиргааны голт зүрх нь болсон бүхнээс өндөрт сүндэрлэх Интиватана ордныг хотын төв хэсэгтэй холбосон асга хадыг шууд ухаж гаргасан шат зурайн харагдана. Гялалзтал засан өнгөлсөн чулууг өрж босгосон хана туурга нь шугамдсан мэт тэг дөрвөлжнөөс бүрдсэн агаад чулуун хэсгийг хооронд нь ямар ч зай завсаргүй шахжээ. Уулын хажуу бэлийн хонхор гүдгэрийг яг давтан могой мэт тахиралдан уруудсан, бүхнийг тэжээгч эрдэнэ шишийн найлзуур мөчир үзэсгэлэнтэйеэ ногоорон харагдах олон эгнээ талбайн дэвсгэр дээр тодрон харагдаж Писакийн харуулын цамхгууд нь сүр хүчнээ илтгэн дүнсийнэ...

Автоматаар үүсгэсэн тайлбар]

	 

	Хүний хөдөлмөр, зүтгэлийн гайхамшиг болсон энэ хот цэцэглэн хөгжих үедээ ямар харагдах ёстой байсан, яаж харагдаж байсан бол? Хүн, байгаль цаг хугацаа бүгдээр эвдэн нураах бус босгож байгуулахын тулд нэгдэн нийлж асан тэр цагт Писак ямаршуу байсан бол?

	Хичээл зүтгэл гаргасных нь үр дүнд энэхүү гайхамшигт хотыг хүн төрөлхтөн дахин харах болсон ачит хүн, Перугийн судлаач Виктор Анхель Варгас сүүлчийн энэ асуултад ийнхүү хариулж байна.

	 

	«Бид бүхний харж буй уран барилгын энэхүү асар том балгас тууриуд нь Писак бол онц чухалд тоологдох хотын төв байсныг эргэлзэхийн аргагүй нотолж байгаа нь туйлын үнэн байна... Энэ нь барилга байшингийнхаа хэмжээ, чанараар гайхагдаж байсан эзэнт улсын тухай өгүүлж байна» 

	 

	хэмээн Варгас бичжээ.

	Судлаач энэ чухал дүгнэлтийг хийхдээ чухам ямар баримтад тулгуурлав?

	Эдгээрийн заримаас толилуулав. Писакийн хорооллууд нэлээд хэдэн хавтгай дөрвөлжин километр талбайг эзэлнэ. Ердийн нэг суурин газар, шашны төв ийм байдаггүй билээ. Писакийн хоёр хэсэгт чимээгүй хотхон байна. Эдгээр нь Перуд тохиолддог эртний оршуулах газруудаас хамгийн том, хамгийн их сэтгэл татаж буй нь билээ. Нийгмийн үе давхаргууд тодорхой ялгарсан асар том хотод л чулуун авсанд хийж бунхалсан ийм оршуулах газар тохиолдож болох юм.

	Интиватаны сүмийг Кориканчагийнхтай зэрэгцүүлж бүрнээ болно. Нийслэл хотуудад л хэв шинжит гэж болох уран барилгын маяг дан нь гайхалтай ажгуу. Хотын дүүрэгт багтах суурин газрууд, зам, хиймэл дэнжүүдийг хамгаалах зориулалттай дугуй цамхаг (кечуагийн уран барилгын өвөрмөц шинж) бүхий чуулга Писакийн өмнө хажуу дээр байна. Энэ бол ханан хэрмийн нэг адил, нийслэлийн бэхлэлт болно.

	Бат бэх, гоёмсог барилгуудыг (чухамхүү эд л үлджээ) яс сайтай барьснаар бодоход хотын хүн ам маш олон байжээ. Хотын тэгт багтах эдгээр барилгаас гадна кечуа нарын олон шавар байшин байсан нь бидний үеийг хүртэл хадгалагдаж чадаагүй болох нь мэдээж билээ. Кускод ч бас л тийм бөлгөө. Тэдгээрийг испаничууд, тухайлж хэлбэл Дисаррогийн нарийн бичгийн дарга агсан Педро Санчо үзсэн байдаг. Тэрээр номдоо «тэнд зуун мянган байшин байлаа» хэмээн бичжээ. Түүхэн сударч Мигель де Эстете ч гэсэн Кускод зуун мянгаас илүү байшин» байсныг дурджээ. Варгас энэ бүгдийг үндэс болгон Писакийн эгэл иргэдийн орон байшин хэдэн мянгад хүрч байсан хэмээн үзжээ.

	Писак нь бараг хүрч үл болох уулан дээр байсан учир стратегийн хувьд онц чухал газар байв. Тэрээр Таукартампу орох хөндийн дээд хэсэгт байжээ. Энэ нь жирийн нэг суурин байсан гэхэд дэндүү чухал замын уулзвар хэсэг байлаа.

	Инк Уайан Капакийн үеийг хүртэл Писак нь Кускотой эн зэрэгцэх хот байсан гэж Варгас үзжээ. Энэ бол «тухайн үедээ нийслэл байсан Ольянтайтамбо, Чинчеро, Мачу-Пикчу болон бусад төв хотын нэгэн адил тэргүүн зэргийн нийслэл байлаа» хэмээн бичсэн нь бий.

	Үнэхээр ч ийм байжээ. Кускогийн хажууханд Писак хот оршин тогтнож байхад инкчүүдэд Наран Эцгийнхээ захиас даалгаврыг биелүүлэхийг бодохтой манатай байв. Тэдэнд энэ тухай дурсан санах ч, тэр тусмаа бодож олох зав чөлөө огт байсангүй. Тэр дундаа өөрсдийн асуудлыг бусдын хүчээр, ялангуяа инкчүүдийн хүчээр шийдвэрлэхийг эрхэмд үздэг Писак шиг хөршийн хэрэгт хөндлөнгөөс хөлөө дүрэх гэсэн бусдын хүчээр аливаа оролдлогыг өөрийнхөөрөө ойлгож мэдэх байв. Кускогийн чулуун хана хэрэм, цайз цамхгууд маш хурднаар сүндэрлэж байсны учир ч ийм ажээ.

	Тариа тарих газрыг бодвол чулуу хааяагүй элбэг арвин, тэгээд ч түүгээр дутагдана гэх юм огт үгүй байв. Эргэн тойрон уулс сүндэрлэнэ. Тэндээс чулуу авдаг байв. Энэ уултай хэлбэр загвараараа яг адилхан сууриараа өргөн талбиун, дугуй хэлбэртэй асар том чулуун цамхаг, хэрэм цайзууд хүн хүрч үл чадам уулсын оргилтой эн булаалдах лугаа адил тэнгэр өөд цоройх болжээ.

	Гэвч хүмүүс барьж байгуулахыг төдийгүй, чулуун цайз хэрмийг нурааж бас сурсан билээ. Хүний чанга хатуу хүсэл сэтгэлийн өмнө чулуу хэврэг ажээ.

	Инк Уайан Капакийг хаан суух жилүүдэд Писакийн сүр хүчин мөхжээ хэмээн Варгас үзэж байна. Перугийн гайхамшигт судлаач энэхүү санаагаа маш болгоомжтой гаргаж хэлсэн нь Писакийн мөхсөн шалтгааныг эл хотын балгас туурь өнөөгийн бидэнд төрүүлж буй тэрхүү хотынх нь хувьд бус, харин арай өргөн хүрээтэй буюу өөрөөр хэлбэл кечуа нарын бүхэл бүс нутгийн хувьд авч үзэх эрхийг бидэнд олгож байна.

	Юуны өмнө, кечуагийн хот - улсууд нь инкчүүдийн харьяанд орохоосоо бүр өмнө ихээхэн өндөр хөгжилтэй байсны шууд нотолгоог Варгасын судалгаа гаргаж тавьсан юм. Кечуагийн хот - улсуудын бодит харилцааны шинж төрх хийгээд их кечуаны улс орны оршин тогтносон үйл явц ойлгомжтой болж ирсэн нь түүнийг сайн дурын санаачилгаар байгуулаагүй ажээ.

	Эл хот ганц удаагийн дайрлага мэтийн ямар нэгэн сүйрлийн улмаас мөхөөгүйг Писакийн балгас тодорхой өгүүлж байна. Тэгэхлээр хот аажмаар мөхсөн, тэгээд ч бидний үзэж буйгаар бол өнөөдрийг хүртэл сайн хадгалагдаж үлдсэн хиймэл дэнж талбайнууд нь ийнхүү удаан хугацааны турш мөхсөний гэрч болох юм. Хэрвээ хот түргэн зуур хүн амьтангүй болж хоосорсон сон бол энэ тариан талбайг хэн юуны тулд сэргээн бэлтгэж байсан байх бил ээ?

	Хот удаан хугацаанд мөхсөн нь барагцаалбал дараах байдлаар болжээ. Эхлээд гол сурвалжит эзэд нь орхиж явсан авч хот амьдарсаар л байв. Тэнд үлдсэн хүмүүс идэж уух хэрэгтэй байсан болохоор писакчууд тариалангийн засаж янзалсан дэнж талбайг тордож ашигласаар байв. Сурвалжит дээдсийн дараачийн зиндааныхан бас явж, мянга мянган шавар тагзууд үлдсэн боловч тэдгээрийн тоо улам цөөрсөөр ажээ. Тариалангийн дэнж талбайнууд улам бүр хумигдсаар атугай ч бэл, хормойн хэсэг нь байсаар Писакад хүн амьтан амьдарсаар асан цагт тэднийг тордсоор байв. Энэ бол онол биш, харин өнөөгийн бодит баримт агаад Ариун уулын хормойд өнөөдөр ч амьдран сууж, дэнж талбайг ашигласаар буй индианы жижигхэн суурин бий билээ.

	Цааш нь өгүүлье. Инк Уайан Капакийн төр барих цагт Тауантинсуйюгийн хил хязгаар Кускогоос, олон мянган километр алс тэлсэн байлаа. Гол төлөв өмнө хийгээд умард этгээдэд тэлжээ.

	Хэрвээ инкчүүд бүх кечуа нарыг ноёрхохыг үнэхээр хүсэж байсан гэвэл хамгийн ойрын, хамгийн аюулт хөршөө номхотгохыг эн тэргүүнд бодох ёстой байсан хэмээн бид үзнэ. Гагцхүү Писакийг устгаснаар л Нарны хөвгүүд эзэнт төрөө байгуулж чадах байсан билээ. Писак хотын байрлал ч кечуагийн бүхий л хот - улсын дотроос түүнийг онцгой болгож байв.

	Тэрээр кечуагийн томоохон хот, сууринуудаар хүрээлэгдэж баруун талд нь Куско, зүүн талд нь Таукартампу, хойд талд нь Урубамба, Ольянтайтамбо, Мачу-Пикчу байрласан, тэг дунд нь байв. Энэ нь стратегийн хувьд маш давуу талтай болгосон учир нь Писакт халдан довтлохын тулд (кечуа хоорондын тэмцэл биш аваас) түүнтэй төрлийн холбоо бүхий кечуа индианчуудтай холбоо тогтоох эсвэл тэдэнтэй байлдан нутаг дээгүүр нь дамжиж гарах ёстой байлаа. Гэвч энэ хоёрын алиныг ч атугай тийм амархан шийдчихэж болохгүй билээ. Эдгээр хот Писакийн эсрэг аян дайны замд маш их саад тотгор болж байлаа.

	Үүний зэрэгцээгээр хүрээлсэн хот - улсуудын аль нэг нь унахад Писак руу орох замыг нээх байсан тул Писак нь кечуагийн бусад хот - улсынхаа гарцаагүй холбоотон нь байна. Харь дайсны халдлагад өртсөн кечуа хотын алинд нь ч чухамхүү Писак л бүхнээс түрүүлж тусламж өгч чадах байлаа. Писактай сайн харилцаатай байх ёстойн учир бас үүнд байв,

	Харин кечуа үндэстний дотоод дахь харилцааны хувьд Писакийн байр суурь шал ондоо байсан юм. Нэгдүгээрт, түүний бүхний тэг дунд байрладаг нь бүх кечуа нарыг нэгтгэн захирахын хүсэл төрүүлэх гарцаагүй нөхцөл нь байв. Үүнийг гагц Писакт л ойлгодог байгаагүй гэж бодож байна.

	Басхүү Писак нь тодорхой хугацаанд Кускогийн хамгийн аюултай өрсөлдөгч байсныг бид Варгасаас мэдэх болсон билээ. Тухайлбал Писактай тогтоосон угсаа залгамжилсан хаадын худ ургийн холбоо нь тодорхой хугацаанд энэхүү аюултай холбоотноо өөрийн ар тал болгон тэвчиж суухад хүргэсэн хэдий ч эрт орой хэзээ нэгэн цагт ямар ч гэсэн Писакийн асуудлыг шийдэж таарах л ёстой байсан юм.

	Эдгээр объектив тохиромжгүй байдлын хажуугаар Писакийн газарзүйн байрлал ч гэсэн чухамхүү инкчүүдийн хувьд онцгой чухал субьектив хүчин зүйл болох нь Кускогоос инкчүүдийн гол ариун шүтээний нэгэн болох Паукартампуд очихын тулд Писакийн хүчирхэг бэхлэлтийг алгасан хүрч болохгүй байжээ. Инкчүүдийн захиргааны дор их кечуаны төр улсыг байгуулж, тэнд инкчүүд ноёрхох эрхийг бататгах замд шийдвэрлэвэл зохих эн тэргүүний, хойшлуулшгүй зорилгын нэг болж кечуа бүх үндэстний хаан ширээний төлөө тэмцэлдэж болох өрсөлдөгчдийн тооноос Писакийг хасаж зайлуулах явдал байсны учир нь энэ болохыг давтан хэлье. Харин Уайна Капакийн үед инкчүүдийн өмнө ийм зорилт тавигдахаа хэдийнээ больсон байв. Үүнийг хамаагүй эрт шийдсэн байв. Хэрхэн шийдсэн гэдгийг таамаглаж л чадах юм.

	Өөр нэг асуулт гарч ирэх бөгөөд нийт төр улсын (чанартай) зорилгоор буюу тухайлбал бүх эзэнт төрийн хувьд харь дайсны эсрэг тэмцэхийн тулд Писакийн цэргийн хүчин чадлыг хэвээр байлгахыг инкчүүд өөрсдөө сонирхож байсан байж болох бус уу?

	Тауантинсуйю ихкечуаны төр улс байгуулагдсаны дараа ийм шаардлага байхгүй юм.

	Писакийн цайзын туурь нь өнөөдөр ч бат бэх хэвээрээ байна. Инкчүүдийн хүлээн зөвшөөрөхөөс аргагүй байсан бодит тодорхой байдал Писакийг хөгжиж цэцэглэж агсан тэр цагт мөн л ийм байсан бөлгөө. Чухам иймээс ч Писакийн асуудлыг цэвэр цэрэг дайны замаар шийдвэрлэх явдлыг Кускод тийм ч боломжгүй зүйл биш гэж үзээгүй юм аа гэхэд кечуагийн энэхүү хот - улсын өрсөлдөх чадварыг дарах олон арга замын дотроос хамгийн хүнд бөгөөд эцсийн аргад тооцож байсан нь магад юм. Ийнхүү тулгарсан төвөгтэй энэ асуудлыг шийдэж ядан суутал холбоотон нь болно гэж зүүдлээ ч үгүй байсан хүч тэдэнд огтын санамсаргүй тус болжээ.

	Үүгээр инкчүүдийн түүхийн домогт хэсэг нь дуусах ба одоо бид Кускогийн инкчүүдийн толгойлсон ихкечуаны гүрэн улсын үүсэн тогтносонтой шууд холбоотой онц чухал баримт бодитой болох нь ямар ч эргэлзээгүй үйл явдлуудад шилжье.

	Капаккунын талаар дээр өгүүлсэн хэсэгт чанкчуудыг дайлаар ирэхэд өөдгүй доройгоо харуулсан богд эзэн болон Нарны хөвгүүдийн Хаант улсыг аварч, үхээнц хулчгар захирагчийг зайлуулсан инкийн сапа (богд)-ийн нэрийг тогтооход төвөгтэй байсныг бид санаж байна. Инкчүүдийг авран тэтгэгчийн гавьяаг эдлэх гэхдээ өрсөлдөгчдийн хэн нэгнийг илүүтэйд үзэх үндэс бидэнд нэгэнт алга тул энэ хоёр түүхэн бие хүнийг хоёулынх нь нэрээр нь нэрлэхээр бид шийдсэн билээ. Энэ хосолсон нэрийг Виракоча-Пачакутек хэмээнэ. Харин энэ хоёр хүний хэн нэгнийх нь огт үйлдээгүйг үйлдсэн болгож будилаан хутгахгүйн тулд дараах аргыг хэрэглэе. Тухайлбал, чухамхүү Виракочагийн (чанкчуудыг ялан дийлэгч) нэрд холбоотой үйл явдал дээр ганц түүний нэрээр, Пачакутекийн (бас л чанкчуудыг ялан дийлэгч) л үйлдсэн явдлыг ярих болбол зөвхөн түүний нэрийг хэрэглэх болно. Хос нэрийг хэрэглэсэн байвал түүхийн уг сурвалжид ямар нэгэн зөрөөтэй зүйл байхгүй гэсэн үг.

	Ийнхүү кечуа индианчуудын тархан амьдарч байсан нутагт XV зууны эхэн гэхэд нэлээд хэдэн томоохон хотын төв үүссэн болох нь тодорхой билээ. Эдгээрийг кечуагийн хот - улсууд хэмээн ямар нэг хэмжээгээр нэрлэж болох байна. Энэ нь нэг үе хоорондоо дайтаж, нэг үе холбоотон болон нэгдэж байв. Нийгмийн хөгжлийн шинэ нөхцөл байдлаар чиг барьсан Кускогийн инкчүүд нь бусад кечуа нарын нэгэн адилаар бүх кечуаг нэгтгэсэн, мэдээж өөрсдийнхөө захиргаа доор байх, тэгэхдээ улс гүрнийхээ дотоод аж амьдралыг төвхнүүлж чадах төдийгүй хөрш аймаг үндэстний байнга уулгалан довтлохоос бүрэн хамгаалж чадахуйц тийм хүчирхэг улс гүрэн байгуулахыг эрмэлзэж байлаа. Гэтэл үүнд хангалттай хүчин чадал Кускод ч, кечуагийн бусад хотод ч ялгаагүй бий болоогүй байлаа.

	Энэ үед чанкийн индианчууд кечуагийн баялгийг онцгой сонирхож байв. Кечуа хийгээд чанкчуудын нийгэм - эдийн засгийн хөгжлийн түвшин адил байсан болохоор кечуа нарын нийгмийн шийдвэрлэх зорилт нь чанкчуудын хувьд нэгэн адил чухал байсан нь лавтай юм. Чанкчууд нь кечуа нарын баруун талд (баруун өмнө) нутаглаж байсан нь тэдний довтолгоонд өртөх боломжтой хамгийн ойрын улс нь бүх кечуагийн манлай үүргийг хүлээсэн Куско байсан бөлгөө. Инкчүүд өөрийгөө хамгаалснаар үнэн чанартаа бүх кечуагийн ашиг сонирхлыг хамгаалж байв. Энэ бол онцгой чухал үүрэг байлаа.

	Чанкчүүдтэй хийсэн дайн ганцхан үеийг хамраад зогсоогүй гэж үзвэл зохих ёстой бөгөөд инкчүүдээс кечуа үндэстний дотоод байдлыг төвхнүүлэхэд тавих хүчин чармайлтыг нь сааруулж, цэрэг дайны байнгын бэлэн байдалд байхад хүргэж байжээ. Энэ нь анги ялгарах үйл явцыг дуусгавар болгоход хүргэсэн инкчүүдийн нийгмийн хөгжлийг түргэтгэх чухал зүйл болжээ. Чухамхүү энэ үеэс инкчүүдийн нийгмийн давхрааны харилцаа ангийн, эсрэг тэсрэг шинжтэй болжээ. Гэлээ ч гэсэн ангийн эсрэг тэсрэг байдлыг маргаангүй зөөлрүүлж өгдөг овгийн байгууллын патриархаль харилцааны үлдэгдэл басхүү байсаар байв.

Автоматаар үүсгэсэн тайлбар]

	 

	Нэг үгээр хэлбэл байнгын гаднын аюул занал дотоодын бүхий л нөөц бололцоог дайчлахыг шаардаж, ингэснээр бүр инкчүүдийг хүрч ирэхээс өмнө Куско хөндийд эх суурь нь тавигдаж эхэлсэн нийгмийн бүхий л үйл явцыг эрс түргэтгэхэд хүргэсэн байна.

	Түүнчлэн Куско бүх кечуапийн бэхлэлтийн үүрэг гүйцэтгэсэн нь тэдний хот улсын дотоод тогтолцоонд эзлэх байр суурьд нь нөлөөлөхгүй байж бас чадаагүй юм. Чанкчуудын эсрэг тэмцлийн хүнд хүчрийн голыг чухамхүү инкчүүд л үүрч байсан болохоор баярласан талархсандаа ч тэр биш, харин газар нутгаа хамгаалахын тулд Кускочуудын хүчин чармайлтыг, ялангуяа амьд хүчний хохирлыг нь бусад кечуа нар ямар боловч нөхөж төлөх ёстой байлаа. Хамгийн үр нөлөөтэй тусламж гэвэл Куског хамгаалахад бусад хотоос цэргийн хүч ирүүлдэг явдал байх ёстой бөгөөд ийм ч байсан биз. Инкчүүд дайн тулалдаан хийх туршлага хуримтлуулсан нь чухал зүйл болжээ.

	Ийнхүү Кускогийн «түгшүүрт он жилүүд» иржээ. Түүхэн сударч нар бараг бүгд ийм байдал бий болсны шалтгааныг тэр үед эрх барьж агсан инкийн эзэн хааны олхиогүй явдалтай холбон үзжээ. Тэр Наран Эцгийнхээ захиасыг умартан шинэ шинэ газар нутаг, хаант улсуудыг нэгтгэж захирахын оронд дур зоргоор нь тавьж орхисон ажээ. Чанкчууд ч энэ эгзгийг цаг алдалгүй ашигласан байна. Тэд сайтар зохион байгуулсан хамгийн том дайралтаа Нарны хөвгүүдийн хувьд онц хүнд яг энэ үед л хийжээ.

	Чанкчуудын довтолгооноос л Кускогийн «түгшүүрт он жилүүд» эхэлсэн бөгөөд тэр цагт эрх барьж асан инкийн эзэн хаан үүнийг зогсоох сачийгүй эр байсан тухай түүхэн сударч Инка Гарсиласо өгүүлсэн нь бий. Сударчийн нотлон өгүүлснээр бол инкчүүд нь муу үйлийг хэзээ ч хийж байгаагүй ажгуу.

	Хэрвээ үнэхээр чанкчууд Кускод довтолсон нь үнэн аваас чанкчуудын Кускогийн инкчүүдтэй дайтаж эхэлсэн тухай энэ хоёр хувилбарын аль нь ч бүрэн үндэстэй байж болох учраас чухам алиныг нь зөв хэмээн үзэхийг уншигч авгай нар өөрсдөө шийдэгтүн. Перу ба Боливийн түүхийн испаничуудыг ирэхээс өмнөх иргэншлийг судлагч нэрт эрдэмтэн Дик Эдгар Ибарро Грасса энэхүү мөргөлдөөн хэрхэн эхэлсэн талаар арай өөр дүгнэлт хийсэн учраас бид ингэж ярьж байгаа юм. Хэдийгээр олонх судлаач түүний дүгнэлтийг хуваалцдаггүй ч гэлээ дурдахгүй өнгөрч болохгүй гэж бид үзлээ. Түүний дүгнэлтийн гол санаа иймэрхүү юм.

	Түүхэн тэр цаг үед Куско нь бусад кечуа нарынхаа хамтаар нийслэл хотыг нь Колья хэмээн нэрлэх аймарын буюу кольягийн индианчуудын харьяанд байжээ. Инкчүүд Кольягийн захирагчийн тушаалаар чанкчуудын эсрэг довтолсон учир нь чанкчуудын дайчин отряд түүний эдлэн газарт үлэмж цохилт өгсөн байлаа.

	Чанкчууд болон инкчүүдийн дайн эхэлсэн тухай энэ хувилбар бусад сударчийн өгүүлснээс зөрж буй нь зөвхөн өнгөц харахад л ийм юм. Яагаад гэвэл ийм байна. Хэрвээ бид инкчүүд Кускод анх зүүн урд зүгээс ирснийг санаваас Куско нь Кольягийн харьяат байсан гэдэг тийм ч боломжгүй зүйл биш гэдэг нь илт болно. Мартин де Моруа гэгч түүхэн сударчийн шууд нотолсноор Колья хаант улсад Титикака нуураас умар зүгт орших бүх нутаг харьяалагдаж байжээ. Тэд бүр Вильконата гол хүрч очсон бөгөөд түүнд Чонго горхи цутгах тэр хэсэгт Писак, тэндээс явгаар ганц өдрийн газар Куско хот байсныг бид мэднэ. Тийш нь Хавилъя вангийн илгээсэн Токай Капак, Пинау Капак хэмээх хоёр ахмад инкчүүдийг ирэхээс өмнө энэ нутгийг захирч байлаа. Инкчүүдийн Наран домгоор бол тэд Титикака нуур хавиас Кускод ирсэн билээ. Тэгэхээр тэд Кольягийн аль нэгэн вангийн зарлигаар шинэ газар эрж ирсэн ч байж болох бус уу?

	Тухайлбал Тиауанакугийн соёл иргэншил унтарсантай холбоотой тодорхой үйл явдлын улмаас ийм бололцоо бүрдсэн байж болох билээ. Энэ тохиолдолд инкчүүд элэнц хуланцынх нь уугуул нутаг болох Кольягийн хаант улсын харьяат байсан нь ер бусын биш харин ч зүй ёсны зүйл бөлгөө. Түүний зэрэгцээ «ноён», «албат» хоёрыг олон километр хүнд хүчир зам, Андын нурууны даваа зааглаж байсан болохоор ийнхүү харьяалагдах нь яршиг төвөг багатай, цэвэр бэлгэ тэмдгийн төдий шинжтэй байсан буй заа.

	Чанкчууд үе үе уулгалан довтолж байсан нь Кольягийн «онолын» гэж нэрлэж болох албатуудыг төдийгүй, өөрсдийнх нь эзэмшил нутагт ч төвөг удаж байсан байж бүрэн болох юм. Иймээс ч өөрсдийнх нь ашиг сонирхол Кускогийнхтай тохирч буйг ойлгосон Кольягийн захирагч ноёд эрт нэгэн цагийн эзний эрх дархаа дурсан санасан байж болно. Тэгээд ч Кольягаас инкчүүдийн дуртайяа хүлээн авах «тушаал» буулгажээ. Энэ тушаал чанкчуудын эсрэг тэмцэлд бүх кечуаг шууд босгох (хэрвээ тэд Кольягийн хараат болохоо мартаж амжаагүй бол) үндэс болж өгчээ...

	Чанкчуудтай эхэлсэн дайн инкчүүдийн хувьд амжилтгүй эхэлжээ. Чанкчууд Нарны хөвгүүдийн цэргийн хэд хэдэн дайчин хэсгийг бут цохин урагшилж ариун нийслэлд нь бараг тулж иржээ.

	Үйл явдал цаашид маш эрчимтэй өрнөв. Инкийн захирагч хотыг ямар ч хамгаалалтгүй орхин Кускогоос зугтжээ. Ачийг үл санах муу үйл хийсний учир Захирагч эцэг нь хөөн зайлуулсан Инк Виракоча энэ мөчид гарч ирсэн байна.

	Виракоча-Пачакутект Инк хааны өөдгүй явдлаас ч тэр үү магадгүй дайсны шийдэмгий довтолгооноос сэтгэл санаагаар унасан инкийн цэргийг үтэр түргэн цугларуулах аз тохиожээ. Тэрбээр Кускогийн хөрш бүх улсад буухиа элч илгээв. Виракоча бас өөрийн эцэгт тусламж эрж уриалаад зөвшөөрөх эсэхийн хариуг эс хүлээн (тусламж ер ирээгүй болохыг тэмдэглэвэл зохино) Куско руу сааталгүй ойртож буй чанкчуудын өөдөөс (явган гэдэг нь мэдээж) Виракоча-Пачакутек угтан хөдлөв.

	Чанкчууд нэгдмэл үндэстэн буюу цусан төрлийн омгийнхон байгаагүй юм. Энэ нэрийн дор индианчуудын олон бүлэг нэгдэж байв. Чанкчуудтай хамтран «Ура-Марка, вилька, уту-сулья, анковалью нар» дайтаж байлаа хэмээн Инка Гарсиласо бичжээ. Эдгээр нь чанкчуудын холбоотон уу, эсвэл чанкийн овог төрлийнхөн буюу омгийнхон уу гэдгийг тогтооход хэцүү юм. Овог төрөл, омгийнхон болов уу гэдэг нь илүү үнэмшилтэйн учир нь чанкчуудын гол жолоодогчийг Анко Валью гэдэг байсан билээ.

	Инк Виракоча тулалдаанд бэлтгэн хүлээж буй Кускогийн хөндийд чанкчууд тулж ирэв. Чанкчуудын цэрэг арын цэргээ хумин хөндийг уруудав.

	Виракоча элчээ зарж эвлэрэн найрамдах санал тавихад чанкчууд сонсохыг ч хүссэнгүй. Маргааш нь Куско өөд бүр ойртон хөдөлжээ. Виракоча эвлэрэхийг санал болгон элч зарсаар байв. Нэг өдөр ийн өнгөрөв. Тулалдахын өмнөх шөнө хоёр тал эргэн тойрон харуул тавьж онц сэргэмжлэн өнгөрөөв. Өглөө болоход бүх цэрэг дайны байдалд хэдийнээ орсон байлаа. Эсрэг талууд эвэр, дун бүрээн дуугаар улайран хашхиралдацгааж, бөмбөр дэлдэн өөд өөдөөсөө ойртов. Инк Виракоча цэргийн манлайд алхан хануур жадаа дайсны өөдөөс эхлэн шидлээ. Аймшигт тулаан сунжирч аль ч тал давуу байдлыг олж эс чаджээ.

	Үд дунд таван мянган инк цэрэг бүгсэн газраасаа гарч чанкчуудыг цохиж эхлэв. Гэвч чанкчууд тэссээр ажээ. Хоёр этгээд бас хэдэн цаг тулалдав. Гэтэл инкчүүд шинэ хүчээр сэлбэн буйг чанкчууд мэдэрч эхэлжээ. Энэ нь Куско болон хөрш бусад суурин Виракочагийн уриалгаар хүрч ирсэн хэрэг байлаа. Тэд «тавь тавиараа, зуу зуугаараа» тулалдаанд эрслэн орж эхлэв. Тэдний хашхиран уухайлах дуун цэргүүдийн тооноос хавьгүй олон хүн тулалдаанд орж буй мэт санагдуулах ажээ. Ийнхүү чанкчуудын ялалтад итгэх итгэл нь алдагдаж эхлэв (Энэ үед кечуагийн өөр хотоос, тухайлбал Писакаас инкчүүдэд туслахаар цэрэг нэмж ирсэн байж ч болох юм).

	Домогт өгүүлж буйгаар хад чулуу, өвс ногоо бүгд хүн болон биелж, Наран хийгээд Виракочагийн талд дайтахаар тулаанд орж байна хэмээн инкчүүд хашхирч гарчээ. Чанкчууд энэхүү заль мэхэд автан шалдаа буусан аж (Дашрамд өгүүлэхэд цэрэг болон хувирсан өвс ногоо чулууны тухай домог шинэ нутгийг байлдан дагуулах жилүүдэд индианчуудын дунд ихэд тархсан байсан хэмээн испаничууд нотолдог).

	Инк Виракоча-Пачакутек ялалт байгуулсныхаа дараа дайсныг дарж сөнөөхөд Виракоча бурхнаас өөрт нь илгээсэн сахалтай хүмүүс тусалсан хэмээн баталжээ. Өөрөөс нь өөр хэн ч тэднийг эс үзсэн гэнэ. Тэд дахин чулуу болж хувирсан болохоор бүх чулууг нэг дор овоолох зарлиг буулгаж, дундаас нь холбоотнуудаа ялган авч инкчүүдийг бишрэн сүсэглэж байхыг тушаасан ажгуу.

	Чанкчуудаас маш цөөн хүн оргон зугтаан амиа аврах завшаан тохиосон агаад үлдсэн нь алагдаж эсвэл олзлогджээ. Нарны хөвгүүд буянт сайхан сэтгэлтэйг хүмүүст тунхаглан түгээсүгэй хэмээн олзлогдогчдыг Виракочагийн тушаалаар суллан явуулжээ. Чанкчуудын жолоодогч Анко Валью ч олзлогдсон байжээ.

	Тулалдаан найман цаг гаруй үргэлжилсэн ажээ. Түүнд оролцсон 40 мянган чанк цэргийн 20 мянга нь амь үрэгджээ. Инкчүүдээс 8 мянган цэрэг амь алджээ. Инк Виракочагийн талд Нарны хөвгүүд, тэдний холбоотон хэчнээн хүн оролцсон нь тодорхойгүй байна. Куско хөндийн хуурай сайраар тулаанд алагдаж, шархдагчдын цус урсаж байсан хэмээн индианчууд ярьдаг. Эл учир энэ газрыг тэр цагаас хойш Йавар Пампа буюу «Цуст тал» хэмээх болжээ.

	Алдарт энэ тулаан ийнхүү дуусжээ (Инк Гарсиласогийн бичсэнээс үүнийг авлаа) Нарны хөвгүүд чанкчуудыг ялсны дараа хамгаас гайхалтай зүйл болсон нь: тэд шинэ дайнд шууд орсон явдал болой. Тэдний түрэмгий бодлогод эн тэргүүн өртсөн улс нь Колья хаант улс, харин хамгийн гол эрэлхэг холбоотон нь чанк индианчууд болжээ.

	Инкчүүд чанкчуудыг ялан дийлснээр бусад хөршөө ноёрхох санаархал өвөрлөсөн кечуагийн хот улс бүрд үл дутагдаж байсан тэр нэмэлт хүчийг олж авах бололцоо Кускогийнхонд олдсон бололтой. Бидний бодлоор чухамхүү энэ үед л Писакийн хувь заяа шийдвэрлэгдсэн санагдана. Бид дайтаж гарсан хоёр хувилбарын алийг ч үгүйсгэхгүй гагцхүү чанкчууд Кускод халдан довтолж, тэр тусмаа Кольягийн зарлигаар кечуа нар нэгдэн тэдний өөдөөс тэмцэн боссон нь Писакийнхныг бусдаас түрүүн энэ тэмцэлд татан оруулсан байх ёстой. Учир нь Куско дийлдэхэд хүрвэл чанкчуудын довтолгооны гол бай нь Писак болох ёстой билээ. Харин инкчүүд дайнд ялан дийлсэн болохоор кечуа нарын дунд эзлэх байр суурийг нь үлэмж бэхжүүлжээ.

	Ямар ч гэсэн өнөөдөр шүүн хэлэлдэхэд Кускогийнхон бүх кечуаг нэгтгэхдээ хөрш улсаа алан хядах, тэр байтугай тэдний байгуулсан хот, бэхлэлтийг эвдлэн нураах шаардлагагүй байсан буюу ингэхэд хүрээгүй гэвэл таарна. Нарны хөвгүүд дуулгаваргүй «салан тусгаарлагчидтай» тэгж ч их ёсорхоод байхгүй гэдэг нь ч бас илт болохыг хойно өгүүлэх зүйл тодорхой харуулна. Хэн нь толгойлохоос үл хамаарахгүй, бүх кечуаг нэгтгэсэн явдал Өмнөд Америкийн тухайн үеийн улс төрийн тавцан дээр бусад үндэстэн, ханлигийг нэгтгэн захирч чадсан нийгэм - эдийн засгийн өндөр хөгжилтэй нэг төрлийн угсаатан болох тийм хүчин гарч ирснийг харуулж байна. Чухамдаа ийм байлаа.

	Өмнөд Америкт урьд өмнө нь оршин тогтнож байсан агуу их иргэншлүүд (Чавин, Наска, Мочика болон бусад) энэ үед түүхийн тавцангаас нэг бол арчигдсан эсвэл маш хурдан мөхөлдөө хүрч байсныг харгалзах нь чухал билээ. Шинэ Ертөнцийн бусад район, юуны өмнө майя-ацтекийн нөлөөний хувьд гэвэл жуулчин инкчүүд хийгээд агуу их байлдан дагуулагчид ч хүрч үл чадам асар хол оршиж байлаа.

	Нарны хөвгүүд Колья хаант улсад довтолсонд ер бусын юм огт үгүй. Тэр тусмаа инкчүүд үнэхээр кольячуудаас хараат байсан юм бол ингэх нь ч зайлшгүй билээ. Гагцхүү Нарны хөвгүүдийн аян дайнд хэзээний үлэмж аюултай, заналт дайсан нь болох чанк индианчууд хамт явсан нь л гайхалтай төдийгүй огтхон ч ойлгомжгүй зүйл юм.

	Гэтэл чанкчуудад энэ явдал тохиолдсон нь түүхэн баримт билээ. Чанкчууд инкчүүдтэй дайтсан олон баримт үүнийг гэрчилдэг. Ийм «зурсан мэт» бичиж үлдээсэн үнэн зүйл энэхүү тулалдааны өмнөх үйл явдлуудыг өгүүлсэн ярианд ч (домогт түүхийг хэнээсээ асуух билээ гэж ярьдаг билээ) төдийгүй, инкчүүдийн түүхэн хаадын төр засаг барьж байсан Тауантинсуйюгийн хожим хойчийн түүхийн хэсэгт ч үгүй юм. Чанкчуудтай хийсэн дайн Тауантинсуйюгийн түүхийн тухайн үеийн түүхэн үнэний цорын ганц жишээ бас биш ээ. Инкчүүдийг Кольягийн хаант улсад довтлоход чанкчууд хамт явсан гэдэг ч бас л тодорхой үнэний хувьтай. Гэхдээ эл явдал агуулгаараа ч, Тауантинсуйюгийн албан ёсны түүхэнд дурдагдсанаараа ч гайхал төрүүлж байна. Гайхмаар зүйлийн учрыг олохыг оролдъё.

	Кускод довтлоход Анко Валью чанкчуудыг жолоодож байсныг бид мэднэ. Тэр бээр бас Гуаманг хотыг (магадгүй Кольягийн хаант улсын нийслэлийн жинхэнэ нэр ч байж болох юм) инкчүүд эзлэн авахад чанк цэргийг толгойлж байсан билээ. Чанк цэргүүд чухамхүү Гуаманг хотыг эзлэн авах тулаанд тэнгэрлэг уудам судартай Нарны хөвгүүдийг илт эвгүй байдалд оруулахаар онц шалгаран тулалдсан ажээ. Гуаманг хотыг бүслэн байлдах үед инкчүүдэд чухам юу тохиолдож байсан нь тодорхойгүй, харин чанкчууд байгаагүй л бол Нарны хөвгүүд ялагдах байсан нь л илт ажээ.

	Тэгээд ч Анко Валью ийм тус хүргэснийхээ төлөө зүй ёсоор шагнуулна хэмээн бодож байтлаа тэр үед Нарны хөвгүүдийн тэргүүн жанжин Инка Капак Юпанкийн эхнэр болсон байсан эгчээрээ дамжуулж, Инка Пачакутек-Виракоча чанкчуудыг толгой тоолон хядах даалгавар шадар жанжиндаа өгснийг мэджээ.

	Ийм гавьяа байгуулсныхаа төлөө зүй ёсны шагнал горилж байсан Анко Валью өөрийн талынхныгаа хүүхэд, эмэгтэйчүүд бүгдийг цуглуулж, инкчүүдийн шөнөөр довтолсныг цохин ухруулаад умар зүгийг чиглэн алс оджээ. Тэд нар ихээхэн гарз хохирол амсан, зовж зүдрэн Андын цаст даваануудыг давсны дараа Амазонк мөрний эх хавиар сарнин таржээ. Нарны хөвгүүд чанкчуудыг мөрдөн хөөсөн авч гүйцэж чадсангүй. (Халуун орны ойд буюу Латин Америкийнхны хэлээр сельвид амьдардаг бусдаас нүүр царайгаараа эрс ялгаатай, цайвар царайтай, нуруулаг индианчууд бүр байлдан дагуулалтын үед Амазонк орчмын ой хөвчид испаничуудтай тааралдаж байсан гэдэг).

	Анко Вальюгийн оргон дутаасан энэ түүх юугаараа сонирхол татна вэ?

	Юуны өмнө инкчүүд албан ёсны түүхэндээ өршөөлд багтсан үндэстнүүдээс хайр хишгийг нь хүртэж амьдарснаас хүн амьдран суухад бэрх сельвийн ширэнгэд амьдрахыг илүүтэйд үзэх хүмүүс байсныг албан ёсоор хүлээн зөвшөөрсөн цорын ганц тохиолдол энэ юм. Чанкийн мянга мянган индианчууд Нарны хөвгүүдийн албат зарц болж гэдэс цатгалан явснаас аюул ослоор дүүрэн эрх чөлөөтэй амьдрахыг эрхэмд үзжээ.

	Гэвч энэ нь Кускогийн хот улсын хуучин бүтцийг өөрчлөн Нарны хөвгүүдийн хаант улсад хувиргах ажил дөнгөж эхэлж байсан инкчүүдийн эзэнт улсын түүхийн бүр эхний үед л бололцоотой байлаа. Түүхийн тухайн тэр үеийн «гайхал төрүүлсэн» зүйлс нь боломжийн зүйл байсан агаад, Тауантинсуйюгийн албан ёсны түүхэнд хадгалж үлдээх бололцоотой төдийгүй ингэхийг хүссэн учир нь энэ бөлгөө. Нарны хөвгүүдийн хувьд өөрсдөө ингэхийг хүсжээ...

	Гэвч тэр үед тэс өөр юм ч тохиолдож болох байв. Жишээлбэл, чанкчуудыг ялан дийлэгчид засгийн эрхийг авна гэдэг Нарны хөвгүүдийн хуульд үл нийцэх байсныг бид мэднэ. Хэрвээ шинэ захирагч инкийн хаан ширээнд урьдын адилаар үлдэхийг зөв гэж үзвэл тэр бээр хуучин (Кускогийн гол байгууламжийг өөрчлөх ажлыг шууд гардан хийх ёстой байв. Цэргийн хүч түүний талд байсан нь шинэчлэн өөрчлөх ажлыг амар дөхөм болгожээ. Оюун санааны амьдралын бүхий л илрэл, эн тэргүүнд шашин шинэтгэлд өртсөн байна. Учир нь гагцхүү шашин л (бодит хүчин чадалтайн хувьд) болж буй бүх зүйлс бурхны заалтаар инкчүүдийн Наран Эцгийн заавраар хийгдэж буй гэдгийг баталж чадах байлаа.

	Нарны хөвгүүд соёл иргэншил тогтоох хувь тавилантай хэмээх номнол инкчүүдийн цэрэг дайны эзлэн түрэмгийлэх идэвхтэй бодлогыг зөвтгөх шалтаг болжээ. Үүнийг хэрэгжүүлэх бололцоо, бодит нөхцөл байдал тодорсоор байв. Чухамхүү түүхэн энэ мөчид л ийм санаа төрөх байлаа.

	Ийм үзэл санаа чухам хэрхэн яаж үүссэнийг бид яг хэлж чадахгүй; юу ч гэсэн Кускогийн захирагчдыг ямар нэг зүйл үүнд түлхжээ. Энэхүү «ямар нэг зүйл» нь субьектив шинжтэй байсан байж болох юм. Тэгвэл бидний бүх эргэцүүлэл шүлсээрээ тааж мэргэлэхтэй адил болно. Гэвч объектив хүчин зүйл байх л ёстой. Байсан ч юм. Гагцхүү илрүүлж мэдэх нь л чухал бөлгөө. Үүнийгээ инкчүүдийн нийгэм илэрхий дэвжин хөгжиж байсан гэдгээс эхэлье. Тухайн формацынхаа хүрээнд гэдэг нь мэдээж, нийгмийг боловсронгуй хөгжүүлэх нөхцөл байдал бодитойгоор үүсжээ. Шинэ бололцоо, хүчин чадлаа мэдэрмэгцээ инкчүүд түүнийгээ хэрэглэх хүрээг эрэх болов. Харин тэлэн эзлэх бодлого туйлын зорилго нь болж чадахгүй байлаа. Гэтэл алдар суугаа мандуулагч аян дайнаас инкчүүд өөрсдөө татгалзаж бас чадахгүй байв. Нарны хөвгүүдийн ялгуусан арми Кускогоос алслах тутам кечуагийн нутаг ба хаант улсын хилийн хооронд уудам чөлөөт нутаг мэдэлд нь орсоор учир эндээ ямар нэг зүйл бүтээн байгуулж, дүүргэх учиртай болсон ажээ. Онц чухал энэ асуудлыг шийдвэрлэх арга замыг эрж хайх явдалд нарны хөвгүүд оюун санаагаа дайчлах ёстой болжээ. Бодит амьдралаас үүдсэн иргэншил түгээх болсны анхны хүчин зүйл нь энэ бөлгөө.

	Инкчүүд уулархаг нутгаасаа бууж Номхон далайн эрэг орчмын хөндийд гарч ирснээр өөр нэг хүчин зүйлтэй тулгарчээ. Тэд Чимугийн хаант улсыг чухамхүү эндээс олж мэдсэн юм. Нарны хөвгүүд тийм ч их хүч гаргалгүй тэдний эсэргүүцлийг дарсан авч эндхийн индианчуудын иргэншлийн дэргэд өөрсдийнх нь бахархал болсон ёс журам хэчнээн хоцрогдмол бүдүүлэг болохыг ойлгохгүй байж яахан чадах билээ. Тэд эндээс олон зүйлд суралцжээ.

	Чимугийн хаант улс өөрсдөд нь ямар агуу их үлгэр дуурайл үзүүлснийг инкчүүд ойлгохтой манатай байсан нь илэрхий. Инкчүүд бусдын ололт туршлагыг зүгээр нэг эзэмшээд зогсолгүй аль нэг зан заншил тэр дотроо харийн ёс журам нөгөөдөө нөлөөлөх явдал зарчмын хувьд боломжтой болохыг ойлгоцгоосон ажээ. Үүнийг өөрсдөө биеэрээ амсаж мэдсэн байлаа. Чухамхүү энэ нь л цаашид иргэншил түгээх үүрэгтэй гэсэн халхавч болж өгчээ.

	Чанкчуудыг ялан дийлэгчдийн өмнө бас нэг төвөгтэй зорилт тулгарсан нь тэнгэрт оршдоггүй газарт хамт амьдран суудаг ойр төрлийнхнийхөө асуудлыг шинэ маягаар шийдэх хэрэгтэй болжээ. Тэгээд ч Пачакутек-Виракоча Кускогийн хаан ширээг өмнө нь эзэлж байсан хүний анхны хүү биш байсан боловч энэ цагийг хүртэл хэдийнээс үе улиран тогтнож ирсэн удмынхныг холион бантагнуулж цэвэр цустай, бурхны хувь тавилан төгс чиглэлийг «гаргаж ирсэн» ажгуу. Шинэ захирагч хаан ширээ залгамжлаагүй түүнийг нутгийн сурвалжит ихэс сонгосон бөгөөд түүнийг сонгох саналыг чухам хэний зөвлөснөөр тэгсэн нь тодорхой бус ч... гэлээ, нэгэн эмэгтэй гаргасан хэмээн Сьеса де Леон баталдаг.

	Пачакутек-Виракоча чухамхүү өөрийн удмыг хамгийн шулуун болгохын тулд юуны өмнө бусдынхыг хазайлгахад хүрсэн учир ийм ажээ. Ийнхүү шинэчлэн засварлахдаа кечуагийн хөрш хотыг тухайлбал мөнөөх Писакийг захирч байсан удмыг Нарны цэвэр цусны хөвгүүнд тооцсон байж болох юм (Сармьентогийн гэрчийн хүмүүсийн дотор цэвэр цусны инк мөртөө Писак гэдэг нэртэй хүн байсныг үүгээр тайлбарлаж болох юм гэдгийг дашрамд өгүүлье). Хөрш кечуа улсуудын захирагчдад яаж хандах, тэднийг буян заяат ямар ажилд томилох вэ гэсэн маш чухал асуудлыг шийдэх хамгаас энгийн, үр дүнтэй тэгээд ч ашигтай арга зам бол энэ байжээ.

	Сурвалжит ихсүүдийг удам угсаагаар нь устгах нь илүү амар байсан боловч нэгдүгээрт, Нарны хөвгүүдэд ч атугай бүх юм санасан зоргоор нь болдоггүйг чанкчуудтай болсон явдал харуулсан, хоёрдугаарт, дээрх захирагч ноёдын албат нартай урьдаас тааж мэдэхгүй эвгүй явдал гарч болох байв. Аль ч тохиолдолд өөрийг нь хүртэл байсан л юм бол капаккуныг дахин найруулан засах үндэс Пачакутек-Виракочад мундахгүй байжээ. Энэхүү холион бантанд бүх хааны айлью бүгд өртжээ.

	Шинэ нөхцөлд инкийн нийгмийн суурь нэгж болох индианы хүй нэгдлийн асуудал босож ирэхгүй байх аргагүй байлаа. Харин ч хүй нэгдлүүдийг устгаагүй хэвээр нь үлдээсэн, бүр нарийн яривал бэхжүүлсэн болохыг орлуулах зүйлийг нь дээд засаг эрж хайгаагүй явдал харуулж байна. Эдийн засгийн шаардлага биш, харин Нарны хөвгүүдийн аварга улс байгуулагдсаны үр дүнд үүсэж бий болсон улс төрийн шаардлага энд гол үүрэг гүйцэтгэжээ.

	Одоо товч дүгнэж үзэцгээе. Инкчүүд нийгэм эдийн засгийн хөгжлийн түвшнээрээ кечуагийн бусад улс, эзлэн авсан нутгаасаа ялгарах зүйлгүй байсан тул Нарны хөвгүүд «иргэншил түгээх үүрэгтэй» гэсэн домог үүссэн явдал бодит шалтгаан нөхцөлтэй байсангүй. Харин бүх кечуаг нэгтгэснээр боломжтой болсон тэлэн эзлэх аян дайн хийх үед инкчүүд Нарны хөвгүүдийн байгуулсан нийгмээс олон талаар давуу Чимугийн иргэншилтэй золгожээ.

	Тауантинсуйюд багтах болсон энэ уудам нутагт кечуа нар түүхийн тавцан дээр гарч ирэхээс бүр өмнө хүн зон амьдран сууж байсан төдийгүй индианы өндөр хөгжсөн иргэншил оршин тогтнож байсныг хэлэх хэрэгтэй юм. Эдгээрийн зарим нь инкчүүдээс олон зууны өмнө байсан ба нөгөө зарим нь тэдэнтэй бараг хаяа хатган амьдарч агсан агаад тэдний нэг нь инкчүүдийн байлдан эзлэлтэд мөхсөн Чимугийн хаант улс болой.

	Өмнөд Америкийн уугуул нутгийнхны байгуулсан нийгмийн хөгжлийн үндсэн үеүдийн бүдүүвчилсэн он тооллыг доор толилуулъя. Энэ нь Берингийн хоолой гэж байхгүй байхад элэнц хуланц нь Азиас нүүдэллэж Америкт ирсэн анхны хүн энд ирснээр юу болсныг төсөөлөх боломжийг бидэнд олгоно. Одоохондоо нийтээр хүлээн зөвшөөрөөгүй шинэ нээлт, баримтуудыг энэ он тоолол зохиоход харгалзаагүй гэдгийг анхааруулж хэлэхийг хүсэж байна. Түүнээс гадна энэ нь бүдүүвч гэдгийг бас бодолцох хэрэгтэй.

	 

	Чулуун зэвсгийн үе. 

	Лаурикоча хэмээх газраас үлэмж эртний хүний булш олджээ. Ав гөрөө хийж, эд өлөг хурааж байв. Манай эриний өмнөх 8000—4000 он.

	 

	Шавар эдлэлийн өмнөх (вааран эдлэлийн өмнөх) үе. 

	Манай эриний өмнөх 4000—1500 он.

	 

	Вааран эдлэлийн эхэн үе. 

	Газар тариалан үүсэж эхэлжээ. Хүн агуйгаа орхиж анхны суурин тосгон байгуулав. Манай эриний өмнөх 1500—1000 он.

	 

	Чавин үе. 

	Мэдэгдэж буй анхны иргэншил. Эрэг орчмын нутаг болон уулнаас ул мөр нь олддог. Газар тариалан харьцангуй хөгжиж ваар эдлэл үйлдвэрлэж, тахиж шүтэх зүйл босгож байв. Манай эриний өмнөх 1000—500 он.

	 

	Бүсчилсэн хөгжлийн үе. 

	Чавины нөлөө үгүй болсон. Орон нутгийн чанартай соёлын эхлэл тавигдав. Манай эриний өмнөх 400—200 он.

	 

	Сонгодог хөгжлийн үе. 

	Мочик, Проток-Лим, Наска, Рекуай, Пукара, Тиаунаку зэрэг хэд хэдэн гайхамшигт соёл үүссэн. Эдгээр нь тус бүрдээ өөрийн өвөрмөц төрх, гайхамшигт ололттой байв. Мочик хосгүй шавар эдлэлээр, Наска нь Паракасын чамин бөс даавуугаараа алдартай г. м. Манай эриний өмнөх 200 оноос манай эриний 800 он.

	 

	Тиауанакугийн соёлын нөлөө дэлгэрсэн үе. 

	Тиауанакугийн соёл эрэг хавийн болон уулархаг нутгийн газар сайгүй эрчимтэй түгэн дэлгэрчээ. Гол чухал төв нь ууланд Тиауанаку ба Уари, эрэг орчим Панакамак болно. Манай эриний 800—1200 он.

	Тиауанакугийн соёл мөхөж эхэлсэнтэй холбоотойгоор орон нутгийн соёл өсөн хөгжсөн бөгөөд Чимугийн соёл хэдийгээр оргилд нь хүрч чадаагүй нь үнэн ч гэлээ Мочикийн соёлыг сэргээн мандуулж үргэлжлүүлсэн мэт байна. Хожим нь Тауантинсуйюд багтаж орох индианы «хант улс болон мужууд» энэ үед л бүрэлдэн тогтнож байв.

Автоматаар үүсгэсэн тайлбар]

	 

	Чимугийн хаант улсыг эзэлсэн инкчүүдийн тухай яриандаа эгэн оръё. Тэдний туршлагыг инкчүүд чадамгай ашиглаж, нийгмийн хөгжлөө эрс урагшлуулжээ. Кечуа нарын амьдралд гарсан бодит өөрчлөлт буюу кечуагийн индианчуудын хүрээнд түрүү үеийн ангит нийгмийн үндсэн шинж бүрэлдэж дуусах явдлыг тусгасан инкчүүд иргэншил түгээх үүрэгтэй гэсэн «лоозон» яг л энэ үед бий болжээ.

	Их кечуаны гүрэн байгуулагдсан нь эрин үеийнхээ бодит шаардлагын илэрхийлэл болсон юм. Куско зах хязгаарт байрлаж байсан нь инкчүүдэд онцгой байдал олгож чухамхүү тэд чанкчуудын эсрэг бүх кечуагийн тэмцлийн манлай болоход хүргэсэн агаад энэ бол субьектив мөч байлаа. Гэвч тэд бүгд кечуагийн индианчуудын түүхийн нэг хуудсанд нэгдэн нийлсэн агаад (чанкчуудыг ялан дийлснээ инкчүүд ашиглаж кечуа бусад үндэстнээ ноёрхох болжээ. Инкчүүд барагцаалбал гурван зуун жилийн хугацаанд Кускогийн хөндийн энгийн нэг оршин амьдрагчдаас «иргэншил түгээгчид», ертөнцийн дөрвөн зүгийн жинхэнэ захирагчид болсон нь чухамхүү ийм ажгуу.

	Уншигч авгай нарыг хүчирхэг Писак хотын мөхлийн шалтгааныг бас л эс мэдэн үлдлээ хэмээн дурамжхан үлдээхгүйн учир Нарны хөвгүүдийн хаант улсын амьдралд тохиолдсон сургамжтай түүхийн байж болохуйц, тэр ч байтугай үнэнд тун дөхөж очих төгсгөлийг бидэнтэй цуг «олж харахыг» хичээх санал болгож байна. Бид энэ тухай ярихдаа ямар нэгэн эргэлзээтэй зүйл түүхийн шинжлэх ухаанд ч, үүнийг зохиогчдод ч байгаагүй юм шиг өгүүлэх болно. Яг үнэндээ бол байдал үнэхээр ч ийм бөгөөд бүрэн тодорхой биш зүйлд хэн эргэлзэх бил ээ?

	 


УДААХ ӨГҮҮЛЛЭГ: ПИСАКИЙН МӨХӨЛ

	Хотын бэхлэлт, цайзын чулуун ханаас хорьхон километр зайд хажууханд нь, Кускогийн мөн л ийм чулуун, нэвтрэхийн аргагүй ханын цаана Нарны хөвгүүд Писакийн ирээдүйн хувь заяаг шийдэж байсан тэр хүнд мөчид бид алдар цуутай, хүчирхэг энэ хотыг орхисон билээ. Писакийн сүр хүчийг даран дайн тулаанаар сөнөөсүгэй гэтэл хотын бэхлэлт даанч бөх бат учраас хялбархан ялалт байгуулна хэмээн инкчүүд бодохын аргагүй ажээ. Писакийг бүслэн туйлдуулж дийлье гэх найдвар бага, хотын усан хангамж сайн, бас эрдэнэ шишийн суулгац бүхий дэнжүүдийг цайзын ханан хэрэм, харуулын цонж нь бат найдвартай хамгаалах бөлгөө.

	Хамгийн хольцоогүй цусны нарны хөвгүүдийн, хэн нэгийг Писакийн захирагчийн охинтой гэрлүүлэх зальт арга хэрэглэж болох л байв. Болох нь ч болно, гэхдээ Кускогийн хаан ширээг залгамжлах хүний амийг хороосноор төгсгөл болсон үүнээс болж Нарны хөвгүүд Писакийн хөндий рүү уулгалан дайрсан худ ургийн будилаан бас мартагдаагүй байлаа. Чухамхүү энэ дайны дараахан Писакийн нэвтрэх аргагүй хэрмийг барьсан билээ. Нэг үгээр хэлбэл муу юм амласан нэлээд олиггүй дүр тодорч иржээ...

	Нарны хөвгүүд Писакийн хувь заяаг хэрхэхээ бодож цөхөж байтал онцгой чухал үйл явдал болж чанкчуудын дайчин цэргүүд бас дахин кечуа нарын нутагт Кускогийн талаас халдан дайрснаар тасалдуулжээ. Тэд маш олон, 40 мянган цэргээр довтолжээ.

	Кечуагийн бүх улс захирагчдын зөвлөл Писакаас холгүй нэгэн жижиг сууринд цугларав. Ганцхан Кускогийн захирагч л тэнд ирсэнгүй. Түүнийг чанкчуудын довтолгоог уулын даваанд тогтоон барьж буй инкчүүдийн толгойн хэсэгт байлдаж яваа хэмээн нэг хэсэг нь ярьж байхад нөгөө зарим нь төдий л итгэлтэй бус боловч төрөлх хот, ард түмнээ хамгаалалтгүй орхиод Кускогоос дутаасан хэмээнэ. Ийнхүү тэднийг маргалдаж, Кускод чухам юу болсныг мэдэхээр хойно хойноос нь элч зарж суутал уг хотын шинэ захирагчийн хэл хүргэх буухиа элч иржээ. Төрөлх нэг хэлээр ярьдаг ард түмнээ хотлоор нэгдэн хамгаалж ирсэн хуучин уламжлалтайгаа, бас хот улс бүгд жил бүр ургацаа хураасны дараа эрдэнэ шишийн алтан түрүү, пума шилүүсний үнэт арьсаа өргөн барьж илгээдэг кечуагийн дээд захирагч Кольягийн хаан эзний зарлигаар дайнд эрслэн орсон тул тусламж яаран ирүүлэхийг шинэ Инк хаан хүсжээ. Ийнхүү өргөл өргөдөг нь өндөр уулын цаана, ариун тэнгисийн эрэгт орших бүгдийн өнө эртний уугуул нутаг, элэнц хуланцыг нь дурсан сануулагч Кольягийн дээд засгийг хүлээн зөвшөөрсөөр буйн бэлгэ тэмдэг болдог байв. Энэ нь тэд бүгдийг хүчирхэг болгож, нэг ард түмний үр сад гэдгийг нь мартуулдаггүй байв.

	Писакийн захирагч, өвгөн настай Капак Кондор Пума хэн болох нь тодорхойгүй Кускогийн захирагчид цэргээ илгээхийг яавч хүссэнгүй. Гэвч чухамхүү Пачакутек л чанкчуудын эхний довтолгоог ухраасан болохыг хэн нэг нь дурсахад бусад захирагчийн өөдөөс эсэргүүцэхэд бэрх болжээ. Пачакутек туршлагатай жанжин, түүнд хүмүүс итгэж байлаа. Тэр бээр зөвхөн чанкчуудыг ухруулсан биш, бас алс хойд зүгийн омог аймгууд алба гувчуур төлөхөөс татгалзахад кечуагийн бүх цэргийг дайнд удирдаж явсан билээ. Цус их урссан хэдий ч кечуагийн цэрэг арвин олзтой буцаж иржээ.

	Хэрвээ Куско унах аваас чанкчууд Писакт довтолно гэдгийг Капак Кондор Пума ойлгож байлаа. Гэлээ ч дайчин цэргүүдээ Пачакутект өгөхийг даанч үл хүснэ. Капакийг муу совин түгшээж байлаа. Залуу Инк хаан хэтэрхий шалмаг, зальтай агаад хар санаатай байв. Кускогийн хаан ширээг булаах аргыг тэр олсон шүү дээ. Хэрвээ тэр цагаа олоогүй энэ дайныг дэгдээсэн чанкчуудыг цохиж орхивол юу болох бол оо?

	Гэтэл чанкчууд Куског эзэлбэл үүнээс дор юм болно. Түүнд бага охиноо хатан болгож өгдөг ч юм уу?..

	Писакийн хөгшин Капак хаан бодолд оржээ. Алагдсан хан хүүгийн өшөөг авахаар инкчүүд Писак руу дайрахад түүний өвөг эцэг төр барьж байсан бөлгөө. Писакчууд мэсийг мэсээр хариулж болох л байсан, гэхдээ тэд Кускогийнхон байсан шүү дээ...

	Хамгаас түрүүлж Писакийн дайчид ирсэн боловч Пачакутек тэднийг хоргодолтод суулгаж, гагцхүү тушаал өгсөн цагт тулалдаанд орохыг тушаажээ. Ийм тушаал өгснөө сүлдэт хиураа илгээж мэдэгдэх байв. Тэр цагт л Писакчууд дайсан лугаа дайран орох болно. Зуут бүрд өөрийн жанжныг томилж, тэд нь хэрэгтэй гэж үзсэн бүхнээ писакчуудад эрээ цээргүй тулгаж байв.

	Удаан хүлээх хэрэг гарсангүй. Пачакутекийн сүлдэт хиур залсан идэр залуу инк тэдэн дээр гүйж ирэхэд писакчууд хоргодсон газраасаа үсрэн гарж, ой ухаанд багтамгүй уухайлан нүцгэрсэн баруун жигүүрээс нь цохиж эхлэв. Халз тулаанд тэд богино жадаар уран чадмаг тулалдаж байхад чанкчуудын урт жад тун ч тохиромжгүй ажээ. Тулалдаанд, бас хурц үзүүртэй шийдэм хэрэглэсэн авч кечуа нар түүгээр нь илүү сайн байлдаж байв.

	Чанкчуудын ар талд бололтой нэлээд хол газарт кечуа нарын дайчин уухай шинээр дуулдах болов. Хагас цаг ч өнгөрөөгүй байтал бас, өөр газраас уухайлах дуун дуурьсав. Дайчин сүрлэг энэ уухай дахин дахин сонстов. Өөр өөр газраас уухай сонстох бүрд хөндийн эргэн тойрны уулс бүрээс амьтай голтой бүгдийн сэтгэл хирдхийлгэм чулуун мөндөр асгарах лугаа чанкчуудыг нөмрөн байв. Чанкчууд ч мэгджээ. Ийнхүү тэдний эцэс иржээ.

	Чанкчуудыг ялан дийлэгчийн баяр ёслолд оролцохгүйн тулд хөгшин Капак өвдсөн дүр эсгэж хэвтэв. Түүний, Кондор Пумагийн цэргүүдийг Пачакутек Кускогийн албат харьяат лугаа үзэж, чанкчуудыг үлдэн хөөлгөхөөр явуулсан нь юунаас ч илүү эгдүүцлийг нь төрүүлжээ. Харин ялалтдаа сэтгэл хөөрсөн цэргүүд өөрсдийнх нь хаан хэн болох, хэнд захирагдах ёстойгоо үл бодон одоцгоожээ. Эргэцүүлэн бодох зав инкчүүд өгсөнгүй. Кускогийн камайок - дарга нарын удирдлагаар кечуагийн цэрэг эрс төрөлх нутгийнхаа дээсийг алхан алсад оджээ. Бүгдийн ярьж буйгаар бол Кускогийнхны ялалт, Нарны хөвгүүдийн ялалт болжээ. Тэр байтугай  чанкчуудыг бут ниргэсэн явдалд Кондор Пумагийн ордны шадар хүмүүс ч хөхин баярлацгаах бөлгөө. Кускогийн цэргийг чанкчууд бараг дийлж асан тэр хүнд мөчид кечуагийн бусад улс тэдэнд туслаагүй юм шиг л бүгд Нарны хөвгүүдэд баяр хүргэж байв. Дийлдэх шахаж байсныг нь дурсан санах хүн нэгээхэн ч үгүй бөлгөө. Бүгд л Нарны дүү, Пачакутекийн өвөг болох Виракочагийн хүмүүн болгож хувиргасан өвс ногоо, чулууны тухай ярих ажээ.

	Харин Писак хотын хөгшин Капак энэ үлгэрт итгэсэнгүй. Тэрээр үлгэрт итгэнэ гэхэд хэтэрхий хөгшдөх агаад ордны шадар хүмүүс, ялангуяа цэл залуу эрсийн баяр хөөр гэрэлтсэн царайг хараад энэ бусармаг заль мэхийг илчилж, түүнд хутгалдаж болохгүйг ойлгож байлаа. Хэдийгээр Писакийн хөгшин чөтгөрийн санааг хэн ч үл тааж чадах авч үнэхээр ч инкчүүд тулааны үед ямар нэгэн юм үзсэн байж болох бөгөөд захирагч ноёны нэрлэдгээр Наран эцэг нь чанкчуудыг, ялан дийлэхэд тусалсан байвал хожим яах билээ, хэмээн бодох ажээ. Тэрээр бас Йавар Пампед болсон тулалдаанд оролцсон бүх цэрэг асар том чулуунуудыг ямар их баяр хөөртэйгөөр цуглуулж Вана-цаури хэмээх ариун толгодын бэлд хэчнээн их хүчир хөдөлмөр зарж өрснийг энэхэн зуур нэхэн саналаа. Пачакутек тэдгээрийн дотроос Нарны дайчид хийгээд Виракоча бурхны дайчдыг ялган авч ялалтаа бэлд нь инкчүүд мандуулсан Сагсайуаеман уулын цайзын хананд орж суулгасан билээ. Пачакутек энэ ялалтаа өөрийнхөө ч тэр, бүх кечуагийнх ч биш гагцхүү нарны хөвгүүдийн ялалт хэмээн нэрлэсэн болохыг бас хөгшин захирагч мэдэрчээ. Тийм ээ, инкчүүд аливааг зөвхөн өөрсдөдөө л ашигтай байхаар харуулж чаддаг бөлгөө. Магадгүй Наран Бурхан тэдэнд ийм чадвар заяасан юм болов уу?

	Харин кечуа цэргүүд өмнө зүгт улам давшин бараг Кольягийн хаант улсад тулж очжээ. Одоо бол цаг цагт ирдэг буухиа элч нь долоо хоногт ганц удаа л амжиж ирэхээр болжээ. Тэд авчирсан мэдээгээ Кускод шууд хүргэдэг нь бусад кечуа нар цэргийнхээ хувь заяаг огт сонирхохгүй мэт ажгуу. Куско ялалт байгуулсан тухай бүрдээ бусад хотод мэдээлсээр авч Нарны хөвгүүд хийгээд Оройн Дээд Инк Пачакутекийн ялалтын тухай л өгүүлдгийг тэмдэглэе.

	Өөрийн цэргүүдийг хэрхэн эгүүлж дуудвал зөвийг хөгшин Капак бодон бодсоор эцэст нь Писакийн Дээд бөөтэй зөвлөхийг хүсэн чухал яриагаа дөнгөж эхэлмэгц бөөгийн царайд хачин гайхсан шинж илрэхийг хараад яриагаа зогсоохоос өөр ямар ч арга олдсонгүй. Ердөө л маргааш нь Писакийн цэргийн шинэ хэсгийг Пачакутект ирүүлнэ үү гэсэн хүсэлт гэхээсээ тушаал гэвэл илүү зохилтой мэдээ Кускогоос ирэв. Захирагч инк - элчийг хүлээн аваад Оройн Дээдийн ийм хүндэт даалгаврыг биелүүлэхэд бэлхэн байгаа мэт дүр үзүүлжээ. Харин цэргээ явуулахыг огт яарсангүй. Ийм төвөгтэй байдалд яавал зөв болохыг гагцхүү цаг хугацаа харуулах учир жаал хүлээзнэх нь дээр гэж тэр шийджээ.

	Писак урвасан болохыг Пачакутек мэдвэл дагуулж явуулсан арван мянган цэргийг нь тэр шөнөдөө хядаж үгүй хийх нь магад тул арван мянган цэргээ золиосонд гаргаж болох л байв. Гэтэл тэдний дунд хоёр хүү нь хоёулаа байдаг. Инкчүүд хүүхдүүдийг нь яах бол гэдэгт эргэлзэх зүйлгүй билээ. Тэгээд бас чиг хурц хэвээрээ байгаа нүдээрээ Кускогоос илгээсэн элч ирдэг голын цаадах уул ороосон зам өөд чилтэл ширтсээр ажгуу. Харин инкчүүд яагаад ч юм хөгшин захирагчийг цэргээ ирүүлэхийг сануулж шавдуулахгүй байв. Энэ нь захирагчийн сэтгэлийг юунаас ч илүү түгшүүлж байсан боловч ямар ч шийд гаргалгүй урьдын адил хүлээсээр л...

	Пачакутек уурлан хилэгнэснээс нүүр нь чичив татавхийсэн нь харьяат албатаа барьж, дайснаа чичрүүлж байхыг хүссэн хүн ямар байвал зохилтойг, цээжиндээ шатсан утааг ил гаргахгүй ёстойг сураагүйнх билээ. Уур хилэн гэгч хүний нэгэн муу шинж агаад ийм хүн Наран хөвгүүдийн ариун лавринг эзлэн суух ёсгүй билээ. Писакийн аварга бэхлэлтийг бодмогц өөрийн эрхгүй цочин дагжсан авч хэн ч анзаарсангүй нь Оройн Дээд хэмээн бүгдээрээ нэрлэх болсон Пачакутек цэрэг дайны бүх л зүйлээ бусдаас нууж чаддаг болсных ажээ.

	Йавар Пампед, бүх юм өнгөрлөө хэмээн шийдсэн тэр үед л түүний юунд ч үл шантрах чулуу мэт баргар царай л инкчүүдийг писакчуудын хориглож байсан тэр зүгээс дайчин уриа цуурайтах хүртэл хүнд хэцүү мөчийг тэсэж давахад тусалсан билээ. Зөвхөн гурав дахиа илгээсэн элч л дайчин хиурыг нь хүргэж чадсан юм. Хиурыг залж явсан хоёр ч цэрэг суманд оногдож хөсөр унахыг тэр харсан. Эмэгтэй хүн туг өргөх хүн ганцыг бус олныг төрүүлсэн нь юутай завшаан.

	Увдисч хөгшин эм ухаантай хүн байлаа. Тэрээр сурвалжтан ихсийн дунд яг л тэнгэрээс буусан мэт унаж иржээ. Хэдийгээр газар хүртэл арван таван тохойгоос багагүй зайтай байсан ч хадан мөргөцгийн дээрээс айлгүй үсрэн буужээ. Унасан хойноо чичрэг туссан мэт татвалзаж гарав. Өтлөх насны эрхээр эмсийсэн амнаас нь цагаан хөөс сахарна. «Пачакутек», «Пачакутек» хэмээн могой мэт шийхнан шивнэнэ. Түүдгийн галд атирч үрчийсэн муухай царай нь улам ч үзэшгүй харагдаж, татваганан чичирч шивнэсээр л байв. Тэгээд ч дуу гарахаа больсон бөгөөд үүнийг нь бурхан тэнгэрийн зарлиг хэмээн сурвалжтан ихс үзжээ...

	Пачакутек өөрийн ах болох Инк Капак Юпанка жанжин өөд харав. Цаадах нь Писакийг хүчээр авч чадахгүй хэмээн үзэж байгаагаа мэдэгдэн толгой дохив. Гэвч Нарны хөвгүүдийн ариун  тэргүүн дээгүүр ийм аварга том шийдэм далайж буйг зүгээр өнгөрүүлнэ гэдэг байж болшгүй хэрэг билээ. Писакийг хамгаалах цэргийн хүч нимгэрсэн ч гэлээ Писак хэвээр үлджээ. Ах дүү хоёр бас дахин харц солилцов. Энэ удаа Пачакутек та бид хоёрын санаж буй адил гэдгээ нотлон толгой цохижээ.

	— Хүн явуул! хэмээн Оройн Дээд эзэн зарлиг болгов.

	Яг арван тав хоногийн дараа гартаа гашуудлын цагаан даавуу уясан шуурхай элч Кускогоос гарч гүйсэн бөлгөө. Элч нар өртөөлөн гүйж «Капак Кондор Пума» хэмээх ганц нэрийг л дамжуулан хэлэх ажээ. Энэхүү эмгэнэлт мэдээ мянга мянган сум тавих алс зайг нисэн туулж Пачакутекийн хамт хуарагнан буусан Писакийн шинэ захирагчийн сонорт хүрэв.

	Пачакутек үнэнч холбоотон эрэлхэг жанжныхаа уй гашууг нимгэлэхийн учир хайртай охиноо эхнэр болгон өгчээ. Бас Кольягийн хаант улс эзэмшил нутагт дайлан орохоор зэхэж байхад кечуагийн дайчин цэргүүд дайнаа орхин эгж болохгүй тул Писакийн шинэ захирагчийн аяны майхныг өөрийнхтэйгөө хаяа хатгуулж барих зарлиг буулгав. Захирагчийн таалал төгссөн гашуудал тайлах ёслолд отгон дүү нь явах болов. Тэр шөнөдөө отгон дүү нь Оройн Дээдийн алтан жуузанд залран оджээ. Бас таалал төгссөн Капак Кондор Пумагийн төлөө Куско хийгээд кечуагийн бусад бүх хотынхон хорин хоног уйлан гашуудах ёстой хэмээсэн маш хатуу зарлигийг түүнтэй цуг Кускод явуулжээ.

	Пачакутек ингэснийхээ хариуд шинэ захирагчаас цорын ганц зүйл буюу Кольятай дайтахад Писакаас бас арван мянган цэрэг гаргахыг хүсжээ. Нарны хөвгүүд ард түмэнд нь өндөр найдвар хүлээлгэсний учир энэ хүсэлтээс залуу захирагч татгалзаж зүрхэлсэнгүй.

	Тэд Кольяг ялан дийлээд Кускод ирэхэд гагцхүү бурхдын хийж чадах тийм их баяр ёслолоор угтан авав. Эргэж ирэх замын турш цэцэг өргөн угтжээ. Замын дагуу газар сайгүй Нарны хөвгүүдийн албат нар эгнэн зогсоно. Ялагдашгүй Оройн Дээд эзнээ угтан хөөр баярт умбасан сурвалжит ихэс, эгэл ардын баярын уухай дор цэргүүд эгнээ эгнээгээр цувна. Писакийн захирагчид ч тэр өндөр хүндэтгэл үзүүлжээ. Тэр бээр ялагдсан цэргүүдийн цувааны манлайд алхаж түүний цэргүүд олзлогдон сүр сүлдээ алдсан хаад ноёдыг бөөнөөр нь тууж, хашхирч зандчин, хануур жадны мөлийсөн үзүүрээр хатган хөөж явлаа.

	Писакийн захирагч залуу Капакийг огт санаанд оромгүй бас нэгэн баярт үйл явдал Кускод хүлээж байжээ. Түүнийг энд ирэхэд Нарны хөвгүүдийн хорооллын яг дэргэд гадна төрхөөрөө Интиватан дахь ордныг санагдуулсан, том чулуун харш сүндэрлэж байлаа.

	Пачакутек ядрахыг үл мэдэгч нэгэн ажээ. Нэг дайнаа дуусгаж амжаагүй байтлаа, бусдын нутгийг булаахаар, бас Нарны хөвгүүдэд сөгдөхийг үл хүссэн харь гүрнийг буулгаж авахаар умар зүг яаран хөдөлжээ. Нарны хөвгүүдийн цэргүүд ертөнцийн дөрвөн зүгийг тэмцэн, алтан жуузанд заларсан Оройн Дээдийн хүдэр бие энд ч, тэнд ч үзэгдсээр байв.

	Кечуа цэргийн шинэ шинэ цуваа алс нутгийг зорин дайнд цувсаар. Инкчүүд Наран эцгээс уламжлалтай ариун хууль, зан заншилд шинэ албатуудаа аль болох түргэн сургахын учир эзлэн авсан нутаг бүрдээ өөрийн хүмүүсийг үлдээн суулгаж байжээ.

	Харин Писак эзгүйрчээ. Залуу Капакийн араас бас дүү нь ирж түүний араас захирагчид шадарлан амьдарч дадсан сурвалжтан зарим ихсээ дагаж иржээ. Дээд бөө л бүхнээс илүүгээр энд ирэхийг цааргалсан боловч писакчуудын гол шүтээн болох асар том чулуун онгодыг Нарны хөвгүүд Интиватанаас машид хичээнгүйлэн Кускод зөөж авчраад Наран алтан цартайгаа зэрэгцүүлэн тавьж асар хүндэтгэл үзүүлсэн учир писак хүний хамгийн хүндэт бурхан шүтээнээ хамгаалах албаа үргэлжлүүлэхийн тулд хуучин нийслэлээ орхиход арга буюу хүрчээ. Инкчүүд писакийн онгодыг залсан шинэ газрын дэргэд писакийн бөө цэргүүд гаргах зарлиг буулгасан тул үнэндээ гэхэд хамгаалах хэрэг байсангүй билээ.

	Писак улам эзгүйрсээр... Жил бүр цэргийн шинэ шинэ цувааг үдэн явуулсаар л байв. Цэргүүд Наран Эцгийн агуу их үйлсийн төлөө, эрэлхгээр тулалдахдаа хэзээ хаана эрсдэхийг хэн ч эс мэдэх тул хоттойгоо эцсийн удаа салах ёс хийн одоцгооно. Бас Тауантинсуйюгийн шинэ албат нарыг хүмүүжүүлэхэд туслахаар писакчууд гэр хотлоороо явцгаана. Тэд умар, өмнө, өрнө, дорно зүгт явсаар ажээ...

	Писак, ийнхүү Писак эзгүйрэв. Тэр мөхөөгүй, харин хүч тамираа барсан хүн шиг гүн нойроор нойрсжээ. Интиватаны аварга том барилга нурж унахад өндөрт тоос манарахыг Ариун уулын хормойд үлдсэн зуу зуун шавар байшинд амьдран суугчид гайхан харна. Хэзээ нэгэн цагт хэн ч халдашгүй байсан ханан хэрэм нурж унахад хуучин хотын гудамжаар өнгөрөх чулууг харсан хэн ч ууланд юу эс болдог сон билээ хэмээн анхаарахаа болив.

	Уулын дээд хэсгийн тавцан - дэнж хоосорчээ. Дараа нь чулуун шат - талбай бүхий дунд тал нь эвдэрч эхлэв. Гагцхүү хамгийн ойрын, доод хэсэг л хүний тордон тэтгэсний хариуд элбэг арвин ургацаа өгсөөр ажгуу...

	Писакийн балгасны хажуугаар Нарны хөвгүүд ариун шүтээн болсон Пакаректампу өөд чулуун замаар өгсөж явахдаа хэн ч үл халдам цайзыг хүчээр дайрч эзлэхийн хэрэг үнэхээр юун билээ хэмээн гайхацгаах ажээ...


III БҮЛЭГ : ГУРВАНТАА ДАЙН ЗАРЛАХ ЯМАР ХЭРЭГ БАЙХ БИЛ ЭЭ?

Автоматаар үүсгэсэн тайлбар]

	 


Нарны хөвгүүдийн хамгийн хүчирхэг зэвсэг нь алт байлаа. Уг үгийн ёстой жинхэнэ утгаараа ийм байв. Тауантинсуйюгийн гол дайчин болох инкийн хаан өөрөө алтан зэвсгээр байлддаг байв. Тэр ч байтугай дайсан руугаа харвадаг сумыг нь хүртэл шижир алтаар цутгаж хийнэ. Түүхэн сударч Гуаман Помагийн зурснаас үзэхэд ийм сум бүрийн хүнд хоёр килограмм хүрэх ажээ.

	Захирагч нар хүч чадалтай хүмүүс байсан агаад испаничууд арилжаа наймааны арга сийлж, тууштайхан үзсэн бол Атауальпагийн цусыг урсгалгүй эд баялаг эрэн хайгчид одоо ч гэлээ ямар ч амжилтгүй эрсээр байгаа Инкийн бүх алтыг тэдний хуаран руу харвах байсан юм. Гэвч испаничууд Тауантинсуйюгийн алтыг өөр замаар гартаа оруулж авах арга сэдээд алдсан бололтой.

	Инкчүүдийн цэргийн зохион байгуулалт, зэвсгийн тухай түүхэн сударч бүрийн өгүүлж байгаа зүйл нь инкчүүдийн түүхийн хожуу үед хамаарагдах учир Йавар Пампад чанкчуудыг ялан дийлэх тэр цагт Кускогийн инкчүүдийн дайны тактик, арга ямар байсныг мэдэх юм бидэнд алга. Тэдний дайтах арга нь кечаугийн бусад аймаг болон Андын өндөр уулархаг нутгийн ард түмнийхээс ялгарах юмаар бага байсан нь илт юм. Ард түмэн бүр тэр байтугай омог бүр өөрийн гэсэн шилж авсан зэвсэгтэй байж болохыг үгүйсгэхийн эрхгүй ч гэлээ тэр үеийн цэрэг дайны тактикийг тодорхойлогч цэргийн сэтгэлгээ, урлагийн түвшнийг бүхэлд нь аваад үзэхэд дайсагнагч талууд бараг адилхан байсан юм. Бэхлэлтийн зарчим, шинж чанараараа бараг адилхан байдаг кечуагийн цайз бэхлэлтүүд үүнийг хангалттай гэрчилнэ. Тэгээд чинкчүүд илүү боловсронгуй зэвсгийн тусламжтайгаар чанкчуудыг ялсан гэх ямар нэгэн мэдээ алга юм. Харин ч инкчүүд ялалт байгуулсныхаа дараа кечуа нарын уламжлалт төрлийн зэвсгийг дайсныхаа гол зэвсгээ болгосон байжээ.

Автоматаар үүсгэсэн тайлбар]

	 

	Нарны хөвгүүдийн түүхэнд эзэнт төр байгуулагдсан тэр үеэс эхэлж дайн хийх нь Тауантинсуйюгийн захирагч нарын төрийн үйл ажиллагааны гол агуулга, үндсэн хэлбэр болжээ. Цэргийн түрэмгий үйл ажиллагаа нь Нарны хөвгүүд бол иргэншил түгээгчид гэсэн тэдний номлолд тохирч байсан төдийгүй түүнийг төрүүлжээ. Онол практик хоёр нэгдэхэд Тауантинсуйюгийн оюун санааны болон материаллаг бүх амьдралын хамгийн гол хүчин зүйл нь болжээ. Иргэншил түгээх гэгч энэ зүйлд инкчүүдийн нийгмийн тэргүүлэгч хэсгийнхний шашны болон иргэний «үзэл бодол» багтаж, үүнийг нь Нарны хөвгүүдийн цэргийн асар том машин хэрэгжүүлж байлаа (Инкчүүдийн тухайд бидний ярьж буй зүйлийн мөн чанарыг илүү нарийн илэрхийлэхэд аливаа бусад үгээс илүүтэй тохирохын учир орчин үеийн энэ нэр томьёог авч хэрэглэснээ уучлахыг зохиогч хүснэ).

	Францын судлаач Л. Баудины тооцоолсноор испаничуудыг очих үед Тауантинсуйюгийн дэвсгэр нутаг нь 2 754 000 хавтгай дөрвөлжин километр байв. Энд 10 саяас цөөнгүй, зарим баримтаар 15 сая хүн амьдарч байжээ. Инкчүүдийн зарим хаан 100, тэр байтугай 400 мянган цэргээр дайн эхлэх дуртай байсан хэмээн сударч нар тэмдэглэсэн нь тийм ч их өсгөсөн хэрэг биш болов уу. Ямар боловч Нарны хөвгүүдийн хаант улс хэрэгтэй цагтаа нутгийнхнаас (дайн хийж буй район) дайчилдаг нэмэлт хүчийг оруулалгүй сайн сургаж бэлтгэсэн хэдэн зуун мянган хүнтэй арми гаргаж чадах байжээ.

	Зөвхөн тодорхой зорилго шийдвэрлэхийн тулд л ийм олон хүнтэй арми байгуулсан нь мэдээж юм. Тэднийг тэжээж хувцаслахад асар их хүн хүч, материаллаг нөөц хэрэгтэй учир Нарны хөвгүүд ч гэлээ бэнчин дутах тул байнгын арми байж чадахгүй юм. Тэгээд ч цэргийн асар том армийг байнга байлгана гэдэг маш их ажиллах хүчийг үйлдвэрлэлийн хүрээнээс хөндийрүүлэхэд хүргэх бөгөөд гэтэл инкчүүд ажилсаг эзэд байсан тул ийм үрэлгэн явдлыг хүлцэхгүй байлаа.

	Тэд өөр зам сонгож авчээ. Суурин газар бас хүй нэгдэл бүр байнгын армид алба хаах (20—25 жилийн хугацаатай) эрчүүдийг гаргаад зогсохгүй эхний ээлжид дайчлагдах нөөцийг байнга барьж, тэднийг байлдааны бэлэн байдалд байлган, дуудсан цагт дайчлан цуглуулах газарт очуулах үүргийг куракууд буюу угсаат ноёд болон инк бус гарлын хаад, уг суурин, аймгууд хүлээж, толгойгоороо хариуцдаг байв.

	Дайчилгааны энэхүү нарийн систем ерөнхийдөө ийм байв. Цэргийн аль ч ажиллагааг ямагт Кускод эхэлнэ. Нийслэлээс холдож эзлэн авах нутгийн хил рүү ойртохын хэрээр дайрч өнгөрсөн хаант улсуудаас байнгын армийг шинэ хүчээр нөхөн сэлбэнэ. Өөрөөр хэлбэл умар зүгт байлдан эзлэх дайн хийх боллоо гэхэд Туантинсуйюгийн харьяат хойд талын хаант улс ард түмнүүд шаардсан тооны цэргээр хангадаг, өмнө зүг явлаа гэхэд өмнөдийн харьяат улсууд хангах жишээтэй бөгөөд ертөнцийн дөрвөн зүгийг ийнхүү эзэгнэн захирах болой.

	Түүхэн сударч Сьеса де Леоны Нарны хөвгүүд байлдан дагуулагч нэг аян дайнаа эхэлсэн тухай онц сонирхолтой өгүүлсэн байдаг.

	Кускогийн гол талбайд «дайны чулууг» шовойлгон овоолсон том овоо байна. Энэ овоог алт, эрдэнийн чулуугаар нэлд нь хучсан ажээ. Инк хаан харьяат улс, муж хязгаарынхаа гол ноёдыг дуудан ирүүлж тэдний хэн нь бас харьяат индианчуудаас илүү зоригтойг нь мэдэж авахын учир зарлиг гаргаж цуглуулаад өөрөө зөвлөгч түшмэд, ахан дүүсээ дагуулсаар ирж зоригт хүмүүсийг цэргийн жанжин, даргаар томилно.

	Инк зохих тушаалд томилох ажлаа ердөө л энд гүйцэтгэдэг байв. Нэгд нь аравт, хоёр дахид нь зуут, гурав дахид нь мянгат захируулна. Нэгж бүрийг нутгийн хэн нэгнээр даргалуулж, тэд бүгдээр инк жанжинд захирагдах болно. Хэрвээ аян дайнд 100 мянган цэрэг явуулах шаардлага гарлаа гэхэд захирагчийн «тушаал өгөхөөр ам ангайх» төдий л ийнхүү гүйцэтгэх ажээ. Отряд бүр өөрийн дайчин туг хиуртай. Отряд бүр өөрийн гэсэн зэвсэгтэй. Нэг нь дүүгүүр шидэгчдийг, нөгөө нь жадлагчдыг нэгтгэж байхад гурав дахь нь шийдэм бороохойгоор тулалдагчдыг нэгтгэх жишээтэй.

	Инк хаан аян дайнд мордон Кускогоос хөдлөхөд «гурван зуун мянган хүн түүнийг дагалдлаа ч гэсэн» асар их эмх журамтай байна. Цэргүүд өдөржин явахдаа хүнс хоол, зэр зэвсэг, бусад зүйл хадгалсан зам дагуу тусгайлан бариулсан газарт үдэлж амарна. Орон нутгийнхан эр эмгүй бүгдээр ачаа тээшийг нь зөөж үйлчилнэ. Инкийн арми «идэж ууж, дуулж бүжиглэн» урагшилна. Маш хатуугаар залхаан цээрлүүлдэг тул дайнд одогсдын хангамж, үйлчилгээг тасалдуулахгүйн учир зам дагуух хүн ард эзгүй байх ямар ч эрхгүй байлаа.

	Цэрэг ч бай, дарга ч бай, тэр байтугай Нарны хөвгүүд ч тэр нутгийнханд аливаа мууг үйлдэх, зүй бусаар хандаж огтоос зүрхэлдэггүй агаад хэрэв тэднээс эрдэнэ шишийн ганц түрүү боловч авсан байвал алах ял онооно. Инкчүүд ингэж л «бүх юманд дэг журамтай, ухаалаг хандуулж байв».

	Испани сударчийн өгүүлсэн энэ зүйл бидний сонирхож буй асуултад бүрэн хариулт өгч чадахгүй байна. Түүгээр ч барахгүй нэмэлт тайлбар, бүр залруулбал зохих зүйл оруулахыг шаардаж байна. Жишээлбэл Инкийн хамгийн сайн замаар ч тэр гэлээ 300 мянган цэрэг нэгэн удаад Кускогоос сааталгүй аялна гэвэл санаанд үл багтана. Үүнийг нотлоход арифметикийн энгийн тооцоо хангалттай бөлгөө. Хэрэв цэргүүд нэг эгнээнд зургаан хүн (хамгийн сайн замын өргөн нь багцаалбал ийм аж) явж эгнээ бүр нь «өргөөшөө» ердөө ганц метр гэхэд л 300 мянган цэрэг хэчнээн ч шахуу эгнэн явлаа гэхэд 50 километр хэр урт цуваа болох билээ.

	Гэтэл энэ тоо ч бага гэдэг нь илт байна. Ингэж тооцоход харгалзвал зохих олон зүйл бий, тухайлбал ачаа тээш зөөгч олон индианчууд бидний ярьж буй метр хэрийн «өргөн» эгнээнд яав ч үл багтах жадлагчид, бас шийдэм, ялангуяа хоёр гараар цохих үзүүртээ хурц чичлүүр бүхий бороохой барин байлдах хүмүүс энэ зайд багтах нь юу л бол доо. Бас инк эзний жууз дамнагсад, шадар хүмүүс, үйлчлэгч нар, хөгжимчид, туг өргөгч хийгээд командлагчид ийм ойрхон шахцалдан явахгүй нь мэдээж. Хэрэв үдэлж амрах өртөө хоорондын дундаж зай 20—25 километр гэж сударч нарын өгүүлснийг нэмбэл 50 километр урт цувааг нэг зэрэг хөдөлгөх гэдэг нь утга учиргүй зүйл болох нь тодорхой хэрэг.

	Гэвч Тауантинсуйюгийн өдөр тутмын ерийн зүйл байсан асар олон хүн шилжин байрлах гайхалтай сонин дүр зургийг илүүтэй ойлгоход энэ тооцоо тус болох юм. Одоо туслах чанартай, буюу нэмэлт болох зарим зүйлийг авч үзье. Инкчүүд дайснаа Тауантинсуйюд нэгтгэх бодолтой буйгаа урьдчилан мэдэгдсэний дараа л цэрэг дайны ажиллагаагаа эхэлдэг байсан хэмээн сударч Инк Гарсиласо уншигчдадаа дахин дахин батлан өгүүлснийг анхаарахгүй байж үл болно. Нарны хөвгүүд ийнхүү элчээ гурвантаа илгээдэг байжээ. Сударч инкчүүдийн энэхүү гайхмаар занг иргэншил түгээх зорилготой нь холбон тайлбарлажээ. Нарны хөвгүүд нь хүнд байгалиас заяасан сайн сайхан бүгдийг хийгээд тэнгэрийн ивээлийг хүртээх гэж дайснаа хаант улсдаа сайн дураар нэгдэн нийлэхийг ятгадаг байсных хэмээн тэр өгүүлж байна.

	Инк Гарсиласогийн «Тайлбарлахуй» сударт өгүүлсэн Нарны хөвгүүдийн цэрэг дайны ажиллагаа бүр ийнхүү санал тавьснаар, үнэн хэрэгтээ бол дайн зарласнаар эхэлдэг юм.

	Сударчийн ийнхүү шаргуу нотолж буйн цаана Нарны хөвгүүдийн суртал ухуулгын заль мэх нуугдаж буй гэх нь юу юунаас хялбар бөгөөд эсвэл Кускогийн инкчүүд үнэхээр хүмүүст буянт сайн үйл хийх шийдвэр төгс байжээ гэх хэрэгтэй юм. Гэтэл хаант улс, ард түмнүүд бүгд сайн дураараа Кускогийн албат харьяат нь болдоггүй байжээ. Инкчүүд энэ тохиолдолд иргэншил түгээх үйлс нь буянт сайн үйлс байжээ гэж үзэхийн аргагүй маш харгис хэрцгий аргаар тэдэнд хүн ёсны амьдралыг «бэлэглэж» байв.

	Гэтэл сударч энэ асуудлаар ийм онц итгэлтэй байр суурийг шаргуу баримталж байгаа нь дайны ажиллагаа эхлэхийн өмнө урьдчилан гурван удаа мэдэгддэгийн учир, бодит шалтгаан нь юу болохыг ойлгох хүслийг эрхгүй төрүүлнэ.

	Асуудлыг арай өөрөөр жишээлбэл Нарны хөвгүүд нэг дайныг ямар зорилгоор гурван удаа зарлан мэдэгддэг байв? хэмээн тавьж болно.

	Түгээмэл шинжгүй, ялангуяа тусгаар шинжтэй зарим асуудлын учрыг олоход түүхэнд болсон адил төстэй үзэгдлийг эрж хайх явдал тийм ч амар зүйл биш. Түгээмэл үзэгдэл нь бүхий л хүн төрөлхтний ерөнхий зүй тогтлуудаар тодорхойлогддог учир жишиж харьцуулж бодох талтай юм. Бидний авч үзсэний адил зарим нэг хүн буюу эсвэл бүхэл бүтэн зиндааныхны тодорхой ажил үйлдлийн талаар гэвэл шал өөр хэрэг юм. Учир нь үүнийг ойлгохын тулд аливаа үйл ажлын эцсийн үр дүн ямар болсныг төдийгүй (уг тохиолдолд энэ нь юу ч өгөхгүй байна) ийм үр дүнд хүрэх болсон субьектив хүчин зүйлийг бүхэлд мэдэх хэрэгтэй билээ. «Яагаад инкчүүд дайныг гурвантаа зарладаг байв?» хэмээх энэ асуултад бидний өгсөн хариултыг байлдан дагуулах аян дайн хийж байсан инкчүүдийн арга болон... Эртний Оросын түүхэнд тулгуурласан таамнал төдий зүйл хэмээн үзэх хэрэгтэй.

	Суут жанжин Святославын «Тан руу очиж явна» хэмээх алдарт үгийг бүр сурагч байхаасаа бид мэдэх билээ. Харин Святослав тайж дайнд дуудсанаараа, дэндүү болчимгүй загнасан уу гэвэл үгүй юм. Тэр бээр дайснаа шийдвэрлэх тулаанд халз хүчээ үзэхийг дуудсан гэлтэй. Маш сайн сургуулилсан, тэсвэр хатуужил сайтай боловч харьцангуй цөөн цэрэгтэй Святослав ингэж уриалснаар тоогоор хавьгүй олон дайсныхаа хүчийг бөөгнөрүүлснээр ялах боломжоо тэнцүүлдэг ажээ. Тэрээр сунжирсан дайнд ялах боломж бага учраас цэргийнхээ хатан зориг, дайтах урлагаар давамгайлж, нэг л удаа шийдвэрлэх цохилт өгч чадна гэдэгт найддаг байжээ.

	Инкчүүд гурван удаа зарлаж байж сая дайнд ордог байсныг хэрэв энэ үүднээс авч үзвэл Тауантинсуйюгийн нөхцөлд ингэх нь Нарны хөвгүүдийн хувьд хамгийн утгагүй зүйл билээ. Учир нь инкчүүд хүний тоогоор эсрэг талаасаа давамгай байв. Тэгэхээр Святославын олж авдаг тактикийн тэрхүү давуу байдлыг инкчүүд биш, харин эсрэг тал нь авахад хүрнэ.

	Нарны хөвгүүд аян дайнаа ингэж хүндрүүлэхийн учир юу билээ гэдэг асуулт гарч байна.

	Инкчүүд аян дайндаа олонтоо хэрэглэдэг байсан, бүр байнга амжилттай хэрэглэж байсан тодорхой тэр арга л энэ асуултын хариу болох билээ. Тэд олон хоног бүслэн туйлдуулах аргыг хэрэглэдэг байлаа.

	Үнэхээр ч, Нарны хөвгүүд дайлан ирэх гэж буйг мэдсэн эсрэг тал нь ийм юмаар тоглоом наадам хийхийг хүсдэггүй, инкчүүд урьдчилан сануулсан болохоор хамгаалах ямар нэгэн арга бодож олох ёстой болно.

	Харин тэд нар юу хийж чадах байв? Эсвэл хүчирхэг хөршдөө дагаар орохыг зөвшөөрөх (сударч нарын тэмдэглэснээр бол ийм тохиолдол нэг бус удаа гарчээ) эсвэл дайсныг цохих бэлтгэлийг шуурхай хийх хэрэгтэй болно. Дайнд бэлтгэх, батлан хамгаалах хүчээ бэхжүүлэх, хуучин бэхлэлт цайзаа сайжруулж шинийг барих, холбоотнуудыг эрж хайх болон төрөлх нутаг орноо хамгаалан тэмцэж чадах бүх хүнийг төдийгүй, энэ газар орны бэлгэ тэмдэг нь болж нэгтгэж байгаа бүх зүйлээр холбоотой, улс орноо удирдаж харь дайснаас хамгаалагч тийм хүчнийг дайчлан бөөгнүүлнэ гэсэн үг. Ийнхүү нэгтгэж чадах газар нь тэр үед зөвхөн нийслэл хот буюу эсвэл хаант улсын гол суурин газар байв. Хүмүүс ч хот, суурины бэхлэлт хэрмийн цаана хоргодож амь насаа хамгаалах ба хүчээ нэгтгэж дайсныг цохихын тулд тийш очицгоодог ажээ.

	Нарны хөвгүүдэд гэвэл чухамхүү энэ л хэрэгтэй байлаа. Дахин хэлэхэд бүр удаан хугацаагаар бүслэн хаах явдал чухал байв. Ингэж ялахыг эрхэмд үзэж байсан нь хэн нэгэн хүний чамирхал ч биш, олонтоо тохиолддогийн адилаар салж чадахаа больсон эртний уламжлалаас ч болсон юм биш ээ. Огт үгүй. Хэрвээ дайсан этгээд уул хад, даваа жалгаар нэг тарж, байгаль эцгийн бүтээсэн хүрч очихын аргагүй агуй хаданд ганц нэгээрээ, хэсэг бүлгээрээ орогнож хоригдоцгоох аваас Нарны хөвгүүн давшгүй бэрх саадтай учрах байсан болохоор ингэж дайтах аргыг өндөр уулархаг нутаг өөрөө зааж өгсөн хэрэг билээ.

	Инкчүүд элчээ хоёр удаа, бас гурав дахиа илгээснээс дайсан этгээд хэрхэн хамгаалалт хийж байгаа болон өөрсдийнх нь бодож санасан ёсоор болж буй эсэхийг мэдэж авдаг байлаа. Элч нар бас давхар тагнуул хийж, өөртөө татах хүнийг нутгийнхны дундаас эрж хайна. Холбоотон элсүүлэхийн тулд айлган сүрдүүлэх, тусалсны хариуд өгөөмөр шан амлах болон бусад аргыг, тэр дундаа одоо мартагдсан эсвэл хэтэрхий улирч хуучирсан аргыг ч (жишээлбэл нэг биш олон арван эхнэр өгөхөөр амлах) хэрэглэж санаснаа гүйцэлдүүлдэг ажгуу. Инкчүүд ийм замаар олж цуглуулсан мэдээлэл дээрээ үндэслэн халдан дайрах эгзэгтэй мөчийг тодорхойлдог байв.

	Инкчүүд дайсны гол хүч хориглон хамгаалах газраа бөөгнөрч дуусахыг мэдэхийн зэрэгцээгээр бас нэг чухал хүчин зүйл болох тэндхийн ард олны хүнс тэжээлийн үндэс нь болсон хөдөө аж ахуйн таримал хэр зэрэг боловсорсныг мэдэхийг хичээдэг байв. Учир нь дайсны барагдаж буй хүнс тэжээлийнхээ жилийн нөөцийг шинэ ургацаар сэлбэн нөхөх бололцоогүй, эрдэнэ шиш, төмсний тариалан дөнгөж цэцэглэж буй үед нь довтлох хэрэгтэй билээ. Сайн дураар дагаж орохыг хүсээгүй «зэрлэгүүдийг» бэхлэлт хэрэмд нь оруулан бүсэлж аваад инкчүүд ургацыг нь хураан авч цэргийнхээ хүнсний асуудлыг шийдвэрлэчихнэ.

	Дайлан эзлэхээр зэхэж буйгаа урьдчилан сануулснаар эсрэг талынхаа цэргийн холбоотон хайх төлөвлөгөөнд нэмэр болохоосоо нэрмээс болно. Харин ч бүр эсрэгээр болж Инкчүүд халдан орох гэж буйг мэдсэн хөрш улсууд нь Нарны хөвгүүдийн золиос болох гэж буй тэднээс ямар нэгэн юм олж авах арга чарга хайж эхэлдгээс холбоотны оронд харин нэмж шинэ дайсантай болоход хүрдэг ажгуу. Тэрхүү тайван биш эрт цагт индианчууд тариалангийн газар нутаг, усалгааны уснаас болж байнга дайсагналцдаг байжээ.

	Дайснаа ийнхүү бүслэн хаах нь хэдэн жил ч үргэлжилж болно. Жишээлбэл, Гуарка хотыг бүтэн гурван жил бүслэн суухдаа Инк Тупак Юпанки армийнхаа цэрэг эрсийг хүчир хөдөлмөрөөс амраахаасаа дайсны зэвсгээс илүүтэй хүний амь насыг бүрэлгэж байсан халуун бүсийн тэсвэрлэшгүй халуун нарнаас түр боловч «ээлжлэн амсхийлгэхийн тулд Гуаркогийн дэргэд (гэхдээ ууланд) Кускогийн яг ижил хот барихыг тушаасан гэдэг. Гуарко хотынхон бүслэлтийг давж чадалгүй бууж өгчээ.

Автоматаар үүсгэсэн тайлбар]

	 

	Нарны хөвгүүд дайсан этгээд нь эсэргүүцэн тэмцэхээсээ уйдаж залхахыг тэвчээртэй хүлээн суухаас өөр юм хийдэггүй байсан хэмээвэл үнэмшил багатай болно. Огтхон ч тийм бус бөгөөд тэд нүцгэн талд эгнээ эгнээгээрээ жагсан байлдаж, хонхор хотгор газарт бүгэн гэнэдүүлэх, нуугдан хоргодох хийгээд хэр зэрэг үр ашигтай болохыг нь испаничууд биеэрээ амссан хад чулуу нураах зэрэг аргаар тулалдаж цайзыг ганц дайралтаар эзлэн авч байв. Инкчүүд бас дайсны гүнд түймэр тавихын тулд чулуу улайсган харвана.

	Инкчүүдийн байлдааны урлагийн талаар сударч нар харьцангуй бага зүйл үлдээжээ. Испаничууд цэрэг дайны урлагаараа хамаагүй давуу байсан учраас Тауантинсуйюгийн аян дайныг тодорхой тоочин цаг алдахын хэрэггүй хэмээсэн буй заа. Гэхдээ түүхэн судруудад энэ талаар зарим нэгэн зүйл цухас үзэгдэж байдаг. Тухайлбал инкчүүдийн зэр зэвсгийн нэрсийн жагсаалтыг, ганцхан нэрсийн жагсаалт ч биш «тэдний хэрэглэж байсан жад, богино жад, нум сум, шийдэм, дүүгүүр, сүх хийгээд бусад бүх зэвсгийн» тодорхой зориулалтыг эндээс мэдэж авч болно.

	Хэрэв энэ жагсаалтыг инкчүүд ба чанкчуудын тулалдсан зэр зэвсэгтэй харьцуулах юм бол их сонин дүгнэлт хийж болох агаад сударч Сармьенто: «чанкчууд урт жадаар тас тас цавчлан байхад инкчүүд дүүгүүр, бороохой, сүх болон сумаар тулалдаж байв» хэмээн бичжээ. Энэ хоёр жагсаалтыг харьцуулж үзвэл инкчүүд нь чанкчуудын гол зэвсэг болох урт жадыг зээлдэн авч гол зэвсгээ болгожээ гэдэгт та итгэх болно. Материаллаг болон оюун санааны үйл ажиллагааны аль ч хүрээнд инкчүүд бусдын ололт туршлагыг дайсных гэлгүй зээлдэн авч хэрэглэхээс ичиж зовдоггүй байсны үнэмшилтэй нотолгоог бид эндээс үзэх байна. Нарны хөвгүүдийн ашигч чанар үнэнхүү олон талын шинжтэй байжээ.

	Испанийн сударч Овиедо «Чин өчиг» хэмээх номдоо инкчүүдийн байлдааны ажиллагааг сонирхолтойгоор дүрслэн бичжээ. Тулалдаанд эхлээд жад (алтан биш, харин чулуун жад шиднэ) шидэгчид орно. Жад шидэгчид зузаан бөсөөр эмжсэн хатуу модон бамбайгаар биеэ хамгаална. Тэдний хойноос балт сүх болон маканаар зэвсэглэсэн цэргүүд давшина. Балт сүхийг зэсээр юм уу хүрлээр хийдэг байлаа. Балт сүх, маканууд урт иштэй учир хоёр гараараа барин тулалдана. Араас нь хануур жад шидэгчид, бүр сүүлд нь арын сэргийлэх буюу гол хүчин болох урт жад (уртаараа 20—25 сөөм хэрийн) агссан гилбэр жадчид явна. Тэд нар зүүн гартаа ширмэл даавуун хамгаалах зүйл өмсдөг байв. Жанжин нь Нарны хөвгүүн бол алтан юм уу, мөнгөн зэвсэг хэрэглэнэ. Цэргүүд өөрийн хиур тугтай агаад түүгээр нь ямар ард түмэнд хамаарагдахыг нь мэдэж болно.

	Цэргүүдийг аян дайнд зорин явахад төдийгүй, тулалдаанд орох үед ч хөгжимчид дагаж орох ажээ. Өөрийн цэргийн дайчин урмыг бадрааж, дайсныхаа зүрхийг үхүүлэх нь тэдний зорилго болой. Бас нэг сонин зүйл гэвэл индианчууд дайсныхаа зүрхийг бүрмөсөн үхүүлэхийн тулд алагдсан дайсныхаа арьсаар бөмбөрөө бүрж, чөмгийнх нь ясаар бишгүүр лимбэ (ганлин) хийдэг байжээ. Гэхдээ Нарны хөвгүүд хөгжмийн зэвсгийн энэ төрлийг хэрэглэдэггүй байсан мэт.

	Инкчүүд залуу үеэ байлдаж сургахад онцгой их анхаарал тавина. Үүнийг гэрчлэх зүйл бол Нарны хөвгүүд орь залуусыг цэрэг болгох баяр ёслол билээ. Энэ баярыг «Вараку» хэмээх ба хэрэгцээ шаардлагаас болж хоёр юм уу, гурван жилд нэг удаа хийдэг байв. Варакуд 16 нас хүрсэн инка залуус оролцоно. Энэ ёслол бол эр хүн, цэрэг эр хэмээн нэрлэгдэх эрх олж авах өвөрмөц шалгалт байлаа. Варакугийн бүх сорилтыг давсан залуу л эр хүний хувцас өмсөх ба цэрэг эрийн болон төрийн албанд ажиллах эрхтэй болдог ажгуу. Энэ шалгалтад ямар шалгуулснаас цаашид өсөж дэгжихэд нь ямар нэг хэмжээгээр нөлөөлдөг ч гэсэн залуу эрд ямар ажил оногдох нь авсан «дүнгээс» (ер нь ямар ч үед хуурамч дүн тавихад амархан билээ) хамаарахаасаа «эцэг эхийн өрсөлдөөнөөс» хамаарах нь илүүтэй байжээ. Тэргүүн байрыг угсаа залгамжлагч хунтайжид урьдчилан үлдээдэг байсан нь маргаангүй билээ.

	Варакугийн уралдаант шалгалтад юу орж байв?

	Инк залуусыг тусгайлан бэлдсэн өрөөнд байрлуулж, тэднээс шалгалт авахын зэрэгцээ халамжлан хүмүүжүүлэгчийн үүрэг гүйцэтгэх ахмад, туршлагатай инк цэргээс өөр ямар ч хүн орохыг хориглоно. Өрсөлдөгчид зургаан хоног маш чанд мацаг барина. Тэдэнд атга хэр түүхий эрдэнэ шиш, уух ус төдийг өгдөг байв. Ингэж сойсны эцэст уралдуулна. Ванакаури толгойн тэндээс Куско Сагсайуаман цайз хүртэл барагцаалбал 7,5 километр хэрийн зайд гүйдэг байв. Уралдаанд түрүүлсэн залуу ба угсаа залгамжлах хунтайж (хэдэд ирснийг үл харгалзан) хоёрыг халз тэмцэлдэх хоёр бүлгийн ахлагч болгоно. «Ялалт байгуулах гэж улайрсан тэд бие биеэ алахад хүрдэг ч байлаа» хэмээн Инка Гарсиласо бичжээ. (Амь үрэгдэгсдийн дунд угсаа залгамжлагч хунтайж өөрөө өртвөл яах байсан нь сонирхолтой).

	Харуулын алба гүйцэтгэхийг хамгийн хүнд сорилт хэмээн үздэг байв. Өөр тэмцээн ч бас байжээ. Нарны хөвгүүдийн эзэмшвэл зохих эрдэмд залуус шамдан суралцана. Энэ нь юуны өмнө инкчүүд, тэдний улс төрийн гарал үүслийн тухай шашин - түүхийн сургаал, эзэнт төрийн хууль ёс, заншлыг судлах явдал байсан бөгөөд үүнийг мэдэхгүйгээр асар том энэ улс гүрнийг удирдаж яахан чадна.

	Угсаа залгамжлагч хунтайж ч гэлээ бусдын яг адилаар энэ бүх сорилтод орно. Угсаа залгамжлагчтай ийнхүү хатуу чанд харьцдаг байсанд итгэхэд бэрх билээ. Гэлээ ч илэн далангүй хэлэхэд чухамхүү ингэж хандах нь л эцэг эхийн элбэрэл хайрын дээд илрэл билээ. Хаан эцэг эх нь чухамхүү ингэхийг шалгалт авагчдаас шаардаж, бүр хууль болгосон байж ч болох юм. Гэхдээ л... Угсаа залгамжлах хунтайж хотлыг захирагч эзэн болсон хойноо хэзээ нэгэн цагт зориг тэсвэрийг нь шалган цэрэг эрийн бороохойгоо ариун тэргүүнд нь хүргэх шахам далайж агсан тэр ахмадыг нэхэн санахгүй гэх газаргүй. Инкчүүдийн ой ухаан гаргуун билээ.

	Эцгээ хаан төр барьж байх үед олон аян дайнд оролцсон Уайна Капак хаан суух жилүүддээ цэрэг дайны ажлаас хөндийрч, энэ хэргийг садан төрлүүд болон бусдаас илүү хайртай (инкчүүдийн хуулиар туйлын ёс бус хэрэг ажээ) хууль бус хүү Атаульпад даатган орхижээ. Ер нь Уайна Капак хуулийг төдий л дагадаггүй байсан бөгөөд түүний армид цэвэр цусны биш инкчүүд олноор захирч байжээ. Энэ бүгдээс үзвэл Вараку хэмээх зан үйлийн тэмцээн нь Тауантинсуйюгийн оршин тогтносон сүүлийн жилүүдэд ердөө л гоёж чимсэн баяр ёслолын жүжиг болж хувирсан нь илт байна. Энэ нь анх үүссэн утга агуулгаа алдсан баяр ёслол болж хувирчээ.

	Варакуг төгсөгчид хаашаа очдог байв аа? Тэдний зарим нь гагцхүү Нарны хөвгүүд алба хаадаг инк хааны торгон цэрэгт ордог байсан бололтой. Куско хөндийд анх Манко Капактай хамт ирцгээсэн тэрхүү арван хүй нэгдлийн үр садаас энэ гвардид бас ордог байжээ. Магадгүй энэ нь хоёр өөр цэрэг ч байж болох юм. Туйлын догшин харгисаараа тодрон нэг нь аливаа самуун, бослогыг дарах алба гүйцэлдүүлдэг байв. Аль аль нь ордны дотоод нууц явуулга хийгээд инкийн хаан ширээнд суухыг өрсөлдөгчдөөс хэн нь илүү хууль ёсны үндэслэлтэйг тогтооход багагүй үүрэг гүйцэтгэдэг байлаа. Тэднийг захирагч өөрөө шууд захирах бөгөөд отрядуудыг нь инк хааны ойрын төрлийн хүн толгойлно.

	Варакуг төгссөн зарим нь Нарны хөвгүүдийн энгийн цэрэгт бас алба хаана. Энгийн цэргийн бүх удирдах орон тоог тэд эзэлж байсан бөгөөд инк бус угсааны жанжин бүрийн дэргэд зайлшгүй Нарны хөвгүүд байна. Харамсалтай нь хэчнээн цэрэгтэй нэгж хэсгээс ийнхүү давхар захирах явдал эхэлдэг байсныг бид тогтоож эс чадав.

	Бид инкийн армийг аравт, тавьт, зуут, хагас мянгат, мянгат гэхчлэн чанд арифметикийн зарчмаар хувааж байсныг мэднэ. Гардан байлдаан хийдэг тэр үед давуу талыг дурдаад байх шаардлагагүй ийм системийг анх хэн сэдсэн нь бүү мэд. Энэ бол шинэ зарчим байлаа. Омог отгийн хуучин уламжлал болон «хотлоор» нийлж ажиллаж амьдардаг хүй нэгдлийн гишүүн индиан хүний тухай төсөөллийг өөрчилсөн боловч бүрмөсөн устгачхаагүй болох нь цэргийн энэ нэг хүй нэгдлийн гишүүдээс дагнан бүрдэж байснаас илт ажээ.

	Цэвэр арифметикийн хуваах буюу нэгтгэх энэ зарчим нь туйлын энгийн бөгөөд тохиромжтой болохыг ажиглахгүй өнгөрөхийн аргагүйг билээ. Тэгээд ч инкчүүд үүнийхээ үрээр олж авсан бүх боломжоо цэрэг дайны төдийгүй, улс орныхоо иргэний бүтээн байгуулалтад ч өргөн хэрэглэж байв.

	Инкчүүдийн улс гүрэн дайны ашиг сонирхолд бүрэн автагдсаныг бид дээр өгүүлсэн. Тэдний хаант төр Кускогийн эзлэн түрэмгийлэх дайны үр дүнд үүссэн ба энэхүү тэлэн эзлэх бодлогыг практикт хэрэгжүүлэх маш хүчирхэг гол зэвсэг нь болов.

	Хаант улс бүхэлдээ амьдарч байсан бүхий л илрэлээрээ дан ганц байлдах дайтахад чиглэгдсэн байлаа. Аливаа дайны үйл ажиллагаа нь цар хүрээ, агуулгаасаа үл хамаарч нийт улсын чанартай үйл хэрэг болдог ажээ. Дайн, энхийн асуудлыг шийдэж чадах газар нь ганцхан Куско байсан агаад шийдэж ч байлаа. Эндээс Кускогийн дангаар ноёрхох хэмжээлшгүй эрхийн дор нэгдсэн нэгдмэл эзэнт төрийн маягтай улс болжээ гэдгийг төвөггүй ойлгож болно. Засгийн эрх барих бүх байгууллагыг төвлөрүүлэх явдал бас л хэмжээлшгүй болжээ.

	Үүний зэрэгцээ эзэнт улсын төрийн байгууллын ер бусын нүсэр, эцэстээ тултал салаалж салбарласан («Эцэстээ тултал» хэмээн ярьж буйн учир гэвэл хувийнхаа эдлэн газрыг Кускогийн өмнө хариуцдаг тариачин пурехүүд камайок - дарга нарын хамгийн доод шат нь болж байв) атлаа маш эмх цэгцтэй, басхүү энгийн дөхөм байдлаараа онцгой ялгарна. Хаант улсын хөдөлмөр эрхлэх чадвартай бүх хүн ямар нэг байдлаар төрийн алба гүйцэлдүүлж, инк хааны өмнө үйл ажлаа хариуцдаг байсан юм. Камайок бүр өөрт нь итгэж хариуцуулсан тэр хэсгээ бүхэл Бүтэн хаант улс ч бай, эгэл пурехийн өчүүхэн эдлэн газар ч бай ялгалгүй хариуцдаг байв. Камайок бүр өөрийг нь шууд захирах ёстой дарга нартай агаад тэд ийнхүү захирдгийн хувьд бүхий л хариуцлагыг өөртэй нь адилхан хуваалцах ажээ. Камайок нар зөвхөн өөрийнхөө ажил үйлдлийг бөндгөрөөрөө хариуцаад зогсохгүй, хариуцсан хаант төрийн удирдах хэсэгтээ болсон бүх зүйлийг нэгэн адил хариуцдаг байв. 

	Харин «удирдах аппаратын» ийм зохион байгуулалт нь нийгмийн байгууллын хуучин бүтцэд тулгуурлаж чадахгүй байсан юм. Уламжлал, зан үйлийн хэлбэрээр нандигнан хадгалагдаж ирсэн хүй нэгдлийн ардчилал болон улирч уламжилсан бусад сургаал ёс, басхүү бүрэн түрэгдэж устгагдчихаагүй овог аймгийн харилцаа зэрэг нь эдгээр шинэхэн дэг журмыг нэвтрүүлж, заншуулахад эрс шийдвэртэй саад тотгор болсоор байв.

	Үүнийг Нарны хөвгүүд ойлгодог, басхүү энэ төвөгтэй саад бэрхшээлийг даван туулах хүч үгүй гэдгээ сайн мэдэж байлаа. Гэвч үүнийг шийдэх л ёстой, үүнгүйгээр инкчүүд өөрсдийн гол «санаачилгаас» татгалзахад хүрэх сэн билээ.

	Бий болсон энэ байдлаас гарах замыг хэн гэдэг хүн хэрхэн олсныг бид мэдэхгүй. Инкчүүдийн тэлэн эзлэх аян дайны бүр анхны жилүүдэд инкчүүдийн хуримтлуулсан дайн байлдааны туршлага, амьдралын практикаар дэвшигдсэн бодит шаардлага л яаж шийдэх ёстойг зааж өгсөн биз ээ. Инкчүүдийн өмнө тулгарсан зорилтыг шийдвэрлэх хамгийн энгийн мөртөө илүү үр ашигтай гэж бодох замыг ийнхүү сонгож олсон нь цэргийн хуваарилалтын зарчмыг эзэнт улсынхаа хүн амын хувьд нэг адил хэрэглэх болсон явдал юм. Тауантинсуйюгийн харьяа доорх бүх хүй нэгдэл том, жижиг бүх суурин, бүх ард түмэн, хаант улсууд аравт, тавьт гэхчлэн хуваагдахдаа салангид, оршин суугчид биш хүй нэгдлийн эзэмшлүүд ордог байжээ.

	Ийнхүү хаант улс бүхэн иргэний өвөрмөц отряд, нэгтгэл болон хуваагдаж, тус бүрдээ өөрийн даргатай байжээ. Тав, аравт, тавин эзэмшил бүр өөрийн камайокийг сонгодог байв. Зуут болон үүнээс олон эзэмшил бүхий нэгжийг үе залгамжилсан захирагч нар болох куракууд, хаад захирдаг байсан учир ардчилал чухамхүү үүгээр л төгсгөл болж байжээ. Хүн амаа ийнхүү хуваан захирах шинэ журам бий болгосон нь хүмүүсийн нийтлэгийн (овог аймаг, суурин, муж, хаант улс) уламжлалт хэлбэрүүдийг халсан хэрэг биш ээ.

	Энэ нь бодит шаардлага дээр тулгуурласан сэтгэлгээг гайхалтай задалсан, зориг төгөлдрөөрөө сэтгэл булаам агуу их бүтээл болохыг хүлээн зөвшөөрөхгүй байж болшгүй юм. Үүний зэрэгцээгээр хатуу чанд тооцоотой хирдхийм хүний үнэргүй шинж нуугдаж байлаа. Энэрэнгүй ёс огт үгүй зохиомлоор байгуулсан захиргааны хүнд сурталт энэхүү байгуулал нь хонжоо хайгч инкчүүдийн олз ашиг хөөцөлдөгч чанарын үр дагавар нь юм. Ангийн төр үүсэх эхэн үед ийм зүйл бий болсон гэдэгт итгэмээргүй бөлгөө. Бид бодит баримттай тулгарч байгаа тул үүнд итгэхгүй байж болохгүй байна.

	Гэтэл энэ нь төр улсаа удирдах явдлыг авсаархан болгох үүднээс инкчүүдийн зохиомлоор бий болгон хэрэглэсэн цорын ганц хуваарилалт бас биш юм.

	Тауантинсуйюгийн байгаль түүнийг дээд доод хэмээх хоёр хэсэгт хувааж байсныг бид мэднэ. Харин ийнхүү хуваагдсаныг нийгмийн болон шашин шүтлэгийн өнгө аястай болгох үүднээс хүн хэрэглэжээ. Хэдий чинээ өндөрт байна, асар тэнгэр хийгээд бурханд төдий чинээ ойр ажээ!

	Мөнхүү байгаль, эх дэлхий маань инкчүүд чадамгай ашигласан засаг захиргааны бас нэг санааг төрүүлжээ. Энэ нь Ертөнцийн дөрвөн зүг хэмээх үгээр биеллээ олсон байна. Инкчүүдийн хувьд энэ үг жинхэнэ утгаараа ихэмсэг зангийн нь илрэл болсон хоосон хонгио зүйл биш байлаа. Инкчүүд төр улсынхаа засаг захиргааны хамгийн том нэгж болох ертөнцийн зүг - дөрвөн суйюд хаант улсаа үнэхээр хувааж байв. Зарчмын хувьд яг таг биш гэхэд ертөнцийн зүгүүдтэй ерөнхийдөө тохирч байв. Тауантинсуйюгийн хүн амын хувьд гэвэл инкчүүдийн хаант улс нь Куско хэмээх төвтэй бодит орчлон бүхлээрээ болж байв.

	Анд хэмээх үгнээс гаралтай Антисуйю нутаг Кускогийн зүүнтэй байжээ. Баруун тал дахь Кунтинсуйюгийн хил хязгаар нь Номхон далайн эрэг болдог байв. Энэ нэр хэрхэн үүссэн нь тодорхойгүй аж. Кечуагийн индианчуудын талаар гарамгай мэдлэгтэн Луис Э. Валькарсель энэ үгийг «галт уулсын нутаг» хэмээн барагцаалан орчуулсан нь бий. Умард нутгийг Чинчайсуйю гэдэг байсан нь тэндхийн олон үндэстний нэг чинча буюу шар ирвэс сахиус чинчей индианчуудын нэрээс үүсжээ. Өмнөд нутгийг мөн л ийм маягаар нэрлэсэн ба Кольясуйюд «домч нар» гэж орчуулбал зохих (Валькарсельюгийн орчуулга) колья буюу кольясын индианчууд амьдардаг байсныг бид мэдэх билээ.

	Куско бөмбөрцгийн бүслүүр дээр оршоогүй учраас энэхүү дөрвөн суйю нь ертөнцийн дөрвөн зүгтэй тохирч байсангүй. Нөгөө талаар суйю бүрийн нэр аажмаар анхныхаа утгыг алдаж ертөнцийн зүгийн нэрийг орлох болжээ. Чухамхүү энэ учир Чинчайсуйюгийн харьяат олон орд бүр «шар ирвэсийн» гэгдэхээ больж «умардын» болжээ. Ийнхүү тэднийг гарал үүслээс нь буюу овог төрлөөс нь хамааралгүй газарзүйн орших байрлалаар нь нэгтгэн үзэх болжээ.

	Ийнхүү дөрвөн суйюд бүх хаант улс, ард түмнийг хамааруулах болсон нь маш олон, тоо томшгүй олон байлаа. Зөвхөн Инк Гарсиласо л гэхэд Тауантинсуйюд багтаж байсан 206 «хаант улс», «муж», «ард түмэн», «овог» нэрлэснийг бид тоолсон билээ. Эдгээр нь инкчүүдийг ирэхээс өмнө бүгд бие даасан буюу эсвэл хагас бие даасан нийтлэгүүд байсан бөгөөд Чимугийн хаант улс зэрэг зарим нэгийг нь түрүү үеийн ангит нийгмийн өндөр хөгжилтэй улс гэж үзэж болох байв.

	Суйю бүр хүн амынхаа тоо, газар нутгийнхаа том багаар ч харилцан адилгүй байв. Хамгийн том нь Чинчайсуйю, хамгийн жижиг нь Антисуйю байлаа. Суйю бүрийг захирагч эзний хамгийн ойрын төрлийн инк толгойлно. Эдгээр амбан захирагч буюу испаничуудын нэрлэдгээр дэд ван нь инкчүүдийн удмынхны нэгэн адил эрхтэй байсан гэдэг нь нэрийн төдий зүйл байлаа.

	Тауантинсуйюгийн хүн амыг хоёр янзаар хэрхэн хуваадаг байсан, ер нь ийнхүү хуваах нь хоорондоо холбоотой байсан эсэх тухай асуудал төдийлөн тодорхой биш санагдана. Тэр тусмаа түүхэн сударч нар бараг бүгдээрээ 10 мянган хүнийг хаант улсын засаг захиргааны хамгийн том нэгж гэсэн байна. Өөр жишээ ч бий. Инка Гарсиласо бүлэг бүр «мянгаас илүүгүй хүнтэй байсан бөгөөд ажил хэргийнхээ учрыг сайн олоход нэг хүнд мянган хүн захируулах нь хангалттай хэмээн тэд ярьдаг байв» хэмээн эрс шууд өгүүлсэн байдаг.

	Инкчүүдийн энэхүү практик хандлагын нөлөөгөөр зохиогч бээр Гуаман Помагийн эртний гар бичмэлийн хуудаснаас «Уно Курак» буюу «саятын дарга» хэмээх үгийг олж уншаад эвэртэй морь үзсэн лугаа адил ихэд хачирхсанаа нуулгүй хэлье. Индиан сударч хаант улсыг хэрхэн хуваан захирч байсан тухай биш, харин Тауантинсуйюд хэн хэчнээн эхнэртэй байж болох тухай огт өөр зүйлийг хөндөж өгүүлсэн нь ийнхүү хачирхан гайхахад хүргэсэн бөлгөө. Жишээлбэл тэр жагсаалтын хамгийн түрүүнд «ерөнхий касикүүд» байх ба тэрээр 50 эхнэртэй байж болох, хоёрдугаарт нь 30 эхнэртэй байж болохыг зөвшөөрсөн «саятын дарга» байх ажээ. Бусад куракийн эхнэрийн тоо зэрэг дэвийн дагуу цөөн байх ажээ.

	Гэвч дарга нарын энэхүү жагсаалтыг хэдий чинээ анхааралтай үзэх тутам хачирхалтай зүйл огт үгүй болох нь төдий чинээ илт болсон билээ. Нэгдүгээрт, арав гаруй сая хүн амтай хаант улсад «саятын дарга - курак» байх нь тийм чиг гайхмаар зүйл гэж үү. Инкчүүд завсрын ямарваа шатгүйгээр харьяат албатуудаа удирдаж чадахгүй байсан болохоор тэдгээрийн томоохон хэсэг нь сая албат бүхий нэгж нэгтгэж байсан гэхэд болохгүй гэх газаргүй билээ. Тэр тусмаа харьяат албатынхаа тоогоор их, тус бүр нь (хэрэв, тэнцүү хуваавал) хоёр хагас сая хүнтэй дөрвөн том суйю байсан нь бидэнд тодорхой билээ. Хоёрдугаарт, «ерөнхий касикүүд» гэгч хэн бэ? Индиан сударч яагаад тэднийг «курак» хэмээх кечуа үгээр биш, харин испаничуудаас Тауантинсуйюд орж ирсэн «касикүүд» гэдэг үгээр нэрлэв ээ?

Автоматаар үүсгэсэн тайлбар]

	 

	Энэ хүмүүс куракчууд буюу «угийн ноёд» биш байсан учраас сударч чухамхүү үүнийг тодруулахыг хүссэн юм биш үү? Цааш нь авч үзье. Тэр бас тэдэнд харьяалагдах индианчуудын тоог дурдаагүй боловч уно куракчуудын албатаас л олон байж таарна. (тэд илүү олон эхнэр авч болох байсан нь зүгээр нэг хэрэг биш биз ээ). Басхүү тэднийг жагсаалтын эхэнд бичсэн нь ч илүү олон албаттай байсныг нь ил тод өгүүлж байна. Дээр өгүүлсэн зүйлсийг учир шалтгааны үүднээс дүгнэн бодвол бидний өмнө өгүүлсэн «дэд вангууд» эд нар байжээ. Энэ тохиолдолд инкчүүдийн хаант улсыг хуваан захирах хоёр хэлбэр нь нэгдмэл нэг систем байсны тодорхой жишээг бид олж үзэх болно.

	Ийнхүү дөрвөн суйю тус бүрдээ инк захирагчтай байлаа. Гэтэл Гуаман Пома суйю тус бүрд нутгийн, инк цусны биш сурвалжит захирагч байсан гэж нотолж байна. Бид сударчийн эцгийн хэргэм цолоос энэ тухай мэдэж болно. Түүнийг Дон Мартин Гуаман Мальки де Айяла гэх буюу «эртний хэргэмт ван, эзэн ноён, ахлах генерал, вант улсын ноёны хөвүүн буюу ач хүү, Чупасын Луканас, Андамарк, Сиркомарк, Сорас муж, бас Гуаманг де Санкт Каталин хот, түүний тойргийн капак апо буюу ноён тайж ба Перугийн энэ вант улсын инкийн дараах хоёр дахь хүн нь мөн бөлгөө».

	Сударчийн эцгийн нүсэр төвөгтэй, эдлэн газар ба хэргэм цолыг салгаж ойлгохыг оролдоцгооё. Дээр бичсэнээр бол Гуаман Мальки нь Чинчайсуйюгийн угсаат тайж бөгөөд энэ суйюдаа хоёр дахь (инк хааны дараа орох) хүн байжээ. Тэр бас бие даасан хаант улсууд (уг жагсаалтад дурдсан зүйл тийм чиг нягт нарийн ч гэлээ бидэнд хамаа алга) байгаад дараа нь Тауантинсуйюд нэгдсэн, дээрх нутгийн эзэн тайж нь байжээ. Сударч болон эцгийнх нь харьяалагдаж байсан дээрх хаант улсууд нь бүр эртнээс Яровилькуудын удмынханд харьяалагдаж байсан уу, эсвэл Чинчайсуйюд инкчүүдийг ирсний дараа ийм болсон уу? гэдэг тодорхой бус нь харамсалтай.

	Бидний эргэлзэх зүйл ганц энэ биш ээ.

	Нэгдүгээрт, Чинчайсуйюд багтаж байсан хаант улс, тэр байтугай хамгийн том Китогийн хаант улсыг энд дурдаагүй байна. Гуаман Мальки түүнийг мартсан байж яавч таарахгүй. Тэгвэл энэ жагсаалтад алга байгааг юугаар тайлбарлах вэ?

	Хоёрдугаарт, хэрэв Гуаман Мальки Чинчайсуйюд Инк хааны дараа нь тоологдох эзэн байсан юм бол тэнд амьдарч, ажилладаг Нарны бусад хөвгүүдтэй ямар харилцаатай байсан бэ? Тумбест элч Писаррог тэр нутгийн хаан биш харин инк амбан хүлээж авсныг эргэн саная. Гуаман Мальки өөрийгөө Чинчайсуйюгийн инк хааны удаа орох хүн хэмээсэн нь эндүүрэл биш биз гэсэн зүй ёсны асуулт эндээс гарч ирнэ. Энэ асуултыг арай өөрөөр тавьж бас болох нь Тауантинсуйюгийн нөхцөлд инк биш цусны сурвалжит хүмүүсийн төлөөлөгчид нийгмийн байр сууриараа Нарны хөвгүүдийн гавсааны инкчүүдээс илүү байж, тэр байтугай зарим нэгийг нь захирч чадах уу?

	Иймэрхүү асуултад нааштай хариу байж таарахгүй санагдана. Тауантинсуйюд ийм байж таарахгүй. Тэгвэл Гуаман Мальки үнэнийг зориудаар гуйвуулсан болж таарах нь ээ?

	Ингэж үзвэл бүх зүйлийг тайлбарлахад хэтэрхий энгийн агаад хэдийгээр бид Гуаман Помагийн зөв гэдгийг нотлох үнэмшилтэй ямар ч баталгаагүй боловч яагаад сударчийн эцэг хэргэм цолоо яг ингэж бичив гэдгийг тогтоохыг хичээе.

	Гуаман Малькигийн цол хэргэм нь инкчүүд нутгийн сурвалжит ихсийн угсаа залгамжилсан ноён байх эрхийг хэвээр хадгалж, харин дөрвөн суйюд л инк захирагчийн «албан тушаалыг» албан ёсоор бий болгосон гэдгийг л итгэж байна. Бусад угсаатны зүйн хувьд нэг төрлийн хиаг оролцуулаад бүх хаант улс суурин газрын хувьд бол цэвэр цусны инкчүүдэд тохирох албан тушаалын «орон тоо» бий болголгүйгээр Нарны хөвгүүд тэднийг удирдахыг эрхэмд үзжээ. Инкчүүд тэнд хаанчлах хэмээн биеэ зовоолгүй «зөвхөн» захиран байжээ. Харин нутгийн сурвалжит ихэс бол зөвхөн удирдаж «хаанчилж» байснаас биш, захирч байсангүй. Гуаман Мальки аваас ийм нэгэн хаан байсан бөлгөө.

	Бүхэл бүтэн суйюгийн хувьд гэвэл тэнд ёсорхох гомдоллохтой манатай байж л дээ. Тэгээд ч суйюг Нарны хөвгүүд л байгуулсан болохоор түүнийг удирдах нь тэдний л хэрэг гэж чадах байлаа. Инкчүүд суйю бүрийн жинхэнэ эзэн байсан ба хаант улсын хувьд бүхэлд нь мөн тийм юм. Өөрөөр хэлбэл суйюг захирагч инкийн албан тушаал нь нандигнан хадгалсаар ирсэн түгээмэл сургаалын нэг болсон хүмүүсийн нэг хэсэг нөгөөгөө захирах явдал бол бурхнаас заяасан үйл хэмээх номнолтой харшлахгүй юм.

	Чухам хэрхэн засаглаж байсныг нь ярих юм бол инкчүүд бараг дан ганц Нарны хөвгүүдээс бүрдсэн төрийн асар том аппарат бий болгон гартаа атгаж байв. Хэдийгээр энэ асуудал бүрэн тодорхой биш боловч Тауантинсуйюгийн цэргийн зохион байгуулалттай зарим талаараа тохирдог байжээ. Инкчүүд цэргийн болон иргэний хэрэгт суралцдаг байсныг бид мэднэ. Харин дэд вангууд бол «дайн тулаанд ч, энхийн хөдөлмөрт ч туршлагажсан инкчүүд байх ёстой».

	Үүнийг явцуу иргэний зориулалттай байгууллагад ажиллаж байсан бусад бүх инк түшмэлд шууд хамааруулж болохгүй ч гэлээ дээр өгүүлсэнчлэн хаант улс бүр чухамхүү дайн байлдаан хийхэд бүхнийг чиглүүлж байсан нь бас үнэнтэй билээ.

	Одоо бид захирагч хаан эзний дэргэдэх инкчүүдийн төрийн аппаратын хамгийн дээд шатыг авч үзэцгээе. Энэ бол Хааны зөвлөл юм. Түүнд бүх суйюгийн захирагч инкчүүд бас дээд бөө, мэдээжээр инк хааны нагац ах буюу төрсөн ах нь орно. Зөвлөлд бас суйю захирагч инк бус цусны хүмүүс ордог байсан хэмээн Гуаман Пома нотолж буйг эндүүрсэн хэрэг гэж бид бодож байна.

	Дээд хэргэмт түшмэдийн нэрс сонирхол татаж байна. Тэдний зарим нь Хааны Зөвлөлийн бүрэлдэхүүнд ордог байсан байж болох бөгөөд чухам хэн нь орж болохыг уншигч авгай нар өөрсдөө тунгаагтун. Тэдний дотроос гол хүн нь Инкап Раптин Римарик Капак Апо буюу орчуулбал «Инк захирагчийн нэрийн өмнөөс яригч тайж» хэмээгч бөлгөө. Ийм тайж нарын нэгтэй нь танилцах боломж испаничуудад олдсон. Писаррогийн илгээсэн элч нартай уулзах уулзалт дээр захирагчийн нэрийн өмнөөс шадар хүмүүсийнх нь нэг Атауальпатай ярилцсан юм. Атауальпа өөрөө ганц ч удаа атугай ам ангайсангүй бөлгөө. Тайж түүний юу бодож буйг өөр бусад хүн мэдэж ойлгож үл чадаагүй үл мэдэгдэм нүүрний хөдөлгөөнөөр нь уншиж чадаж байсан бололтой.

	Тайжийн дэргэд Токрикока буюу «Бүхнийг тольдон харагч» зогсож байв. Тэрээр тандан ажиглагч гол хүн нь бөлгөө. Түүний үүрэг гэвэл улс орны хууль, зан заншлыг зөрчсөн тухай бүр илчлэх явдал юм. Гэвч Токрикока нь шүүн таслах, гүйцэтгэх эрхгүй байжээ. Тэр ганцхан ариун ёсны дэг журмыг зөрчсөн баримтыг тогтоож, энэ тухайгаа инк хаанд айлтгана. Токрикокийн мэдэлд доогуур зиндааны бүхнийг үзэгч мэдээлэгч түшмэд байх ба хамгаас доод зиндаа нь пурехчүүдийн тавтын камайок байжээ.

	Тауантинсуйюгийн харьяат албат бүрийн амьдрал, ажил үйлсийг газар сайгүй хянан цагдах явдал хэр зэрэг гүн нэвтэрснийг бодитой мэдрэхийн учир онц тодорхой нэгэн жишээ дурдъя. Пурехчүүд өдрийн хоолоо идэх бүрдээ хаалга байдгаар нь дэлгэх ёстой байсны учир нь засгийн төлөөлөгч нар дуртай үедээ, хоол ундаа идэхэд нь саад бололгүйгээр ямар хоол идэж буйг нь мэдэж болох байв.

	Хаант улсын иргэд хэрхэн яаж амьдарч буйг чандлан хянах алба бүхий Нарны хөвгүүд суурины гудамж замаар өөдөө сөөргөө холхино. Тэд харьяат албатуудынхаа юу бодож буйг хүртэл хянаж цагдах эрдэмд мэргэшсэн байсан болохоор «гэмээ ухамсарласан хэрэгтнүүд нууц нүглээ наманчлахаар үнэний шүүхэд ирэх нь олонтоо байв» хэмээн Инка Гарсиласо бичжээ. Эндээс үзвэл инкчүүдийг бүхнийг тандагч ажиглагч нарын доод шат нь тавтын камайокч биш, харин пурех өөрөө байжээ.

	Токрикокагийн дэргэд Инкап Камачинан Уатайкамайок буюу «Баривчлагдагсдыг харгалзах үүрэг бүхий Инкийн Барлаг» зогсоно. Тэрээр засгийн зарлиг гүйцэлдүүлэгч буюу «шүүхийн туслах» (испаничууд өөрийнхөөрөө ийнхүү тодорхойлсон байдаг) ажгуу. Түүнд мөн л олон шатны харьяат түшмэл байх агаад хамгийн доод зиндааных нь мөнөөх тавтын камайок байв.

	Захирагчийн төлөөний бас нэг гол хүн бол «Инкийн тагнан мэдээлэгч» бөгөөд ямар үүрэгтэй байсныг нь тодорхой өгүүлсэн зүйл алга байна. Захирагч бас «хувийн нарийн бичгийн даргатай» байв. Түүний хэргэм зэргийн нь албан ёсны нэрээс (Эзэнт улсын дөрвөн суйюгийн агуу их ноёд болон Инкийн зарч тунхагч, гол кипу тоологч) үзвэл тэрээр Тауантинсуйюгийн удирдах системд хамгийн чухал байр суурь эзэлж байжээ. Учир нь энэ хүн эзэнт улсын бүхий л тоо бүртгэлд шууд хамаатай билээ. Нарийн бичгийн дарга бас хааны зөвлөлийн бүрэлдэхүүнд орж болох байв.

	Уикс Камаскаконас буюу «Эрдэмт ах» гэмээр ч юм уу даа, нэрлэж болох албан тушаал бүхий бас нэг Нарны хөвгүүн захирагчид шадарлан суудаг авай. «Эрдэмт ах» нь албан тушаалын нэр биш ч байж болох ба инк хааны онцгой итгэл хүлээсэн шадар хүмүүсийг ийн нэрлэдэг байсан байж болох юм.

	Дээр нэрлэсэн албан тушаалуудыг төрийн нийтлэг албаны зэрэгт багтааж болно. Харин Тауантинсуйюд тусгай алба бас байлаа. Тэднийг басхүү инкчүүд удирдана. Инкчүүд тэр тусмаа стратегийн чухал ач холбогдол бүхий зарим зүйлийг хэнд ч итгэдэггүй байсан юм. Хоёрхон жишээ авъя. Тухайлбал Капакнан Гуаманин буюу хаант улсын бүх замыг хариуцсан даргын албан тушаал байв. Нуур, гол, намгархаг газар болон уулархаг нутгийн гүнзгий хавцал жалга дээгүүр тавьсан бүхий л байгууламжийг өөр нэг Нарны хөвгүүн захирдаг ажээ. Энэхүү албан тушаалыг Акос Инк (албан тушаалын нэр биш, хүний нэр ч байж болно) гэдэг байв.

	Эдгээр албан тушаал нь хүн удирдах чадвар төдийгүй, өдий хэрийн чухал байгууламжийн байнгын ажиллагааг хангахад тусгай мэргэжил зайлшгүй шаардлагатай болохыг ойлгоход төвөггүй бөлгөө. Тэгээд ч инкчүүд зүгээр сууж сураагүй, түүнээсээ ч илүүгээр албат нараа ажил хийхийг шахан шаардаж чаддаг байжээ. Испаничуудын шагшин гайхсаныг бодоход (Тауантинсуйюгийн онцгой сахилга, дэг журамтай байдал тэднийг ихэд гайхуулжээ) инкчүүд улс орноо гайхамшигтай зохион байгуулагчид, тооцоо сайтай эзэд байв.

	Инкчүүд үнэхээр гайхамшигтай яв цав ажилладаг төрийн аппарат бий болгож чаджээ. Хүнд сурталт захиргааны энэхүү олон шаттай нийлмэл байгууллыг чухамхүү төрийн аппарат хэмээхээс өөрөөр нэрлэх аргагүй бөгөөд төвөөс улс орныг бүхэлд нь, пурехийн эзэмшил нэг бүрчлэн чанд хяналт тавьж удирддаг байв. Яв цав ажиллагаагаараа Европчуудыг, ялангуяа улс орны дотоодод гаднын дайснаас нь илүүгээр их гарз хохирол учруулсан эмх замбараагүй байдал ноёрхсон испаничуудыг тэгтэл нь гайхуулсан гойд сайн механизм байсан байж таарна.

	Бид Тауантинсуйюгийн захирагч хаадын илт гавьяа ололтыг тэмдэглэхдээ Нарны хөвгүүдээс улс орондоо нэвтрүүлсэн зүйлийн олонх нь бусад үндэстнээс зээлдэн авсан зүйл байсан гэдгийг сануулахгүй бол яахин болох билээ. Перугийн коммунист намыг үндэслэгч, Өмнөд Америкийн нэрт эрдэмтэн - марксист Хосе Карлос Мариатеги «инкчүүд юуг ч устгаж байгаагүй бөгөөд тэдний энэ үйл ажлыг магтан шагших ёстой юм» хэмээн бичжээ.

	Уугуул нутгийн унаган соёлыг таван хуруу шигээ мэддэг нэр хүнд бүхий гарамгай энэ перу хүн ийн өндөр үнэлсэн нь онцгой анхаарал татаж байна. Энэ нь инкийн түүхийн хамгийн төвөгтэй асуудлуудын дунд хөлөө олох замыг нээж, Нарны хөвгүүд харьцангуй богино хугацаанд олон угсаа, үндэстний аварга том гүрнийг, түрүү үеийн ангит нийгмийн гарамгай иргэншлийн нэгийг хэрхэн бүтээснийг ойлгох явдалд тусалж байна.

	Тэгэхлээр, бид Тауантинсуйюгийн төрийн аппарат олон шат бүхий бүтэцтэй байсныг мэдэх боллоо. Төрийн албаны доод шат нь шууд захирагдах дээд шатаа давтан хуулбарласан нь олонтоо байна. Ингэснээрээ төрийн аппаратын бүтцийн нэгдмэл шинжийг хангаж аливаа дарга хүн өөрөө хэнээс юу шаардахаа харин өөрөөс нь бол хэн юуг шаардах ёстойг яг таг мэддэг байв. Чухамдаа Тауантинсуйюд хаант улсын засаг захиргааны бүхий л салбар нэгжийг бүхэлд нь нэгтгэсэн харилцан хариуцлага хүлээх битүү гогцоо үүсжээ. Үүний тасралтгүй ажиллагааг хангах баталгаа нь хувь хүний хариуцлага байв.

	Нарны хөвгүүдийн шүүх шуурхай, бас жинхэнэ үнэний шүүх байсны учир нь инкчүүдийг өөрсдийг нь шүүн тасалдаггүй байсных ажээ. Инкчүүдийн хамгийн түгээмэл хэрэглэдэг шийтгэл нь цаазаар авах ял байсныг анхаарч үзэх юм бол Нарны хөвгүүдийн албат нар хариуцсан хэсэгтээ маш шуурхай, элдэв чирэгдэлгүй, бас авьяас хүчээ дээд зэргээр дайчлан хөдөлмөрлөдөг байсныг төвөггүй ойлгож болно.

	Нүсэр том энэ систем хэрхэн үйлчилж байв? Түүнгүйгээр удирдлагын хамгийн төгс боловсронгуй ч тэр аливаа бүтэц үхширмэл болдог тийм учраас ч хүний оюун ухааны бүтээсэн ямар ч ашиггүй зүйл болох тэрхүү тодорхой, тэр байтугай бүр барин тавин зүйл нь юу байв?

	Бидний тавьсан энэ асуултын хариулт бэлэн байна. Учир нь бидний сонирхож буй энэ асуудлаар инкчүүд өөрсдөө хэдий ховор хомс ч гэлээ гол зүйлд нь эргэлзээ үл төрөх мэдээллийг хойч үедээ үлдээжээ. Кипу буюу инкчүүдийн зангилаа бичиг хэмээн нэрлэдэг тэр зүйлийг би хэлж байна.

	Инк хааны «хувийн нарийн бичгийн даргын» нэг үүрэг нь бүх эзэнт улсын статистикийн тооллогыг эрхлэх явдал байсныг бид санаж байна. Тауантинсуйюгийн удирдлага, хяналтын системийн амин сүнс нь чухамхүү энэ кипу, тодорхой хэлбэл тэнд агуулагдах мэдээлэл байсан юм. Энэ улсад кипу - камайок нар буюу «кипу дарга нарын» бүхэл бүтэн хүрээлэн ажиллаж байлаа. Энэ нь үнэлэн цэгнэхийн аргагүй онц чухал үүрэг гүйцэтгэж байжээ.

	Тоогоор илэрхийлж, тоолж болох бүх юмыг кипуд тэмдэглэж үлдээнэ. Эсхүл кипу гэгч нь инкчүүд болон бүх кечуагийн тоон тэмдэгт юм. Кипуд бүх юмыг тэмдэглэж үлдээдэг байсан хэмээн бидний өгүүлсэн зүйлд аливаа хэтрүүлэг байхгүй. Энэ нь тооны төдийгүй чанарын хувьд ч ялгаагүй тооллого тооцооны тусламжтайгаар хамарч болох бүх юмыг нэг бүрчлэн хамардаг байв.

	Аль нэгэн суурин, хаант улсад хэчнээн хүн амьдардаг, тэдний хэд нь эрэгтэй, хэд нь эмэгтэй, насны болон эрүүл мэндийн байдлаар хэрхэн хуваагдах, эхнэртэй болон бэлэвсэрсэн хэчнээн хүн байгаа, дайн байлдаан нийтийн ажилд хэчнээн хүн явсан, өнөөдөр хэчнээн хүн ямар ямар ажил хийсэн, хүнсний төрөл зүйлийг хэд хэчнээнээр бий болгож чадах байсан гэх мэтчилэн бүх зүйлийг кипу «мэднэ». Гагцхүү хүмүүс, тэдний хөдөлмөрийн үр шимийг төдийгүй, байгаль, түүний чадавхыг ч кипуд бүртгэх ажгуу.

	Тоолон бүртгэхдээ туйлын нягт нямбай ханддагийн нэг гэрч бол испаничууд кипукамайок нарын ажлыг үзээд хамгийн энгийн, өдөр тутмын зүйлийг ийм тодорхой бүртгэж болно гэдэгт үнэмшихгүй байсан явдал болой. Үүний зэрэгцээ кипукамайок нар хэрэгтэй мэдээг гаргаж өгөхдөө (ялангуяа испаничуудын булааж авсан зүйлсийг буцааж олгохыг хүсэх үед) чухамхүү чөтгөрийн ид шидээр гэмээр шуурхай байжээ.

	Суурин бүрд кипукамайок нар байна. Тэр байтугай хамгийн жижиг сууринд гэхэд л дор хаяад дөрвөн кипукамайок байжээ. Тэд тооллого үйлдэж, кипуг хадгалан хамгаална. Бас захирах дарга нарын шаардсан тухай бүр хэрэгтэй мэдээллийг гаргаж өгнө. Кипу болгоныг шууд хэдэн хувь үйлдэж, нэгийг нь тэндээ үлдээж бусдыг дээд дарга нартаа явуулдаг байсан бололтой. Хаант улсын дотоодод ажил хэрэг ямар буйг инк хаанд хүссэн цагт нь илтгэж байх үүрэг хүлээсэн, захирагчийн хувийн нарийн бичгийн дарга Инкап Кпокамаойкнин Чильке Инкагийн гарт энэхүү нэгтгэсэн тоо бүртгэл очтолоо олон олон дамжлага дамждаг ажээ.

	Ийнхүү кипукамайок нар нь инкчүүдийн удирдлагын нүсэр том аппаратын ажлыг тодорхой мэдээллээр цэнэглээд зогсохгүй, өөрөө энэ аппаратын нэг чухал хэсэг нь болж байв. Түүний бүтэц нь хаант улсын захиргаа хүнд суртлын шат дамжлага бүртэй яв цав тохирч байлаа.

	Кипукамайок нарын мэргэжлийн асар өндөр ур чадварыг хадгалж үлдээхийн тулд энэ албан тушаалыг үе залгамжлуулан эдлүүлдэг байснаас кипуг бүртгэж бичих хийгээд тайлан унших дадал туршлагыг кипу дарга болох хүнд бүр багаас нь шингээж эзэмшүүлдэг байжээ. Өөр нэг зүйл бий. Кипукамайок алдаа хийвэл толгойгоо авхуулдаг байсан тул зөвхөн ганц удаа л алдаа гаргаж болох юм.

	 

	НАРНЫ ХӨВГҮҮДИЙН ХААНТ УЛС - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

